
Introdukshon 
 

Kerido studiante, 

Bo ta pará na kuminsamentu di un estudio riba nivel di 
SBO. Ya bo a pasa bo temporada di skol di fundeshi i skol sekundario kaba. Hopi chèns ku 
bo ta puntra bo mes: “Dikon mi tin ku sigui haña lès di religion te na etapanan aki di mi 
estudio? Ku kiko e lèsnan aki por yudá mi den mi profeshon?” 

E respuesta ta simpel. Lès di religion ta un formashon pa e hende. Pa e hende siña kon ta 
dil ku su Kreador, ku otronan i ku su mes. For di dia bo tabata mucha, a kuminsá siña bo 
esakinan tiki tiki, i kere mi te na bo morto ainda lo bo tin hopi siña. Úniko kos ku lèsnan di 
religion i filosofia di bida ke siña e hende, ta kon pa ta un mihó hende. Kon pa biba e bida 
manera Dios ke pa nos biba, pasobra ta asina so nos lo por tin un komunidat felis.  

Lès di religion no nesesariamente lo hasi bo un bon sekretaria, kòki, mètslá, elèktrizjèn, 
panadero, tékniko ètc., pero sí e ta yuda bo dil ku e hendenan, e retonan, e dudanan ku lo 
bo topa kuné den bo trabou i den bo bida di tur dia. Por ehèmpel: 

• Bo sa ku bo por pidi Spiritu Santu pa yudá bo dominá bo mes ora shèf, kolega, òf 
kliente ta kansa bo kabes.  

• Bo sa ku maske niun hende no ta mira, tòg bo ta sigui hasi bo trabou korektamente, 
pasobra bo sa ku Dios sí ta mira bo. 

• Bo ta kla pa yuda i duna èkstra di bo mes, na bienestar di e trabou, manera Dios ta 
pidi di bo. 

• Bo no ta arogante, pero semper humilde, pasobra bo sa ku arogansia no ta bini di 
Dios. 

• Bo ta trese pas i no problema, pleitu, bòmbòshi i enemistat, pasobra bo sa ku Dios ta 
un Dios di pas i amor. 

• Bo sa ku e hende bal muchu mas tantu ku material. 

• Bo sa ku bo tin ku tene bo mes na reglanan, pasobra bo sa ku Dios ta un Dios di 
òrdu i disiplina. Ètc. 
 

Den e lèsnan di religion bo ta risibí e 
tipo di formashonnan aki. Nan ta yuda 
bo ta un mihó: profeshonal, amigu, 
famia, trahadó, kolega den un palabra 
nan ta yuda bo bira un mihó hende. Un 
hende ku ta un bendishon pa otronan i 
pa bo mes.  
Si den tur nos lugánan di trabou nos 
tin hendenan ku ta berdadero kristian, 
esta dushi i bon nos lugánan di trabou, nos pais i nos mundu mes lo ta.  

Pero pa bira un bon kristian ta eksigí hopi sakrifiso i preparashon i nunka nos no ta kaba di 
siña esaki. Ta esei ta e meta di e lèsnan di religion mientrastantu bo ta na skol ainda. Pa 
laga bo konosé Dios mas i mas, i prepará bo riba bo kaminda pa bira dia pa dia un mihó 
hende, un mihó kristian.  

Éksito ku bo estudio i ku Dios yudá nos pa kada aña nos no bira solamente un mihó 
profeshonal, pero tambe un mihó hende, un mihó kristian. 

1. Iglesia na sirbishi di evangelio 

Kiko lo para di mi bida? 

Sin e solo radiante riba mi kabes 
ku ta perkurá pa klaridat, kalor i energia - 
kiko lo para di mi bida? 

Sin e aire puru 
ku ta sòru pa rosea di bida - 
kiko lo para di mi bida? 

Sin e awa puru i refreskante  
ku ta sòru pa sasia mi set - 
kiko lo para di mi bida?  

Sin e alimentonan di tur dia 
ku kua mi por yena mi barika - 
kiko lo para di mi bida? 

Sin e dak riba mi kabes 
ku ta skapá mi di solo, awa i serena - 
kiko lo para di mi bida?  

Sin e amor di mi famia  
amigu, bisiña i konosínan - 
kiko lo para di mi bida? 

Maske mi ta poseé tur esakinan 
pero mi no tin e amor di Dios... 
kiko lo para di mi bida? 
 

 

 
 

Manera nos por mira den e poema “Kiko lo para di mi bida” hende tin mester di algun kos 
importante pa e por biba aki na mundu. Tur e kosnan aki ta fuentenan di bida ku e hende 
mester pa e por biba felis. Nos por biba trankil si nos tin bida, salú, kalor i klaridat di solo, 
energia, rosea, alimento, awa, paña i sapatu pa nos bisti, un dak riba nos kabes, etc.Tur 
esakinan nos kurpa mester pa nos por biba felis.  
 
Pero hopi biaha nos no ta para ketu ku hende no ta konsistí di kurpa so, sino tambe di un 
alma i un spiritu. I si un di e partinan aki no ta bon, henter e kurpa ta sufri. No ta e kurpa so 
tin mester di su fuentenan di bida, pero e alma i e spiritu tambe. Den e siguiente video nos 
por mira kiko ta e kosnan ku hende mester pa e ta felis na kurpa, alma i spiritu. 

 

Tarea 1:  
 

          Video: De geluksdriehoek  

1. Wak e video i hasi anotashon ta kua ta e tres partinan di e triangulo di felisidat? Elaborá 
ku bo kompañeronan di klas dikon bo mester di kada parti pa bo ta felis. 
 
2. Den e video nos por a mira tambe e bala oraño, ku ta simbolisá kosnan ku por pasa 
inesperá den un hende su bida i ku ta saka nos for di balansa. Menshoná algun kos ku 
por pasa, ku ta pone ku un hende su felisidat i su bida ta sali kompletamente for di 
balansa.  

https://youtu.be/-Zc-JwlnHk4?si=-UmX2UZoowgEaMAb

1.1 Kristu fuente di nos bida 
Tin biaha problemanan por ta asina fuerte den nos bida, ku nos no sa mas kiko nos tin ku 
hasi. No tin hende ku ke òf  ku por yuda nos i nos ta kai den un pos profundo. Na e 
momentunan aki nos mester di un otro fuente pa yuda nos lanta bèk riba pia. For di kua 
fuente nos por saka e forsa i energia den e situashonnan aki? Kristu fuente di nos bida 

Ken lo duna nos di kome, parti pan ku nos? 
Ken lo sasia nos hamber pa semper? 
Ta den Kristu tin e pan di bida; 
kibra e pan pa nos tur, i partié grátis! 

Fuente di bida, duná na nos, 
yen di amor i pas: 
ta Kristu so, Kristu so! 

Ken lo duna nos di bebe, sasia nos set? 
Unda no tin sekura, ni doló òf fèrdrit? 
Ta den Kristu so tin e awa di bida; 
duna nos e beker, duna nos e grátis! 

Ken tin e palabra di bèrdat i bida? 
Unda nos por haña e sentido di nos eksistensia? 
Den Kristu so tin e bèrdat di bida; 
E kaminda ku ta hiba na Tata, e kaminda pa sigui! 

Ken por deskubrí kon nos a keda heridá? 
Di unda lus lo penetrá den nos tristu skuridat? 
Kristu so por mira kurasonnan; 
Lus di mundu, lus ku ta mira nos! 
 
 Ken lo laga nos bida krese den amor? 
Unda tin e frutanan ku no ta daña nunka? 
Den Kristu so, rankanan lo krese: 
Duna fruta di pas, ku derechi di eksitensia. 
 
Ken lo buska nos te ora e haña nos? 
Unda nos ta buska nos refugio i nos hogar? 
Ku Kristu so, nos ta etérnamente uní; 
alimentá nos ku bo pas, i guia nos na kas selestial. 

(tradukshon di e kantika ‘Christus bron van het leven’)Lied: Christus bron van het leven 

Wie zal ons voeden, het brood met ons breken? 
Waar wordt de honger voor altijd gestild 
In Christus alleen is het brood van het leven; 
breekt het voor ieder, deelt het om niet. 
 

Bron van leven, ons gegeven, 
vol van liefde en vrede: 
Christus, Hij alleen! 
 

Wie zal ons laven, de dorst van ons nemen? 
Waar is geen droogte, geen pijn of verlies? 
In Christus alleen is het water des levens; 
reikt ons de beker, geeft het om niet. 

Wie spreekt de woorden van waarheid en leven? 
Waar wordt gevonden de zin van bestaan? 
In Christus alleen is de Waarheid gegeven; 
de weg tot de Vader, weg om te gaan. 
 

Wie zal onthullen hoe wij zijn geschonden? 
Waar komt er licht in ons donker verdriet? 
In Christus alleen worden harten gevonden; 
Licht van de wereld, licht dat ons ziet. 

Wie zal ons leven in liefde doen groeien? 
Waar zijn de vruchten die nooit meer vergaan? 
In Christus alleen zullen ranken volgroeien: 
Vruchten van vrede, recht van bestaan. 
 

Wie zal ons zoeken tot wij zijn gevonden? 
Waar zoeken wij naar een toevlucht en thuis? 
Met Christus alleen, zijn wij eeuwig verbonden; 
weidt ons in vrede, leidt ons naar huis. 

Tarea 2:  

Skucha e kantika “Christus bron van het leven” i despues lesa e tradukshon. Saka for di 
kada kuplèt kosnan ku Kristu por hasi pa nos, ora nos ta den problema i fèrdrit. 
 
(https://youtu.be/jCq_SPg3m0M?si=UxhIFS9RUT-pN_FH (lied Christus bron van het 
leven) 

 

1.2 Orashon, fuente di bida di Hesus i di nos 
Hesus a duna nos ku su bida, un ehèmpel pa sigui. Hesus semper tabata buska Dios Tata 
den orashon. Den e situashonnan mas difísil di su bida aki na mundu i na momentu di tuma 
desishonnan grandi, semper Hesus tabata apartá su mes pa hasi orashon. Ta djei E tabata 
saka su forsa, su energia i sabiduria.  

Ta den orashon E tabata sa kiko ta e boluntat di Tata, pa asina E por a kumpli kuné. Laga 
nos ban lesa den nos Beibel algun di e momentunan ku Hesus tabata buska su forsa den 
orashon. 

 

Tarea 3: 

Nos ta ban buska den Beibel momentunan ku Hesus a hasi orashon. Buska e teksto 
bíblikonan aki i nota ta na kua momentu òf okashon Hesus a hasi orashon.  
 
a. Marko 1, 35-39     

b. Marko 6, 45-46      

c. Lukas 22, 39-44      

d. Huan 17,1-26 
 

 

https://youtu.be/jCq_SPg3m0M?si=UxhIFS9RUT-pN_FH

Méskos ku Hesus nos tambe mester buska nos forsa, nos energia i sabiduria pa enfrentá 
nos problemanan, serka Tata den orashon. Den bon i den malu, orashon ta nos fuente 
prinsipal di bida. Yama Dios danki bou di tur sirkunstansia i gradisiÉ pa loke El a hasi, ta 
hasi i lo bai hasi den bo bida. I lo bo ripará kon tur kos, pa malu ku e ta parse, lo obra pa bon 
den bo bida. No laga e fuente divino aki bai pèrdí den bo bida. Resa ku fe i lo bo mira Dios 
move den bo bida, segun Su santa boluntat. 
 

https://youtu.be/DhwkHq3r5Ko?si=62AGWnPCfqK6ANLt (Orashon fuente di bida t/k minüt 
2.44) 

                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                
Kiko nos tin ku tene kuenta kuné ora di hasi orashon? 

1. Si por, apartá bo mes na un lugá solitario kaminda bo por resa sin nada kita bo 
atenshon. Si esaki no ta posibel, sera bo wowo pa bo por konsentrá mihó riba bo 
orashon. 
 

2. Si bo ta katóliko bo ta gloria bo kurpa i saludá Santísima Trinidat ku un señal di krus. 
Hasi bo krus ku dedikashon i hasi bo krus largu. Esaki pa evitá ku bo ta hasi un krus 
kabes abou. E parti di Yu, mester yega mas o ménos te na bo lombrishi.  Si e parti di 
Yu keda djis na altura di bo kurason, ora bo bai e parti di Spiritu 
Santu i amèn, bo ta forma un krus kabes abou.  
  

3. Kuminsá bo orashon ku yama Dios danki, alab’É i glorifik’É pa su 
amor, yudansa i pordon demonstrá na bo.  
 

4. Pidi Dios pordon pa tur loke bo a papia, pensa i hasi ku tabata robes, pero tambe pa 
e kosnan bon ku bo a keda sin hasi. 
 

5. Presentá bo petishonnan dilanti di Dios. Pidi Dios tur lokual ku bo tin mester i bis’É 
kiko bo ke pa E yuda bo kuné. Pidi ku konfiansa i bisa Dios ku lo bo aseptá su santa 
boluntat.  
 

6. Pidi Dios pa esnan ku bo kier resa p’é. Bo mayornan, bo famia, amigunan, enfin pa 
tur ku bo sa ku ta enfermo, den problema òf nesesidat. 
 

7. Resa tambe pa tur otro hende rònt mundu, pa enfermonan, pobernan, defuntunan, 
paisnan den guera, pa prizoneronan etc.  
 

8. No lubidá di resa pa Iglesia, Papa, pastornan, religiosonan i laikonan.  
 

9. Bo ta terminá bo orashon méskos ku bo a kumins’é. Yama Dios danki ku alabansa i 
adorashon, pasobra El a skucha bo orashon i pa tur loke E ta bai hasi. 
 

10. Semper kaba bo orashon den nòmber di Kristu Hesus, nos 
Señor i nos Salbador. Pasobra for di dia piká a drenta 
mundu, nos niun no por yega serka Tata mas, sino ta pa 
medio di Hesus.   
 

11. I finalmente bo ta bisa amèn. Esaki ta nifiká asina sea; ku 
sosodé asina. I nos ta bolbe hasi nos señal di krus grandi i ku dedikashon.  

 

https://youtu.be/DhwkHq3r5Ko?si=62AGWnPCfqK6ANLt

Orashon ta nos fuente di bida. Kaminda nos ta kombersá ku Tata i risibí di djE tur loke nos 
mester pa biba. Resa mas tantu biaha ku bo por, pero purba resa sigur mainta ora bo lanta i 
anochi ora bo ta bai drumi. No ta nesesario pa resa un orashon largu, e por ta kòrtiku i 
simpel. Basta bo hasié ku fe i di kurason.  

 

    

  

 

 

 

 

 

 

 

1.3 Sirbishi, fuente di bida di Hesus i di tur kristian 
Hesus a siña nos importansia di orashon, pero tambe El a siña nos importansia di stima, 
yuda i sirbi otro.  
Hesus a buska 12 apòstel pa kana kunÉ durante su mishon. Ounke  E tabata nan maestro 
El a digna su mes di laba nan pia durante di e Último Sena, komo muestra di humildat i 
sirbishi. El a pidi di su dísipelnan pa nan tambe sirbi otro, manera E a sirbi nan.  
 

E promé komunidatnan kristian a biba manera Hesus a pidi di nan. Nan tabata yuda, stima i 
kuida otro. Iglesia ta pidi di nos te dia di awe, pa nos biba manera berdadero siguidónan di 
Kristu, dor di sigui Hesus su ehèmpel di orashon i sirbishi.  

Laga nos ban purba pa tur dia di nobo nos ta mihó kristian. Laga nos siña di Hesus i di Su 
Iglesia. Dor di hasi esaki, nos lo biba ku mas fe, speransa, amor pa próhimo, pasenshi, 
humildat, puresa, obedensia, etc. Ta e kualidatnan aki Hesus a desplegá tempu E tabata aki 
na mundu. Komo su siguidónan nos tambe mester sigui su ehèmpel i traha duru pa nos 
desaroyá e kualidatnan aki den nos mes bida tambe.  

Nos no mester lubidá ku tin muchu mas legria den duna, ku 
risibí!  

• Si bo ta sinti bo so, sali bai kompañá un otro ku ta mas so 
ku bo.  

• Si bo tin un tiki, kompartí e tiki ku bo tin, ku un ku no tin 
nada.  

• Bo no tin niun hende pa yuda bo, bai yuda un otro ku 
tampoko no tin yudansa.  

Hasi esaki i lo bo mira, ku ora bo mira e felisidat i alivio riba kara di 
esun ku bo a yuda, abo lo sintí bo mes mas felis! Pasobra ora bo aliviá fèrdrit di un otro, abo 
ta sinti bo mas felis. Ora e hende ei bisa bo: “ Dios bendishoná bo” bo ta sinti ku e 
bendishon ei ta di kurason. 

Yuda otro no ta trese benefiso pa esun ku bo ta yuda so, pero pa bo mes tambe. 

• Bo ta sinti bo felis ku bo ta bal, bo ta kapas i kompetente, pasobra bo a kontribuí, bo 
a nifiká algu, i bo a hasi un diferensia den bida di e otro. 

• Bo tin e sintimentu ku bo a hasi algu bon, bo a mehorá un situashon, òf bo a hasi e 
mundu un lugá un tiki mas dushi pa biba. 

• Bo ta haña mas energia, mas kreatividat, i mas profundidat den bo kontakto ku e 
personanan ku bo yuda. 

Lamentablemente hopi hende no ta gusta yuda un ku nan ta konsiderá ménos ku nan. 
Mas lihé nan ta yuda un ku kasi no tin mester di yudansa, pensando ku e ora ei un dia e 
hende ei lo por yuda nan bèk. Esaki no ta ayudo di kurason, pero ayudo pa 
kumbiniensia. Otronan ta yuda fòrsá, djis pa bisa nan a yuda. Otro ta yuda djis pa broma 
i pa pone video riba retnan sosial, pa otronan “view, 
like share”.  E tipo di yudansanan aki no ta esun ku 
Hesus ta pidi di nos, pasobra den e situashonnan aki 
ta e yudadó ta pará sentral i no esun  ku mester di 
yudansa. Esaki no ta loke Kristu ta pidi di nos komo 
kristian. Serka Hesus no ta esun ku ta yuda ta pará 
sentral, ma esun ku mester di yudansa. Esei ta 
berdadero sirbishi kristian. 

Si bo hasi bo máksimo esfuerso pa sigui Kristu 
Hesus: 

• E lo ta e lus riba bo kaminda.  

• E lo manda Spiritu Santu pa guiá bo, pa bo logra tur loke abo mes nunka no a kere 
ku lo bo por logra.  

• E lo habri bo wowo, pa bo mira e nesesidat di otronan  

• E lo duná bo forsa pa karga ku tur difikultat.  

Ora bo sa ku Kristu t’ei pa yuda bo den tur difikultat, bo por bisa méskos ku San Pablo: “ Tur 
kos mi por den Kristu ku ta duná mi fortalesa.” (Filipensenan. 4, 13) 

Tarea 4: 

1. Pensa riba momentunan ku bo a haña un yudansa di un hende ku bo no a spera. 
Splika kon bo a sintí bo.  

2. Pensa riba un biaha ku abo a hasi algu pa un hende i el a keda hopi agradesido na 
bo, pasobra e no a fèrwagt bo yudansa. Splika kon bo a sintí bo. 

3. Pensa riba un biaha ku bo a keda sin yuda, i ku bo a sintí bo hopi malu despues. 
4. Kiko bo ta opiná di e siguiente kaso aki?  

 
Tabatin un video riba retnan sosial, kaminda un mucha muhé ku sèn, ta topa un 
hòmber pober ta bende webu di galiña kantu di kaya. El a puntra kuantu pa dozein i 
e hòmber a bis’é: “fl 6,00.” E mucha muhé a saka un papel di fl 10,00 i bisa e 
hòmber:”Mi ta pagá bo fl 10,00 pa 2 dos dozein.”  
E hòmber a kontestá: “Ok ta bon. Awe mi no a bende nada ainda tòg.”  
Ku un smail e mucha muhé a tuma su dos dozein di webunan i drenta su outo luhoso 
bai.  
E tabata purá, pasobra e ku su amiga ta bai lùnch den un restourant luhoso.  
Nan a kome nan barika yen. I ora e kuenta a bini, e mucha muhé a bisa su amiga: “ 
Awe ami ta trit.”  El a duna e weiter fl 200,00 pa paga e kuenta di fl.150,00. Tanten 
nan tabata lanta pa bai, el a bisa e weiter: “E sobrá ta pa tep.” 

1.4 Algun ehèmpel Bíbliko di hendenan ku a topa Hesus i nan bida 
a kambia  
Tur dia nos ta topa hende den nos bida: riba kaya, na skol, na lès di baile, na treinen di un òf 
otro deporte, den pakus, na laman etc. Algun di e kontaktonan aki por ta agradabel i 
plasentero, pero hopi biaha nan ta kontaktonan pasahero i no tantu profundo. Ora nos tin un 
kontakto real ku un hende, e kontakto ei ta laga un marka atras ku nunka mas bo por lubidá. 
Ta un kontakto ku ta kambia bo bida pa semper.  

E kontakto ku Hesus ta inspirá e hende i pèrmitié krese den su fe 
pa grasia di Dios. Tur loke e hende risibí di Hesus, e ta hañ’é 
grátis. Esei nos ta yama e grasia di Dios. Den un kontakto 
personal ku Hesus, E ta ofresé nos su amor inkondishonal, i nos 
ta aseptá esaki. I nos bida ta kambia kompletamente. Bo ta bira 
un kriatura nobo. Hendenan rondó di bo ta bai kuminsá mira e 
kambionan den bo, pasobra ora bo aseptá Hesus den bo bida, no 

ta bo mes ta biba mas, pero ta Kristu ta biba den bo. (Gal. 2,20) 

Pues nos ta mira ku e enkuentro ku Kristu: 

• ta toka nos profundamente, 

• ta laga nos krese den fe, 

• ta semper un grasia – nos ta hañ’é grátis, 

• ta ofresé nos un amor inkondishonal. 

E ta kambia bo bida i lo bo bira un kriatura nobo! 

Den e siguiente kantika nos por tende historia di un hende ku su bida a kambia ora ku el a 
enkontrá Kristu. E ta splika di e komentarionan ku e ta haña di e hendenan rondó di dje. 
Hopi hende ta bisa ku el a bira ‘loko’, pero esei no a strob’é di biba su fe den Kristu.     

El Loco – Felipe Garibo 

Tarea 5 

Den Beibel tin hopi kaso di hendenan ku despues ku nan a topa ku Hesus, a kombertí i 
kambia nan bida kompletu. 

Lesa den grupo di 3 studiante kada un, un di e teksto Bíblikonan aki. Nota pa bo mes kon e 
enkuentro ku Hesus a bai i kon esaki a kambia bida di e persona. Despues e grupo ta bai 
deliberá huntu riba kada un su teksto. 

1. Huan 3, 1-21           Kombersashon entre Hesus i Nikodemo  

2. Huan 4, 5-42           Hesus ta kombersá ku e muhé samaritano 

3. Huan 4, 43-54         Hesus ta sana yu di un ofisial romano di Kafárnao 

4. Marko 5, 1-20          Hesus i hòmber poseé na Gerasa 

5. Lukas 19, 1-10        Hesus i Zakeo 

6. Huan 8, 1-11           Hesus ku e muhé adultero    
 

Bo tambe lo ke tin un enkuentro personal ku Hesus? Bo tambe ke nase di nobo, den Kristu 
Hesus? Aki ta sigui dos kantika ku por yuda bo den esaki:  

• I’m a new creation – A brand-new man 

• Renacer – Felipe Garibo 

https://youtu.be/bsL4Uc2pwx8?si=cbN7pJ7fiKE7acVh
https://youtu.be/UWwKz-BWP-c?si=HWP8URXAC7B5_Ra6
https://youtu.be/cO_Ndh0N72Q?si=eqbGyFwxuqTAp_SK

Tin biaha komo hóben nos a tende di Dios for di chikitu, pero nos ta pensa ku nos tin tempu 
ainda pa buska Dios. Nos kier disfrutá di nos bida na nos manera. Nos no ke tene nos mes 
na tur loke un bida kristian ta pidi di nos. Nos ta sinti ku nos ta pèrdè e libertat pa nos mes 
disidí kon nos tin ku biba nos bida. Sin para ketu ku e loke nos ta logra sin Dios, ta 
libertinahe i no libertat. Berdadero libertat ta den Kristu Hesus so nos por hañ’é!  P’esei 
Felipe Garibo kier invitá bo pa bo lanta buelo i bini serka Hesus.   

• Juventud levanta vuelo – Felipe Garibo 

1.5 Iglesia na sirbishi di evangelio 
Ta importante pa nos sa kiko ta Iglesia. Iglesia ta e komunidat di kreyentenan ku ta reuní pa 
adorá Dios i pa sigui Hesus su siñansa. E kreyentenan ta reuní pa adorá, pa siña i pa sirbi. 
E siguidónan di Kristu ta forma e kurpa i Hesus ta e kabes.  
Iglesia no ta djis un edifisio. Ora Beibel ta papia di Iglesia, no ta e edifisio di misa e kiermèn, 
sino tur e personanan ku ta sigui Kristu. 

P’esei komo Iglesia ku ta sigui Kristu nos mester ta na sirbishi di evangelio. Evangelio ta e 
bida, sufrimentu, morto, resurekshon i siñansanan di Hesus. Si komo Iglesia nos kier sirbi 
evangelio, nos tin ku biba manera Hesus a siña nos pa biba. 

Hesus a bisa: “Laga esun ku ta mas importante sea manera esun mas 
hóben i laga esun ku ta lider, ta manera un sirbidó.” (Lukas 22, 26) 

Aki Hesus komo Rei i Salbador a duna nos komo mandamentu pa nos 
tambe sirbi otro manera E a sirbi nos. E ta siña nos ku e sirbishi di un 
kristian ta nase di e amor ku e ta sinti pa Hesus i di e amor i preokupashon 
ku e tin pa tur esnan ku Hesus dun’é oportunidat di yuda i guia den bida.  

Amor pa Dios i pa próhimo no ta djis un sintimentu. Ora nos ta stima di 
bèrdat, nos ta deseá na yuda otro den nan nesesidat, pa nan por biba felís. 

Komo parti di Iglesia, e kurpa di Kristu, nos mester ta dispuesto na sirbi tur hende sin tene 
na kuenta posishon ekonómiko ni edat.  

Tin hende ta pensa ku ta e hende rikunan so mester yuda i sirbi esnan pober. Otro ta pensa 
ku ta e pobernan mester sirbi esnan mas riku. Tambe tin ku ta pensa ku ta hende yòn tin ku 
sirbi esnan mas grandi, i algun ta pensa ku ta esnan mas grandi tin ku sirbi esnan mas yòn.  

Sinembargo Hesus a siña nos otro kos. El a siña nos ku: “Esun ku ke ta grandi meimei di 
boso, mester sirbi e otronan. Es ku ke ta number un, mester ta boso katibu. Méskos ku yu di 
hende no a bini pa hende sirbiÉ ma pa E sirbi nan, i pa E entregá su bida pa liberashon di 
hopi hende.” (Mateo 20, 26-28)  

Tin diferente manera pa sirbi. 

Nos por yuda otro na diferente manera. Nos por yuda un hende: 

• Ekonómikamente: yuda un hende ku kuminda òf otro nesesidatnan. 
 

• Sosialmente: ofresé bo amistat na por ehèmpel un imigrante, òf un studiante, 
trahadó òf parokiano nobo. 
 

• Físikamente: nos por kuida un enfermo òf un ansiano ku mester di yudansa. 
 

• Spiritualmente: Nos por ta solidario ku un hende ku ta sufri, dor di nos orashon, 
ayuno, konsuelo i konbibensia. I tambe nos por gosa ku esnan ku ta kontentu. 

https://youtu.be/GrW5Q7qbWPY?si=EEj6dbA5nLIqhUzR

Un sirbishi na otro por ta grandi òf por ta chikitu, tur yudansa ta importante. Nos no mester 
keda sin yuda, pasobra nos ta pensa ku loke nos por hasi ta muchu poko.  Tin biaha e gesto 
di mas chikitu, por alegrá i kambia bida di un otro. Por ehèmpel: un saludo kòrdial, un smail, 
un brasa, un chiste, un kombersahon kòrtiku, un regalo chikitu, tur esakinan por nifiká hopi 
pa un hende. 

Algun ehèmpel: 

➢ Un biaha un viuda ku a kaba di muda den un bario nobo ta konta kon algun mucha a 
bin bati na su porta i ofresé un makutu ku alimento. I den e makutu tabatin un karta 
ku ta bisa: Si señora tin mester di hende pa bai kumpra kos pa señora na tienda 
yama nos. I nan a pone nan nòmber i nan number di 
telefòn aserka. E viuda a keda sumamente kontentu ku 
e bunita gesto i nunka mas el a lubid’é. 
 

➢ Un biaha un bisiña a lubidá di saka su kliko di shushi 
pafó riba e dia ku Selikòr tin ku pasa rekohé e shushi. E 
otro bisiña ku a ripará esaki, a saka e kliko, ku tabata 
yen yen, pafó i bolbe hink’é aden bèk ora trùk di shushi a kaba di pasa. Ora e doño 
di kas a yega mira e kliko pará paden el a desesperá, pasobra el a kere ku e ta yen. 
Ora el a bai wak, el a mira ku e kliko ta bashí. El a keda mashá kontentu ku e bunita 
gesto. 
 

➢ Susi tabata sintá den pouze, na un lugá poko apartá di e otro muchanan. Tabatin yen 
di kos ku no tabata bai bon den su bida. E tabata hopi tristu i preokupá, pero e no 
kier a papia ku niun hende. Su amiganan ta papia i hari ku otro sin paga tinu mes ku 
e ta tristu awe. A pasa un dosente ku a ripará e fèrdrit den su kara i a bini serka dje 
dun’é un brasa, i bis’é pa e konfia Dios ku tur kos lo bai bon. E simpel brasa i e 
palabranan di e dosente ei, a duna Susi un forsa i ánimo pa enfrentá su retonan. 
 

➢ Brian no a pidi pa e bai tualèt na  tempu i el a uriná su karson. E tabatin hopi 
bèrgwensa i tabata puntra su mes kon e ta bai hasi ora e otro 
muchanan di  klas haña sa. Pió ainda ora e tin ku sali klas i 
tur otro mucha di skol tin ku mira ku el a pishi su karson. 
Diripiente e mucha sintá banda di dje, a lanta ku su bòter di 
awa, trompeká i plama tur e awa riba Brian. Brian a keda 
papa muhá. E maestra a kore bini pa bin yuda Brian. El a fi’é 

un ünifòrm di e tim di skol i lag’é bai kambia su paña den baño. Asina Brian a haña 
un bon chèns di bai tualèt, i kambia su paña sin ku e tabatin ku pasa bèrgwensa.  
Depues di skol el a bai serka e mucha ku a plama awa riba dje i el a puntr’é: “Ta di 
bèrdat bo a trompeká plama e awa riba mi?” E mucha a smail i bis’é: “ E kos ei a 
yega di pasa mi tambe un biaha, pero ami si no tabatin niun hende pa yudá mi i mi 
mester a soportá e zundrá di mi maestra i e tentamentu di e muchanan. P’esei ora mi 
a ripará kiko a pasa ku bo, mi a pensa un manera pa yuda bo, pasobra ami sa kon 
laf e kos ei ta!” 

Den e ehèmpelnan aki nos por mira kon gestonan chikitu, a hasi un diferensia grandi den un 
hende su dia. Pero ta atento i kla pa yuda i sirbi otro ta algu ku ta eksigí hopi sakrifisio di un 
persona. Tin biaha e ta bai fásil, pero tin biaha bo tin ku sakrifiká bo mes, pa bo por yuda un 
otro. Pensa riba: 

• un familiar ku tin ku kuida un famia enfermo pa largu tempu;  

• un mayor ku tin ku lubidá su mes pa e por yuda su yunan;  

• un maestra ku ta sakrifiká e tempu pa su famia, pa e prepará i dediká mas tempu pa 
su alumnonan;  

• e entrenadó ku boluntariamente ta ofresé su ora liber pa e trein mucha i hóben. 

Komo kristian ora e sakrifisio pa yuda otronan ta kai nos pisá, nos tin ku kòrda riba Hesus ku 
a sakrifiká su bida pa sirbi nos. Hesus ta e perfekto ehèmpel di un sirbidó. E no a bini na 
mundu pa kedá sirbí, sino pa sirbi. El a stima nos mas ku nos mente lo por komprendé.  

• El a sirbi e pober, e ignorante, e pekadó i esun despresiá.  

• El a siña e evangelio na tur ku kier a tende.  

• El a lanta mortonan i kura enfermonan. 

• El a duna di kome na esnan ku tabatin hamber. 

Si Hesus a pasa tur esaki pa yuda nos, nos tambe komo Iglesia di Dios, 
mester por hasi esfuerso pa yuda otro. Dios mes lo duna nos e forsa, 
sabiduria, pasenshi i e hèrmèntnan nesesario pa nos por kumpli ku e mishon.  

Organisashonnan di Iglesia ku ta yuda i sirbi esnan den nesesidat 

Komo Iglesia nos ta yuda hendenan rònt mundu. Iglesia Katóliko, entre otronan, konosé hopi 
organisashonnan ku ta sirbi i yuda esnan den nesesidat: 

• Nan ta yuda ku kosnan material (kuminda, paña, lugá pa hospedá)  

• Tambe nan ta duna atenshon emoshonal den situashonnan di pobresa,  desasternan 
natural, konfliktonan armá òf hendenan sosialmente marginá. 

E organisashonnan aki ta promové: 

• hustisia sosial,  

• solidaridat,  

• igualdat i e rèspèt pa dignidat humano.  

Ku e meta pa sòru pa mihó bienestar i harmonia sosial den mundu. 

 

Tarea 6: 

Analisá den grupo di 3 studiante un organisashon religioso ku ta aktivo na Kòrsou òf na otro 
partinan di mundu. Duna un presentashon di entre 10 pa 15 minüt tokante di:  

 - nan historia,  

 - pais di orígen,  

 - paisnan ku nan ta aktivo,  

 - fundadó,  

 - meta, 

 - riba kua grupo nesesitá e ta dirigí su mes  

 - aktividatnan di e organisahon.  

 - bo opinion tokante di e e organisahon.  

Algun ehèmpel di e organisashonnan aki ta: 

 - Caritas Curaçao 

 - Fundashon San Vicente de Paul Korsou (AIC) 

 - Asosashon Damanan Salesiana Korsou 

 - Cordaid 

 - Pieterspenning (Peter’s pence) 

 - Fundashon Johannes Bosco 

 - Huis voor de verlichting van het lijden (House for the Relief of the Suffering 

 - Actioma 

 - Adelbertvereniging  

 - Adveniat  

 - CNV  

 - FNV 

 - Huis voor de Pelgrim 

 - Kansfonds 

2. Studiantenan por buska informashon for di internèt, pero tambe por tene entrevista ku 
personanan enkargá ku e organisahon.  

3. Studiantenan  ta hasi uzo di materialnan visual manera potrèt i/òf filmashon (no mas largu 
ku 3 minüt) pa respaldá nan presentashon. 

2. Konsenshi kristian krítiko 
 

Manera nos a mira kaba den e kapítulo anterior ku den un kontakto personal ku Hesus, 
Hesus ta ofresé nos su amor inkondishonal, i nos ta aseptá esaki. Aseptá Hesus su amor 
den nos bida, ta nifiká tambe aseptá e mandamentunan di Dios. E mandamentunan aki tin 
un importansia krusial pa yuda nos forma nos konsenshi komo hende kristian.  

Ora Hesus a bini na mundu, E tabata hasi hopi kos, ku pa e fariseo i e dòktornan di lei, 
tabata kontra di e lei di Moises. E tabata kura hende riba Sabat; E tabata kome na mesa ku 
pekadónan; El a pèrmití su apòstelnan piki trigu riba dia di Sabat etc. Pero Hesus a bisa bon 
kla:  
“No pensa ku Mi a bin pone un fin na siñansa di e bukinan di lei i di e profetanan. Al 
kontrario Mi a bini pa asina Mi laga nan nifikashon berdadero sali na kla. Mi ta sigurá boso: 
Promé ku shelu i tera pasa bai, niun lèter chikí ni un pida di un lèter di e lei lo no pasa bai, 
promé ku e sosodé. P’esei antó, si un hende no mantené asta un di e mandamentunan di 
ménos importansia na vigor i e siña otro hende pa hasi mes un kos, lo e ta di ménos 
importansia den reino di shelu. Pero esun ku kumpli ku nan i siña otro hende kumpli ku nan, 
lo e ta importante den reino di shelu. Ami ta bisa boso: Si boso no kumpli ku lei hopi mas 
mihó ku e fariseo- i dòktornan di lei, boso no ta drenta reino di shelu.” (Mateo. 5,17-20) 

Aki Hesus a papia palabra kla ku nos. Nos mester kumpli ku e mandamentunan di Dios pa 
nos por drenta reino di shelu.  
Dios ku a liberá su pueblo for di Egipto, a sera un aliansa pa medio di Moisés ku nan riba e 
seru Sinaï. E tabata ke pa e pueblo hudiu tambe hasi algu p’É. E aliansa ta konsistí ku Dios 
lo ta e úniko Dios ku nan lo adorá i E lo t’ei semper pa yuda e pueblo, i e pueblo lo tene su 
mes na e mandamentunan ku El a duna nan. 

Kon nos ta siña i biba e mandamentunan aki?  
Hende ta yega na siña lei, norma i balornan prinsiplamente durante di su edukashon. For di 
chikí mayornan, maestronan, pastornan, dirigentenan ta imprimí esakinan den e mucha su 
mente.  

E ora ei serka e mucha ta bai kuminsá desaroyá un konsenshi. E konsenshi ta un parti den 
nos paden, ku ta bisa nos kiko ta bon i kiko ta malu.  

Un parti grandi di nos konsenshi ta konsistí di mandamentu i reglanan, esta kiko nos 
mester hasi i kiko nos no mester hasi. Por ehèmpel:  

• no mata 

• no hòrta 

• no diskriminá 

• respetá hende 

• no hasi kos deshonesto 

• no spik ora di un prueba etc. 

Anto ora bo hasi, òf ke bai hasi algu kontra di regla bo konsenshi ta kuminsá 
remordé. Bo ta bai kuminsá sintí bo kulpabel, tin biaha for di e momentu ku bo pensa pa 
hasi algu robes. E konsenshi por mira nos paden, i sa ki kos robes nos tin idea di hasi. Kos 
ku nos sa ku nos mayornan i edukadoran lo no aprobá.  

Asina nos konsenshi ta remordé tambe ora nos hasi kos ku ta kontra di e leinan di 
Dios. Kon nos ta yega na un konsenshi kristian? 

2.1 E dies mandamentunan 

Mayoria biaha nos ta yega na fe dor di nos mayornan. For di chikitu nan ta hinka e dies 
mandamentunan i leinan di Dios den nos. Na skol i den nos Iglesia tambe nos ta siña di Dios 
su mandamentunan. E mandamentunan aki Dios no a duna nos pa molestiá nos, pero nan 
ta netamente pa nos por biba felis aki na mundu. E mandamentunan ta pa spar ami for di e 
otro i pa spar e otro for di mi.  
Biba segun e mandamentunan di Dios ta nifiká keda fiel na Dios i keda fiel na bo próhimo. 
Pues no laga ni Dios, ni bo próhimo na kaya. E mandamentunan ta partí den dos. E promé 
tres mandamentunan ta bisa bo kon bo tin ku trata ku Dios i e sobrá shete mandamentunan 
ta siña bo kon bo tin ku trata ku bo próhimo. 

Den Beibel nos ta haña e mandamentunan di Dios den e buki di Éksodo 20, 2-17 i den e 
buki di Deuteronomio 5, 6-22. Hopi biaha nos ta papia di dies mandamentunan di Dios. 
Esaki debí ku Beibel mes ta papia durante tres okashon di dies mandamentu. Den 
Deuteronomio 4,13; den Deuteronomio 10,4 i den Éksodo 34,28. Pero ora nos lesa e 
tekstonan aki, nos ta ripará ku nan ta mas ku dies mandamentu. E dies mandamentunan ku 
nos ta siña ta mas bien un interpretashon di e mandamentunan.  

 

Santifiká dia di Señor 

Tin mas kos ku ta diferente den e dos tekstonan aki. Por ehèmpel: den e buki di Éksodo e 

dikon mester tene sabat liber komo dia di Señor, ta basá riba e echo ku den historia di 

kreashon Dios a traha mundu den seis dia i sosegá riba e di shete dia. Den e buki 

Deuteronomio  mester tene e dia ei liber pa Señor, pasobra El a salba e pueblo di Israèl for 

di sklabitut na Egipto. Dos motivashon diferente, pero un mandamentu. Tin un dia ku mester 

ta dediká na Dios. Awor un pregunta ku semper ta bini dilanti ta: Ki dia ta e dia ku mester 

santifiká, e di shete òf e di promé dia di siman. djasabra (sabat) òf djadumingu (e dia ku 

Hesus a resusitá)?  

Den Tèstamènt bieu nos a mira den tantu e buki di Éksodo 
komo e buki di Deuteronomio ku e dia di reposo ta e di shete 
dia, e sabat (djasabra). Hesus i su disipelnan tambe tabata 
warda e dia di reposo aki. Nan tabata bai snoa i probechá einan 
pa trese e evangelio. Pero fariseonan ku a mara e dia di reposo 
na yen di regla, tabata reklamá Hesus ku E i su disipelnan 
tabata hasi yen di kos ku tabata kontra e reglanan di sabat. 

Hesus a bisa nan:” A traha e sabat pa hende i no hende pa sabat. Ke men e Yu di hende tin 
outoridat riba sabat tambe.”(Mk 2, 27-28)  

Despues ku Hesus a subi na shelu e apòstelnan a sigui bai snoa riba sabat i nan tambe 
tabata probechá prediká e evangelio ei nan. I djadumingu nan tabata reuní den e 
komunidatnan kristian pa nan prediká e evangelio, parti pan i bebe biña manera Hesus a 
pidi pa hasi.  

Tin un teoria ta bisa ku despues di tempu e hudiunan a kuminsá reklamá e hudiunan  ku a 
bira kristian, ku nan no ta kumpli manera mester ta ku leinan di Moises ( p.e. sirkunsishon) i 

ku nan ta sigui pone siñansanan di Kristu Hesus riba esnan di Moises. (Echonan 5, 28-29) 
Pa e motibu ei despues di tempu a ninga e kristian hudiunan aki e 
entrada na snoa riba sabat, e dia di sosiegu.  

E tempu ei ta den snoa so por a tene e ritualnan di sabat i lesa Dios 
su Palabra for di e ròlnan ku ta wardá den un kamber spesial den 
snoa. No ta manera awor aki ku tur hende por tin un Beibel, e 
Palabra di Dios, na kas.  

Awor ku nan no por a bai alabá Dios den snoa mas riba sabat, nan 
a keda reuní solamente riba djadumingu, den e komunidatnan 
kristian pa tene e selebrashonnan ku Hesus a siña nan dia di último 
sena. Nan tabata tene e selebrashonannan aki riba djadumingu e 
promé dia di siman, komo ku ta riba e promé dia di siman aki Hesus a resusitá. (Mt.28,1; 
Mk.16,2; Lk. 24,1;  Hn. 20,1 i 19).  

Kontrali na e aliansa bieu ku Dios a sera ku su pueblo di Israèl, ku tabata entre Dios i e 
pueblo hudiu so, Hesus a sera un aliansa nobo ku su disípelnan 
durante e último sena. Di mésun forma El a kohe e kopa despues 
di sena i a bisa: “Esaki ta e kopa di e aliansa nobo konfirmá ku 
mi sanger, ku lo ta dramá pa boso.”  (Hn. 20,1; 1Kor.11,25; Lk. 
22,20)  
 

Kristu Hesus a duna Lei su berdadero nifikashon pa tur hende ku 
kere, keda aseptá komo hustu. (Rom.10,4) Pues e aliansa nobo 
di Hesus aki ta pa tur hende ku kere den djE i no pa e hudiunan so.   
Hudiunan a keda ku nan dia di reposo/sosiegu ku ta e sabat i mayoria kristiannan a keda ku 
e djadumingu komo dia di Señor. Un religion kristian ku si a keda mará na e di shete dia, 
esta e sabat, ta e Atventistanan di Shete Dia. Nan ta haña ku otro religionnan kristian a 
kambia e mandamentu aki di Dios, dor di kambia e dia di sosiegu di djasabra pa djadumingu 
i ta traha nòrmal riba sabat. I e otro kristiannan ta defendé nan kurpa manera Hesus a hasié 
den Huan 5, 17, ora fariseonan a reklam’É ku e ta traha riba sabat: “Te ku awor mi Tata ta 
traha kontinuamente i Ami tambe mester hasi mi trabou.” Den e teksto di Rom. 6,14 nos por 
lesa: ” E ora ei piká lo no dominá boso, pasobra boso no ta someté mas na Lei di Moises, 
pero na grasia.” 

2.3 Adorashon di imágen 
Un otro mandamentu ku ta trese hopi diskushon entre e kristiannan ta e mandamentu 
kaminda Dios ta bisa:” No traha ningun imágen di niun Dios, den niun forma: ni di loke tin na 
shelu, ni di loke tin den awa bou di tera. No hinka rudia adorá nan, pasobra Ami Señor, bo 
Dios, no ta tolerá ningun otro dios.” (Éks. 20,4-5a)   
Katólikonan kontrali na otro religionnan kristian ta hasi uzo di hopi imágen den nan 
Iglesianan i durante di e Santu Sakrifisio di Misa. Katólikonan ta adorá e imágennan aki i 
falta ku e mandamentu di Dios? 

Nò, katólikonan no ta adorá e imágennan ku tin den misa. Nan ta uza nan manera kualke 
hende por uza un potrèt. Yen di nos tin un potrèt di nos mayornan, yunan òf famianan bibu 
òf defuntu, kologá den kas, riba nos mesa na trabou, den nos pòtmòni etc. Nos ta uza e 
potrèt ei djis pa nos keda kòrda riba e persona ku ta òf a nifiká hopi den nos bida.  

❖ Asina e katólikonan tambe ta uza e imágennan den misa, pa nan keda kòrda riba e 
sirbidónan fiel di Dios. Hendenan ku katólikonan ta atmirá pa e bida santu, fiel, i 
obediente na Dios ku nan a biba. Nan ta sirbi komo ehèmpel pa otronan tambe sa 
kon nan tin ku biba.  

❖ Ora un katóliko ta resa dilanti di un di e imágennan aki ta na Dios e ta resa i e ta pidi 
interseshon di e santu pa pidi Dios p’e. Bo por kompará esaki ku ora na kas bo kier 
bai un fiesta por ehèmpel, i  bo tin miedu di bai papia ku bo tata pa pidié pa bo bai 
fiesta, bo ta pidi bo mama pa bai pidi tata pa bo. Òf na skol ku bo no a keda kla ku un 
tarea, bo ta bai papia ku bo mèntòr laga e bai papia ku e dosente pa bo. Òf klas ta 
laga e studiante di mas ehemplar ku semper tin su kosnan na òrdu, pidi e dosente pa 
duna klas un chèns mas pa entregá e tarea. Hopi chèns ku e ora ei sí e dosente ta 
bai di akuerdo. Asina ei un katóliko tambe ta pidi e santunan pa pidi Dios p’é, komo 
ku e santu tabatin un bida ehemplar, e ta pensa ku Dios ta skucha 
nan mas lihé.  
 

❖ E imágen riba su mes no tin balor, ta e loke e ta representá tin 
balor. Si un imágen kai kibra, ta un lástima, pero ta nòrmal ta barié 
benta afó i pone un otro na su lugá.  
 

❖ Iglesia katóliko ta e Iglesia kristian di mas bieu, ku a kuminsá for di 
e apòstelnan, ku Pedro komo e promé Papa. E tempu ei hopi hende 
no tabata por a lesa, ni skirbi. E imágennan tabata yuda e fielnan pa nan por kòrda e 
santunan di Iglesia i e historianan importante manera e kaminda di krus. E 
kustumber di hasi uzo di imágennan ei, a keda te dia di awe. 
 

❖ Si nos ke bai un tiki mas profundo, mester bisa ku e mandamentu no ta prohibí traha 
un imágen, sino e ta prohibí pa traha imágen di otro diosnan falsu ku e paganonan 
tabata adorá. Si nos lesa Eks.20,4 den su konteksto, pues mester lesa versíkulo 3 i 5 
tambe, lo sali na kla ki sorto di imágen e mandamentu ta papia di dje.  
Ademas, Dios mes a manda Moises pone imágennan den e arka (Eks.25,18-22). E 
tempel di Herusalèm tambe tabata yen di imágen (Reinan 6,23-28). 
  

❖ Si nos bai un eksposishon tambe nos ta mira tur 
sorto di imágen di hende, bestia òf kos. Riba 
plenchinan tin yen di imágen di nos héroenan ku hasi 
kosnan grandi pa nos país manera: Pedro Lius Brion; 
Angel Job; Doktor Da Costa Gomes; Tula; etc. Esei 
no ta nifiká ku ta adorá e imágennan aki.  
Si saka e mandamentu aki di Dios for di konteksto i 
tum’é literalmente manera e ta skirbí, e ora ei lo mester deshasí di tur potrét, imágen, 
busto i otro obranan di arte tur kaminda na mundu i no esnan religioso so. Pero esaki 
no ta nesesario, pasobra niun hende no ta adorá e imágen i e obra di artenan aki. 
Nan ta sirbi komo un rekuerdo di  hendenan ku a nifiká hopi den komunidat. Méskos 
ta pasa ku e imágennan den misa. No ta adorá e imágen, pero Dios so i ta pidi e 
santu pa intersedé pa nos dilanti di Dios.  

Pa loke ta trata e otro mandamentunan no tin masha diferensia entre e diferente religionnan.   

2.4 Kua ta e mandamentu di mas importante segun Hesus? 
Un fariseo eksperto den lei a puntra Hesus kua ta e mandamentu di mas importante? Hesus 
a kontest’é: “ Stima Señor bo Dios di henter bo kurason, ku henter bo alma i ku henter bo 
mente. Esei ta e mandamentu di mas grandi  i importante.  Ma e di dos mandamentu ta mes 
importante: “ Stima bo próhimo manera bo ta stima bo mes. Henter e lei di Moises i e 
siñansa di e profetanan ta dependé di e dos mandamentunan aki.” (Mt. 22, 37-40) 
 

Hesus a kue tur lei i mandamentunan i hinka nan den e dos mandamentunan aki. Bo por 
bisa ku Hesus a kue tur e mandamentu i leinan kambianan den un palabra AMOR. Aki nos 
por mira e triangulo di amor entre: Dios, próhimo i Ami. 

                                                                       Dios 

 

                                  Próhimo Ami 

 

Diferensia di religion por perkurá pa basta problema, diskushon i den sierto kasonan asta 
guera entre hende. Nos komo Iglesia Katóliko ta profesá ku nos tin e plenitut di e revelashon 
di e bèrdatnan di Kristu. Pasobra Dios a revelá su bèrdat total den Hesukristu, i Iglesia a 
risibí e bèrdat aki i a warda e revelashon aki den su totalidat pa motibu di su konekshon ku e 
apòstelnan fiel na Hesus.  

No opstante nos no por nenga e bèrdat tampoko, ku Dios por revelá su mes na tur hende, i 
p’esei nos por bisa ku tur religion tin algu di bèrdat tokante Dios. Esaki ta pone nos rekonosé 
e elementonan berdadero ku e diferente religionnan tin, i dialogá pa asina tur hende por 
yega na plenitut di fe. 

E dialogo amoroso i respetuoso ta un nesesidat ku semper mester ta presente den tur 
kombersashonnan. Apesar ku Dios a revelá su mes kompletamente den Hesukristu, E ta 
pèrmití e diferensia di religion. Esaki no mester ta un problema pa nos i e mester yuda nos 
rekonosé e deseo ku tur hende tin di konosé i yega serka Dios. Presisamente pa e motibu 
aki e diferensia di religionnan mester guia nos na un diálogo profundo ku por kontribuí den e 
formashon di un mundu mas mihó.  

Si nos realisá esaki, nos lo stòp di bringa otro, i uni forsa pa logra gana mas alma pa Dios. 
Tanten ku nos ku ta kere, ta pleita ku otro pa motibu di un kòma òf un pùnt  den e 
Beibel, esnan ku no ta kere ta hala mas leu ainda for di Dios. Satanas ta haña lus bèrdè 
pa e sigui hòrta, mata i destruí. Si nos bai pone nos enfoke pa huntu nos ban yuda esnan ku 
no ta kere bira kreyente, enbes di bringa entre nos ku ya ta kere, nos lo kumpli ku e 
mandamentunan di Dios, ku den un palabra ta AMOR i nos lo laga husgamentu pa Dios. 
Dios ku kontrali na hende, sí sa i ta komprendé e historia, pensamentu i sentimentunan di e 
hende. Nos ku no  sa esakinan ta husga solamente a base di loke nos ta mira òf tende, 
p’esei nos huisio hamás por ta hustu manera e huisio di Dios.  

Hesus ta nos Bon Wardadó i e ta kuida tur su karnénan. Tur su karnénan ta skucha su 
bos. El a entregá su bida pa tur su karnénan. “ Ami ta e bon wardadó; 
Mi konosé mi karnénan i nan konosé Mi. Méskos tambe Mi konosé mi 
Tata i mi Tata konosé mi; Mi ta entregá mi bida pa mi karnénan. Mi 
tin otro karné tambe, ku no ta di e kurá aki. Mi mester guia nan 
tambe; nan lo tende di Mi i lo ta un trupa di karné ku un 
wardadó.” (Huan 10, 14-16)  

Aki nos ta mira ku mas importante ta pa kada hende tin un 
kontakto personal ku Kristu e Bon Wardadó. Pa nan por skucha 
su bos i ku na fin di tempu nan por pasa dor di e porta pa drenta reino selestial. No ta den 
un kurá so Hesus tin kristian, den tur kurá kaminda ta proklamá e bon notisia i e hendenan 
ta praktiká e lei di AMOR, tin kristian. (Huan 10,14-16)  

Religion ta nesesario pa nos reuní huntu, pa alabá Dios, pa nos siña mas di Dios i pa nos 
sostené otro. Pero mas importante ta pa bo konosé Kristu i asept’É komo bo Salbador 
personal. Pa E konosé bo nòmber i abo konosé su stèm, pa E por guiá bo hiba kas serka 
Tata. Ban stima Dios riba tur kos i stima nos próhimo manera nos ta stima nos mes, sin 
diferensia i sin diskriminashon! 

 

AMOR 

Ilustrashon kon Iglesia ta funshoná

 

 

Tarea 1: 

1. Lesa e diferente teksto Bíblikonan ku a keda menshoná den e kapítulo aki i deliberá den 
grupo kiko abo ta komprendé bou di nan. 

2. Lesa e mandamentunan di Dios i elaborá den grupo kiko nan ta nifiká pa bo i splika kon 
fásil òf kon difísil ta pa kumpli ku e mandamentunan.  
 

 

Tarea 2: 

Lesa Èksodo 20, 1-17 kaminda nos ta haña e dies mandamentunan di Dios. Dosente ta 
repartí e klas den 5 grupo i kada grupo ta haña 2 mandamentu. Abase di e dos 
mandamentunan aki nan tin ku traha un kuenta. E kuenta aki mester keda sostené pa por lo 
ménos 3 teksto Bíbliko. 

3. Palabra i echonan di Hesus 
 

Den e kuater evangelionan e outornan ta konta di diferente milagernan ku Hesus a hasi. Tin 
di e milager ku bo ta haña den mas ku un di e evangelionan. Si nos konta kada milager un 
biaha so, tin mas o ménos kuarenta milager di Hesus den e evangelionan. E evangelistanan 
ta konsiderá e milagernan komo Dios su intervenshon den mundu. Dios ku ta intervení pa 
restourá tur loke no ta bon den e mundu. E promé kos ku Dios ta drecha ta e relashon entre 
E ku hende, ku a kibra pa motibu di piká. El a  manda su Yu pa drecha e relashon aki. P’esei 
Hesus tabata bai serka e hende, òf e hende tabata bini serka djE pa haña kura, i pa haña 
pordon.  

Kiko ta un milager? 
Si nos mir’é na un manera ophetivo nos por bisa ku un milager ta ora un kos insólito, 
sobrenatural pasa. Algu ku ta lanta e sintimentu di atmirashon i asombro serka hende, por 
ehèmpel ora ku un hende ku tabata hopi malu kura diripiente sin ku man di hende a hasi 
nada pa e kura, òf ora un hende skapa di un aksidente ku lo tabata un morto sigur. 

Un hende kreyente ta mira esakinan komo un milager di Dios. Un hende ku no ta kreyente ta 
mira esaki komo un kasualidat òf komo algu ku ainda e no tin splikashon p’é, pero ku e 
splikashon ta eksistí. Asta algun kreyente ta mira milagernan komo un eksepshon riba e 
leinan di naturalesa. Solamente un hende ku tin fe, por mira man di Dios, no solamente den 
kosnan sobrenatural, sino tambe den tur kos rondó di dje.   

Esnan ku ta kere den e Palabra di Dios, ta mira Dios su grandesa den tur suseso. Tambe e 
kosnan nòrmal di tur dia, por bira algu den kua e ta mira e maravia di Dios. Por ehèmpel, 
den e solo ku ta kima; den e echo ku el a mira un dia mas di bida; ku e por mira, tende, 
papia, kana, traha; den e naturalesa ku despues di un tiki awaseru ta bona bira bèrdè i 
bunita etc. I e ta gradisí Dios tur dia di nobo, pa tur e milagernan aki. Lo bo por mira den tur 
kos un milager, na momentu ku bo realisá ku nada no ta sosodé di mes.  

Si nos tuma un momentu so pensa kuantu kos tin ku pasa pa nos wowo por mira, pa nos 
boka por papia, ku bo por drumi anochi sin kòrda ku bo tin ku hala rosea, ku bo kurason tin 
ku sigui bati, ku bo nirnan i tur sobrá organo ta sigui traha nòrmal.  No papia mes di nos 
naturalesa, kaminda tur kos ta trahá na un manera milagroso. Solo ta sali i baha, mundu ta 
drai rondó di su mes i di solo,  pipita ta kai den tera bira un palu di fruta, kada animal ta 
formá di tal manera ku ta fásilit’é yega na su kuminda. Un mama ta sali na estado i e yu ta 
forma den su barika sin ku e mes tin ku hasi nada. Ora hende tuma tempu pensa riba tur e 
kosnan aki, e tin ku realisá ku nada no ta bini di mes. Mester tin un Ser ku ta asina 
mahestuoso, inteligente i poderoso, pa por a diseñá, krea i mantené henter e universo aki.  
Ora nos ta biba pa biba sin paga tinu na e maravianan rondó di nos i nos tuma tur kos komo 
nòrmal, nos por duda bèrdat ku Dios ta milagroso.  
Pero pa e berdadero kreyente e milagernan ta un señal tambe di kon e reino di Dios lo ta bai 
ta. Nan ta tambe un forsa ku ta mustra nos aki na mundu, kon poderoso e forsanan di e 
reino di Dios ta. Den e kapítulo aki nos ta bai analisá e diferente tipo di milagernan di Hesus. 

3.1 Pordon, e milager di mas bunita 
Hesus no tabata djis kura hende. Na promé lugá E tabata pordoná nan nan pikánan.  
Manera nos por mira ku a sosodé ku e hòmber lam den Mateo 9,1-8. Nos komo hende por 
pordoná otro, pero pordon kaminda e piká ta kita kompletamente, ta Dios so por duna.  
Hudiunan maske nan tabata sa esaki, hopi di nan tabata pensa ku Dios ta pidi di nos pa nos 
tene nos mes na tur e regla i mandamentunan. Dor di hasi esaki nan tabata pensa ku nan lo 
por minimalisá nan pikánan. Komo ku nan tabata asina dirigí pa tene nan mes na e 613 
reglanan di Moises, nan tabata sinti nan mes mas mihó ku e otro hendenan ku no tabata 
hasi esaki. Nan tabata pensa ku si nan hasi nan bèst pa no faya, Dios kasi no tin nodi di 
pordoná nan nada.  

Nan tabata hasi asina tantu esfuerso pa kumpli ku e 
mandamentunan di Dios, te ku bon mirá, nan a saka Dios for di 
wega, nan no mester di Dios mas pa pordon di nan pikánan. Pero 
nan ta lubidá  ku dor di e pikánan ku tòg nan tabata hasi, nan tabata 
mésun pekador ku tur sobrá hendenan. 

 

Hesus mester a aklará nan e dos puntonan aki: 

▪ Tur hende ta pekador i tin un debe serka Dios. 
▪ I ku El a bini pa paga e debe aki ku nos tin serka Dios. (Esaki ta e evangelio, 

e bon notisia. Hesus a bini pa salba pekadornan arepentí) 

Maske Hesus tabata hasi hopi milager, E no tabata ke pa e hendenan mir’É komo un hasidó 
di milager so. E no tabata ke pa nan kompar’É ku e magonan di e tempu ei ku tabata hasi 
magia djis pa haña fama i pa haña sèn. E tabata hasi milager solamente ora tabata 
nesesario i nunka E tabata hasié pa broma kon bon E ta. Mayoria biaha e tabata bisa e 
hendenan ku El a hasi milager p’e, pa nan no bai konta niun hende.  

3.2 E diferente sorto di milager di Hesus 
Hesus a hasi diferente sorto di milager. Den e paragraf aki nos ta ban para un ratu ketu na e 
diferetnte tipo di milagernan ku Hesus a hasi. 

1. Milagernan di sanashon 
2. Milagernan pa ekspulsá mal spirtitu (eksorsismo) 
3. Milagernan pa prueba Su outoridat 
4. Milagernan di lanta hende for di morto 
5. Milagernan natural 
6. Milagernan rondó di e bida di Hesus 

 
1. Milagernan di sanashon 

E gran mayoria di e milagernan ku Hesus a hasi, tabata 
milagernan di sanashon. El a kura hende lam, siegu, muda, 
surdu, leproso, e muhé ku derame etc.   
 

2. Milagernan pa saka mal spiritu (eksorsismo) 
Tin algun milager di Hesus kaminda e ta kura hendenan ku ta poseé pa mal spirtitu. 

Asina nos ta haña den Marko 1, 23-28, tokante di e 
hòmber den e snoa di Kafárnao i esun di e hòmber 
poseé di Gerasa den Marko 5, 1-20. 
Tin algun milager di sanashon ku tambe por kai bou 
di e milagernan di eksorsismo aki, ku ta esun di e 
hòmber muda den Mateo 9, 32-33.  

3. Milagernan pa prueba Hesus su outoridat 
Un otro tipo di milager ta e milargenan kaminda 
hendenan manera fariseonan i dòktornan di lei ta 
kuestioná Hesus su poder pa hasi milager i e 
hecho ku E ta hasi milager riba dia di sabat. I 
Hesus ta demonstrá nan ku e tin e poder i 
outoridat di Dios pa kura i saka demoño i ku e 
sabat ta trahá pa e hende, i no e hende pa sabat.  
Ehèmpelnan di e tipo di milager aki ta ora Hesus 
a kura hende i saka demoño for di hende riba dia 
di sabat. (Marko 1,23-28; 3,1-6; Lukas 13,10-17; 14,1-6; Huan 5,1-18; 9,1-41; Marko 
2,1-12).  
 
 

4. Milagernan di lanta hende for di morto 
Evangelionan ta skirbi tokante tres milager kaminda 
Hesus a lanta hende for di morto. Esun di e yu di 
Hairo (Marko 5, 21-24); esun di e yu di e viuda di 
Naïn (Lukas 7, 11- 17) i esun kaminda Hesus a lanta 
su amigu Lazaro di Betania for di morto. (Huan 11, 1-
53)  
 

 
5. Milagernan natural 

E milagernan aki ta milagernan ku Hesus no a hasi ku hende, pero ku kosnan i ku 
elementonan di naturalesa. Por ehèmpel: El a kalma 
tempestat (Marko 4,35-41); El a kambia awa den biña 
na e kasamentu di Kana (Huan 2,1-12); El a kana riba 
awa (Marko 6, 45-52); El a multipliká kuminda (Marko 6, 
32-44 i Marko 8, 1-10) i tambe e maldishon di e palu di 
figo (Marko 11, 12-14 i 20-21 i Mateo 21, 18-22) 

 
 

6. Milagernan rondó di e bida di Hesus 
Esakinan no ta milagernan ku Hesus mes a hasi, pero milagernan ku a 
sosodé kunÉ. Manera su nasementu for di un bírgen (Mateo 1,18-25); 
e manifestashon di Dios na momentu di su boutismo (Mateo 3, 13-17) i 
na su transfigurashon riba seru di Tabor (Mateo 17, 1-8); e kosnan 
misterioso ku a sosodé na momentu di su morto (Mateo 27, 45-56) i 
finalmente su subimentu na  shelu (Lukas 24, 50-53).  

  

Tarea 1: 

Lesa 3 di e tekstonan ku ta keda menshoná den parafraf 2.3 milagernan di Hesus, i analisá 
e milagernan ku e preguntanan: 

1. Kiko Hesus a hasi?  

2. Kiko Hesus a bisa? 

3. Kiko a pasa?  

 



 
 

24 
 

Ata aki algun ehèmpel: 

1. Hesus a kura un leproso (Mateo 8, 1-4) 
a. Kiko Hesus a hasi? El a saka su man i mishi kuné. 
b. Kiko Hesus a bisa? Mi ke sea kurá. 
c. Kiko a pasa? Mesora e hòmber a kura di e lepra. 

 
2. Sanashon di dos hòmber siegu (Mateo 9, 27-31) 

a. Kiko Hesus a hasi? El a mishi ku nan wowo. 
b. Kiko Hesus a bisa? Sosodé ku boso di akuerdo ku boso konfiansa. 
c. Kiko a pasa? Nan a haña nan bista. 

 
3. Sanashon di un hòmber muda (Mateo 9, 32-33) 

a. Kiko Hesus a hasi? El a saka e demoño fo’i dje. 
b. Kiko Hesus a bisa? (No ta pará skirbí) 
c. Kiko a pasa? E muda a papia.  

  

3.3 E milagernan di Hesus i esnan di e profetanan. 
Hopi di e milagernan ku Hesus a hasi nos por kompará ku milagernan di e profetanan den 
Tèstamènt Bieu. P’esei e pregunta a bini dikon e apòstelnan tabata mira Hesus komo mas 
ku un profeta? 

▪ Milagernan di sanashon  
Moises tambe a tene su kolebra di koper na laira den desierto i tur ku a keda mordé 
pa kolebra i a wak e kolebra di koper tabata kura.  
 

▪ Milager di lanta hende for di morto 
E profetanan Elias i Eliseo tambe a lanta un mucha hòmber for di morto. 
 

▪ Milager di multiplikashon di alimento 
Elias tambe a kome pan pa hopi dia na kas di e viuda for di un tiki hariña i zeta sin ku 
e zeta i e hariña a kaba.  
 

▪ Milagernan natural 
Hesus a ordená laman i bientu pa kalma  i Joshua a ordená e solo pa keda pará.  
 

▪ Milagernan kambio di supstansia 
Hesus a kambia awa den biña. Moises a kambia awa brak den awa pa bebe, dor di 
tira un pida palu den e awa.  

Tur e ehèmpelnan aki ta mustra nos ku e profetanan den Tèstamènt Bieu tambe a hasi 
mésun milagernan ku Hesus. E diferensia ta ku nan niun no tabata perfekto i nan tur tabata 
mustra riba un ku lo bini ku si lo ta perfekto i sin piká.  Hesus sí tabata perfekto i sin piká. E 
sí no tabata papia di un ku tabatin ku bini ku ta mas kunÉ. E tabata siña ku ta É ta e Pan di 
Bida, e Lus di Mundu. Ku esaki E kier a bisa nan ku ta  É ta Esun ku tabatin ku bini. Su 
milagernan a konbensé e apòstelnan ku E tabata mas ku e profetanan di Tèstamènt 
Bieu.  

Un kos si nos tin ku paga tinu kuné ora ta trata di milager. Den e buki di Éksodo nos ta 
lesa ku Moises a tira su staf abou dilanti di Farao, i e staf a bira un kolebra. Pero e 
sirbidónan di farao tambe a tira nan staf abou i di nan tambe a bira un kolebra. Esaki ta 
mustra ku no ta Dios so por hasi milager, satanas tambe por.  

Hesus a spièrta nos ku lo lanta yen di profeta falsu, lidernan spiritual ku lo gana yen di 
hende nan tras dor di nan supuesto milagernan. E ora ei un hende por puntra su mes, ta ki 
ora e milager ta di Dios i ki ora nò?  E historia di Moises ku su kolebra ta duna nos e 
kontesta riba e pregunta aki. E kolebra di Moises a 
vense tur e otro kolebranan! 

Apòstel Pablo ta bisa ku na fin di tempu satanas lo 
bini ku tur sorto di forsanan di skuridat, señalnan i 
milagernan falsu, pa pone hende kai den tentashon. 
Lo bai lanta tambe tur sorto di diosnan falsu, ku ta 
laga hende adorá nan komo dios. Ta p’esei nos 
mester ta kouteloso ku milagernan i nos mester siña 
distinguí kua ta di Dios i kua nò. Kon nos por hasi esaki? 

1. Milagernan ku ta bini di Dios ta sosodé den un solo nòmber, den e nòmber di Hesus. 
2. Tur loke Dios hasi ta dura pa semper. Semper Dios su milagernan ta pasa e prueba, 

manera a pasa den e kaso di e kolebra di Moises. 
 

Tarea 2: 

Buska riba internèt e tekstonan bíbliko pa e milagernan menshoná den paragraf 3.3. ku 
Hesus i e profetanan a hasi. 

 

3.4 Palabranan di Hesus  
Den Beibel tin hopi kos ku Hesus a papia ku e hendenan pa siña nan algu. Hopi biaha 
Hesus tambe, méskos ku e maestronan di e tempu ei, tabata siña e hendenan pa medio di 
parábola. Un parabolá ta un historia largu òf kòrtiku, ku ta trata tokante di situashonnan di 
tur dia, ku fásilmente e hendenan ta rekonosé, pero ku tin un mensahe mas profundo den 
dje. E parábolanan ta sirbi pa splika kosnan ku ta dífisil  (manera e Reino di Dios) , na un 
manera fásil i komprendibel pa e pueblo. E parábolanan tabata keda uzá tambe pa laga un 
hende komprendé su fayo, sin tin nodi di reklam’é direktamente i laga su kara keda na 
bèrgwensa. Ora ku e hendenan komprendé e mensahe den e parábolanan di Hesus, nan 
por evitá kosnan robes i tuma pasonan pa biba segun e boluntat di Dios. Den e 
evangelionan tin 39 parábola di Hesus skirbí.  

Aki ta sigui dos parábola ku no ta di Hesus pa nos por mira kon tabata i ta konta kuenta pa 
duna un siñansa. 

E kobadó di piedra 

Tabatin un kobadó di piedra ku pa hopi aña tabata traha trabou pisá di koba piedra for di 
baranka. E no tabata satisfecho ku su trabou. Riba un dia el a suspirá: “ Òhm, mara mi por 
tabata riku. Un angel, a aparesé serka dje i bisa: ”Loke bo ta  deseá lo sosodé.” I e kobadó 
di piedra a bira un hòmber hopi riku. E no tabatin nodi di traha duru mas kobando piedra den 
baranka. E por a drumi riba un kama luhoso i sosegá trankil di dje. E tabata gusta sali kana 
de bes en kuando dor di suidat, pa tur hende por mira kon riku e ta i ku e no tin nodi di traha 
mas.  

Pero riba un dia  rei di e país a bishitá suidat ku un grupo grandi di sirbiente. Ora e  hòmber 
riku a mira tantu rikesa, el a bolbe suspirá: “ Ohm, mara ta mi tabata un rei.” E angel a bolbe 
paresé su dilanti i bisa:” Loke bo deseá lo sosodé.” I e hòmber a  bira un rei ku un karavana 
di sirbiente rondó di dje. Ora e pasa riba kaya, tur hende tabata bùig p’e i salud’é. E tabata 
sintié kasi felis. Tabatin solamente un kos ku tabata molesti’é ora e sali pafó di su palasio. 
Esei ta e solo kayente ku tabata kima  riba su kabes. El a bolbe suspirá: “Òhm, mara mi 
tabata solo.”  E angel a bolbe bini i bisa: “Loke bo ta  deseá lo sosodé.” I e hòmber a bira 

solo. E tabata manda su rayo kayentenan riba mundu i tabata sinti su mes gosá ku e poder 
ku e tin.  

Pero diripiente un nubia pretu a paresé entre solo i tera, di manera ku e rayonan di solo no 
por a penetrá i kima riba mundu mas. Ora solo a mira esaki, el a bira yalurs riba e nubia i 
bisa: “ Ohm, mara ta mi tabata un nubia.” Atrobe e angel a paresé i bisa:” Loke bo ta  deseá 
lo sosodé.” I e hòmber a bira un nubia ku tabata por a resistí tur e rayonan fuerte di solo.  

Pero ora e nubia tabata laga su awaseru yobe riba tera i e tera tabata bira lodo lastra tur kos 
bai kuné, el a mira un baranka fuerte pará. E ora ei e hòmber a bisa:” Òhm, mihó mi tabata 
un baranka.” E angel a bolbe bini i bisa: ”Loke bo ta  deseá lo sosodé.” I e hòmber a bira un 
baranka. E tabata resistí solo kayente i awaseru torensial ku tabata kai sin niun problema. 
Pero un dia a bini un kobadó di piedra ku su piki, martin i su beitel den su man. El a kuminsá 
koba piedra for di e baranka.  

E baranka a rabia mashá, pasobra e kobadó di piedra ta mas podersoso kuné. I el a suspirá: 
“ Òhm, mara mi por ta un e kobadó di piedra.” E angel a bolbe paresé i bisa: ”Loke bo ta  
deseá lo sosodé.” I e hòmber a bolbe bira un kobadó di piedra, ku tabata traha trabou pisá 
den solo kayente pa un sueldo miserabel. I e kobadó di piedra tabata satisfecho.  

 

 

 

 

 

 

E buriku 

Pedro ku su tawela mester a bai hasi un biahe largu. Nan a sia e buriku i e tawela a laga e 
nietu sinta riba e buriku. Nan kuminsá nan biahe i nan a aserká e promé  pueblo ku nan 
mester a pasa dor di dje.  
Ora nan a yega na e plasa di e pueblo, e hendenan tabata keda 
wak nan i murmurá: “ Wak un kos ei, e mucha ei ta sintá riba e 
buriku i ta laga e pober pachi ta kana den solo.” Pedro a sinti hopi 
bèrgwensa. Asina nan a sali for di e pueblo, nan  a para i Pedro a 
laga su tawela subi e buriku i e mes a kana na pia.  

Nan a yega na un otro pueblo. Einan tambe ora nan a yega na e 
plasa, e hendenan a keda wak nan i murmurá:” Wak un kos ei, e hòmber grandi ta kore riba 
e buriku i laga e pober mucha kana na pia den solo.” Awor ta e tawela tabata sintié hopi 
malu. Asina nan a yega pafó di e suidat, el a laga Pedro tambe subi riba e buriku i nan a 
sigui nan biahe, nan tur dos sintá riba e buriku.  

Nan a sigui kana i yega na e di tres pueblo. Ora nan a yega na e plasa, e hendenan a mira 
nan dos sintá riba e buriku i nan a kuminsá grita bisa:”  Abusadornan! Kon bosnan por ta 
sinta bosnan dos riba lomba di e pober bestia. Pedro i su tawela a spanta mashá i no tabata 
sa kon lihé nan por a sali for di e pueblo ei. Asina nan a kaba di sali for di e pueblo ei, nan 
tur dos a baha for di e buriku i kontinuá nan biahe na pia, un na kada banda di e buriku.  

Asina na a yega na e di kuater pueblo. Ora nan tabata pasa na e plasa, nan tabata tende 
kon e hendenan tabata hari nan i bisa: “ Wak e soketenan ei! Nan tin un buriku, pero nan ta 
kana banda di dje enbes di nan subié!”  

Tarea 3: 

1. Splika kua ta e mensahe ku e dos kuentanan akí ke siña nos. 
  

2. Bo konosé mas di e tipo di kuentanan asina akí? 
 

Asina Hesus tambe kier siña nos algu ku su parábolanan. Varios di su parábolanan  ta pa 
siña nos tokante di e Reino di Dios. Pa nos sa kon nos tin ku prepará nos mes pa por drenta 
e Reino di Dios. 

Nos ta bai lesa algun parábola di Hesus i nos ta bai analisá nan di e siguiente manera:  

1. Wak kua ta e situashon di esnan ku ta skucha e parábola. Kua pregunta òf aktitut di 
e hendenan a pone Hesus konta e parábola? 

2. Kiko ta e faktor di sorpresa den e parábola? Esaki ta un suseso ku ta pasa den e 
historia ku bo no ta spera. 

3. Kiko ta e eskoho ku Hesus ke pa bo hasi na e momentu aki den bo bida? Kua 
kambio E ke pa bo hasi den bo bida?  

4. Kua ta e simpel bèrdat di e parábola? Kiko ta e mensahe ku Hesus ke siña nos ku e 
parábola aki? 

 

Algun ehèmpel kon ta analisá un parábola ku yudansa di e kuater preguntanan aki. 

• Wak e video di e parábola di e Yu pèrdí (Lukas 15, 11-32) 
https://youtu.be/ydJV771azT0?si=2C8CZPaKmVFOeqYo  

 

E yu pèrdí  

Situashon di esnan ku ta skucha Hopi hende tabata sinti nan mes mas ku e 
kobradónan di impuesto i e pekadónan. 
 

Faktor di sorpresa E tata enbes di kondená e yu pèrdí a 
selebrá su regreso i dun’é tur loke e no a 
meresé. 
 

Eskoho di momentu Maske kon leu bo a kai den piká, semper 
bai bo por bolbe bèk serka Dios Tata. 
 

Simpel bèrdat Dios no ta sintá pa wak kuantu nos a faya 
pa E kastigá nos, pero E ta un Tata 
miserikòrdioso ku ta kla pa pordoná nos.   
 

 

• Wak e video di e parábola di Lazaro i e hòmber riku (Lukas 16, 19-31) 

           https://youtu.be/Fw6cZ1FxvvY?si=lrXfDUd5FKUz_ZTj  

 

 

 

 

https://youtu.be/ydJV771azT0?si=2C8CZPaKmVFOeqYo
https://youtu.be/Fw6cZ1FxvvY?si=lrXfDUd5FKUz_ZTj

Lazaro i e hòmber i riku  

Situashon di esnan ku ta skucha Hopi hende tabata mashá religioso, pero 
tambe haragan pa plaka. 
 

Faktor di sorpresa Ehòmber su rikesa no por a yud’é despues 
di morto. 
 

Eskoho di momentu Skucha awor na Dios su yamada ku El a 
hasi na nos através di Moises i e 
profetanan. 
 

Simpel bèrdat E kosnan ku ta di gran balor pa hende 
(plaka, materialismo), no ta di balor pa 
Dios.    

 

 

Tarea 4: 

Buska den e evangelio di Lukas, dos di e parábolanan di Hesus i analisá esakinan a base di 
e kuater preguntanan ku nos a haña.  

4. Aña Litúrgiko òf Aña Eklesiástiko 
 

Un aña yen di koló 

“Awe e pastor a bisti un shimis lila!”, Sara ta bisa ora nan sali for di misa. 

“Esei ta korekto,” Tata ta bisa. ‘Lila ta e koló pa Atvènt, e tempu di preparashon pa Pasku. 
Un tempu pa arepentimentu i lamentá tokante loke tabata robes. Lila ta un tiki un koló di 
luto, un koló di rou. Pero bo no ta yama e bistí di pastor shimis, Sara. E bistí di pastor yama 
kazùivel. Bo a ripará ku e paña di altar tambe tabata lila? 

“Ki koló mas nan sa uza den misa?” Peter ta puntra. 

“Blanku,” mama ta bisa. ‘Esei ta e koló di puresa i e ta wòrdu usá riba tur e fiestanan di 
Hesus. Pues riba Pasku i henter e temporada di Pasku te ku Epifania, riba djaweps Santu i 
riba Pasku di Resurekshon i durante e temporada di Pasku di Resurekshon. Riba 
Pentekòste i riba e dianan di fiesta di martir, ta uza e koló kòrá. Ántes tabata uza koló preto 
riba Bièrna Santu, pero awor normalmente bo no ta mira esei mas. Riba e djadumingunan 
regular durante henter aña ta uza e koló bèrdè.’ ‘Mi a pensa ku e saserdote ta djis skohe 
algu ku e tin gana di bisti e dia ei, logá tur fiesta i temporada tin su koló stipulá kaba?”, Sara 
ta puntra asombrá. 

“Mas òf ménos,” tata ta bisa. “Naturalmente, kosnan ta kambia aki aya.” E kolónan ta pas ku 
e loke ta keda selebrá den e temporada ei, mama ta agregá. ‘E kòrá di kandela riba 
Pentekòste, por ehèmpel, òf e lila di arepentimentu pa Atvènt i Kuaresma. E ta yuda pa 
pone bo den e estado di ánimo korekto, huntu ku e kantikanan típiko pa e tempu ei, e 
belanan i tur sobrá artefaktonan di e temporada por ehèmpel: palu di pasku; pesebre; 
krusifikado ku e paña lila; 12 stashinan etc.’ 

“I tur aña  dia di Aña Nobo nan ta kuminsá di nobo,” Peter ta puntra?  “Iglesia ta un stap 
dilanti di e aña sivil, e aña kalendario.” Tata ta hari i bisa. ‘Un aña di Iglesia ta kuminsá riba e 
promé djadumingu di Atvènt, pues kuater djadumingu promé ku Pasku di Nasementu. 
Despues ta sigui e temporada di Pasku te ku Epifania, despues algun djadumingu komun 
despues di Pasku di Nasementu, despues ta sigui Kuaresma ku Siman Santu i Pasku di 
Resurekshon, despues ta sigui e djadumingunan despues di Pasku di Resurekshon te ku 
Pentekòste, kaba ta bini e fiesta di Santísima Trinidat i despues un periodo largu di 
djadumingu komun durante henter aña, nos ta yega Atvènt atrobe.’ 

“Mi ta hañ’é kompliká, tur e diferente añanan aki,” Sara ta bisa. “E aña sivil, e aña eskolar i 
awor tambe e aña di Iglesia!” 

“Esei ta bunita,” Peter ta bisa. “Ku tur e añanan ei huntu, semper tin un fiesta un kaminda!” 

(Tradukshon di Een jaar vol kleuren, uit Kolet Janssen) 

 

E kuenta aki ta yuda nos refreská nos memoria un tiki, riba loke nos a siña kaba tokante aña 
Litúrgiko. 

 

4.1 Kiko ta Aña Litúrgiko òf Aña Eklesiástiko? 

Méskos ku nos aña kalendario ta partí den lunanan di yanüari te ku dezèmber i nos aña 
eskolar ta partí di ougùstùs te yüli, asina nos aña di Iglesia tambe tin su repartishon. 
Solamente e no ta partí den luna, sino den fiesta i temporada.  E aña Litúrgiko ta kore di e 
promé djadumingu di e temporada di Atvènt (entre 27 november i 3 di dezèmber) te ku e 
djadumingu di Kristu Rei (e delaster djadumingu promé ku Atvènt).  



 
 

30 
 

Dikon nos aña litúrgiko ta pone tantu atenshon na selebrashon di fiesta?  
Tempu di fiesta ta hopi importante tantu pa hudiunan komo kristiannan. Selebrashon di 
fiesta ta laga nos sinti nos bon huntu ku otronan. Nos ta biba den un mundu kaminda tin kos 
bon, pero tambe kosnan ménos bon ta pasa. Dor di selebrá fiesta nos ta purba pone un 
balansa den nos bida, entre e kosnan bon i esnan ménos bon. Ta un mandato di Dios mes 
ku ta invitá e pueblo hudiu pa reuní huntu i selebrá. Nos ta mira esaki den e buki di Levítiko 
kapítulo 23. Mester tin fiesta kada shete dia di siman, e asina yamá sabat. Dia riba kua tur 
hende ta liber di trabou pa huntu nan por selebrá.  
Iglesia Katóliko tambe a tuma e mandato aki over. Djadumingu (e dia ku Hesus a resusitá 
for di morto) ta e dia di fiesta di kristiannan, kaminda tur hende mester ta ‘librá di trabou’ di 
tur dia pa por selebrá ku Dios i ku su próhimo, méskos ku hudiunan ta selebrá nan dia di 
sosiegu riba djasabra (sabat). Pero tambe nos ta selebrá fiestanan manera Pasku di 
Nasementu, Pasku di Resurekshon, Asenshon, Pentekòste, Kristu Rei, fiestanan na honor di 
Mama Maria i otro santunan etc.  

Leinan sivíl tambe a tuma e regla aki over, kaminda djadumingu ta un dia di fiesta i no tin 
trabou pa niun hende. Na momentu ku un hende tin ku traha tòg riba djadumingu, e pago 
mester bira dòbel di e pago di dia nòrmal. Esei ta konta tambe pa tur e dianan di fiesta, 
manera  Pasku di Nasementu i Pasku di Resurekshon, Asenshon, i tambe pa dianan 
manera Bièrna Santu. 
Pues nos ta mira ku nos reglanan sivil ta basá pa un gran parti riba preseptonan di Dios i di 
su Iglesia. 

Dor di e aliansa ku nos tin ku Dios hopi di nos fiestanan tin algu di haber ku Dios i ku kosnan 
religioso. Ku e fiestanan nos ta rekordá i selebrá momentunan felis di nos bida ku Dios aki 
na mundu. No solamente nos ta rekordá i selebrá tur loke nos a risibí di Dios, pero tambe 
nos ta mira dilanti na loke tin ku bini ainda. Nos ta selebrá ku Hesus a nase, muri i resusitá, 
pero nos ta anhelá tambe e segundo binida di Hesus kaminda nos lo bira unu kun’É den e 
reino selestial. Tambe nos  ta selebrá komiensio i fin di aña, nos ta selebrá temporada di 
kosecha, nos ta selebrá hasimentu di aña etc. Semper tin algu pa selebrá!  
 
E aña litúrgiko ta konsistí di selebrashonnan religioso repartí riba henter e aña. 
Kuminsando for di Atvènt, kaminda nos ta drenta den e temporada kaminda nos ta prepará 
pa e fiesta di Hesus su nasementu, bai kaba te na e selebrashon di Kristu Rei, kaminda nos 
ta glorifiká Hesus komo nos Rei i Salbador. Tin temporada ku ta pa selebrá, i tin ku ta 
temporada pa arepentí, apstené i yuna.  

Hendenan ku no ta kere den e religion kristian (katóliko) aki, sa puntra nan mes kon 
kreyentenan por laga e kalendario litúrgiko aki disidí pa nan tur aña di nobo. Nan ta bisa 
imaginá bo un kos tristu a pasa mi nèt den temporada di Pasku di Nasementu. Mi mester ta 
kontentu kanta, gosa i selebrá maske mi no tin gana? Òf si nèt den temporada di ousteridat 
di kuaresma, algu hopi bon a pasa ku mi i mi kier selebrá na mi Iglesia i mi no por!  Tin biaha 
e por parse difísil pa pone bo propio sintimentunan un banda, pa uni ku sintimentu di Iglesia, 
pero e bunita di esei ta ku bo ta siña ku tin algu ku ta mas grandi ku bo propio bida i 
sirkunstansia. E ta un abraso di e komunidat di kreyente ku no ta sofoká nos, pero ku ta 
invitá nos pa apesar di nos propio sintimentu, nos biba i eksperensiá e sentido komún 
durante di e liturgia, e Santu Sakrifisio di Misa.  
 

4.2 Liturgia e abraso entre e hende i Iglesia. 
E palabra Liturgia ta bini di e idioma Griego i ta nifiká ‘sirbishi públiko’. E ta sekuensia di 
nos selebrashon di Misa i tur hende por presensiá esaki. E liturgia di Misa ta konsistí 
di orashonnan, seremonianan, i aktonan ku ta preskribí kaba. Rònt mundu den 
Iglesianan Katóliko tin e mésun orashonnan, seremonianan i aktonan. Por ehèmpel: Un 
hende ku bai misa Katóliko na Kòrsou i un ku bai un misa Katóliko e mésun dia ei na kualke 
otro país rònt mundu, lo tende e mésun lekturanan, e mésun orashonnan i mira e mésun 

gesto- i ritualnan. Ta p’esei komo Katóliko bo por bai misa Katóliko 
na kua parti di mundu ku ta, i bo por sigui e misa nòrmal, maske bo 
no ta komprendé e idioma.  
Den liturgia e pueblo di Dios ta bini huntu ku Hesus, nos Salbador, 
pa yama Dios danki i alab’É pa tur loke El a hasi pa nos. Den 
liturgia nos ta ekspresá nos fe i nos ta risibí e grasia i forsa di Dios. 
E liturgia ta di Dios, i no di e pastor, ni tampoko di e fielnan. Ta 
p’esei no por kambia niun orashon, ni sekuensia di e liturgia asina asina.  

Den  e kapítulo aki nos ta bai mira kon atraves di siglonan Iglesia a parti e aña Litúrgiko den 
diferente parti, ya asina nos por selebrá nos fe i nos bida mihó. 

Repartishon di lekturanan den aña litúrgiko. 

▪ E lekturanan di djadumingu ta keda repartí den aña A-B i C. 
▪ E lekturanan durante di siman ta keda repartí den aña 1 i 2. 
▪ Bo tin tambe fiesta di santunan, martirnan i selebrashonnan ku ta bini bèk tur aña. 

Ántes tur aña di nobo tabata lesa e mésun tekstonan segun un skema. Loke tabata trese 
kuné ku hopi parti di e Beibel no ta keda lesá durante Santu Sakrifisio di Misa. Pa e motibu 
aki e lekturanan di djadumingu ta keda repartí den tres aña (A,B,C). Asina mas tantu teksto 
di e Beibel por keda lesá durante di e misanan. Esaki ta nifiká ku ta te despues di 3 aña bo 
ta bai tende e mésun lekturanan atrobe riba  djadumingu. I kada 2 aña bo ta tende e mésun 
lekturanan di den siman atrobe. Asina ta haña sufisiente chèns pa trata tur e 4 evangelionan 
durante Santu Eukaristia. 

E repartishon di aña A-B i C ta bai di e siguiente forma: 

• Den aña A  evangelio di Mateo ta pará sentral i tin algun teksto for di evangelio di 
Huan i Lukas. 

• Den aña B evangelio di Marko ta sentral i tin algun teksto for di evangelio di Huan i 
di Mateo. 

• Den aña C evangelio di Lucas ta pará sentral i tin algun teksto for di Huan i Mateo. 

E evangelio di Huan ku ta otro for di e tres otro evangelionan di Mateo, Marko i Lukas ta 
keda repartí den e tres añanan A-B-C.  
 

Tarea 1  

1. Buska riba internet kua aña (A-B-òf C) nos ta uzando e aña akí. 

2. Buska kua ta tekstonan ku ta lesa awe. 

3. Buska kua ta e tekstonan ku lo keda lesá e djadumingu ku ta bini akí.  
 

 

4.3 Fiesta i temporadanan di aña litúrgiko 
Den e aña litúrgiko ta rekordá e aspektonan importante di e fe Katóliko i e momentunan mas 
importante den bida di Hesus i Maria. 
E aña litúrgiko ta partí den fiesta i temporada. Por ehèmpel tin temporada di kuaresma i tin 
fiesta di Kristu Rei, òf Asenshon. Den kada fiesta Kristu ta pará sentral i kada fiesta i 
temporada tin su propio koló. Bo ta mira e kolónan na e kazùivel òf stola di e pastor, na e 
paña di altar i di e ambón, na e faha di e sirbidónan di misa (akólitonan), na e krag ku e 
lektornan sa bisti etc.  

E kuater kolónan prinsipal ku ta keda uzá durante henter e aña litúrgiko ta:  

1. Blanku : Den tempu di Pasku di Nasementu i Pasku di Resurekshon i riba dia  
              di fiestanan di Maria i otro santunan ku no a muri martirisá (matá pa  
               motibu di nan fe den Hesus). Koló blanku ta simbolisá shelu. 
 

2. Lila      : Den temporada di Atvènt i den Kuaresma. Koló lila ta koló di rou i  
                arepentimentu. 
 

3. Kòrá.   : Dia di Pentekòste (bahamentu di Spiritu Santu), fiesta di martirnan i 
               riba Bièrna Santu (Morto di Hesus)  Kòrá ta e koló di sanger i  
               kandela. 
 

4. Bèrdè   : Den temporada komún/ordinario ku no tin niun fiesta òf temporada  
                spesial.  Bèrdè ta e koló di speransa.  
 

 

E temporadanan ku no tin niun fiesta, ni niun temporada spesial den e aña litúrgiko, nos ta 
yama ‘temporada ordinario òf temporada komun.  
Den e kalendario litúrgiko aki nos por mira e fiesta i temporadanan mas importante i kua 
koló ta keda uzá. 

 

 

 

 

 

 

 

 

 

 

 

 

Algun di e fiesta i temporadanan mas importante den e aña Litúrgiko. 

➢ Atvènt     
Den Atvènt nos ta prepará nos mes pa Pasku di Nasementu. Atvènt ta 
dura 4 siman i ta kuminsamentu di e aña Litúrgiko/ Eklesiástiko. 

➢ Pasku di Nasementu 
 

 
Pasku nos ta selebrá Nasementu di Hesus. 
 
 
 
 
 
 

➢ Kuaresma 
  
Den kuaresma nos ta prepará nos mes pa Pasku di 
Resurekshon. Ta tempu pa kombertí (bira lomba pa 
piká). 
 
 
 
 

➢ Domingu di Rama 
  
Hesus ta drenta Herusalèm manera un Rei sintá riba un 
buriku. Ku e djadumingu aki Siman Santu ta kuminsá. 
 
 
 
 
 

➢ Djaweps Santu 
Djaweps Santu nos ta selebrá e último sena di Hesus ku 
su disípelnan. E dia aki Hesus a duna su disípelnan pan 
i biña komo su Kurpa i Sanger i pidi nan pa keda hasi 
esaki pa kòrda riba djE. Riba e dia aki Hesus a laba pia 
di su disípelnan tambe.E dia aki Hesus a instituí nos 
Eukaristia i saserdosio. 
 
 

 
➢  Bièrna Santu 

 
Bièrna Santu nos ta rekordá sufrimentu i morto di Hesus 
na krus. 
 
 
 
 

➢ Pasku di Resurekshon 
  
Pasku di Resurekshon nos ta selebrá resurekshon di 
Hesus.  
Hesus a vense morto, pa duna tur ku kere den djE 
salbashon. 

➢ Asenshon 
  
Kuarenta dia despues di Pasku di Resurekshon nos ta 
selebrá e fiesta di Asenshon di Hesus. (Hesus a subi na 
shelu i bai bèk serka Tata) 
 
 
 

 
➢ Pentekòste 

 
Pentekòste ta sinkuenta dia despues di Pasku di 
Resurekshon. Nos ta selebrá binimentu di Spiritu Santu 
riba e disípelnan di Hesus. 
 
 
 

 
➢ Kristu Rei 

 
Riba e delaster djadumingu di Aña Litúrgiko nos ta 
selebrá fiesta di Kristu Rei. 
 

 

 

 

4.4 Adopshon di fiestanan 

Ta remarkabel pa mira kon atraves di siglonan religionnan nobo ta ‘adoptá’ fiestanan for di 
religionnan bieu i duna e fiestanan un otro nifikashon. 

1. Pasku di Nasementu ta un bon ehèmpel di esaki. Originalmente tabata masha 
inusual bou di kristiannan pa selebrá kumpleaños. Fecha di nasementu no tabata 
importante e tempu ei. Ta ora e hende a biba i a nifiká hopi pa e pueblo, tabata 
rekordá e fecha ku el a muri. Por ehèmpel, fiesta di un santu te ainda ta riba e dia ku 
el a muri (e dia ku el a keda hibá na bida eterno serka Dios) i no su dia di 
nasementu. Pues, e fecha di nasementu di Hesus no tabata ser selebrá durante e 
promé siglonan. De echo, dor ku niun hende no tabata preokupá ku fecha di 
nasementu, niun hende no tabata ta kòrda eksaktamente ki dia Hesus a nase 
tampoko.  
 
Pero segun ku mas i mas romano tabata bira kristian, kosnan a kambia. Romanonan 
sí tabata selebrá kumpleaños di hende, i nan a pensa ku ta un bèrgwensa ku no 
tabatin selebrashon riba Hesus su kumpleaños. Pues nan a bin ku e siguiente idea: 
Hesus ta e lus di mundo, i esei ta kuadra bon ku e fiesta di e dios romano Mitras, e 
dios di e solo invensibel. Su fiesta ta keda selebrá dia 25 di dezèmber. Ádemas, e 
alemannan ta tene nan fiestanan di ‘Yule’ durante e periodo ei, kual tambe ta un 
fiesta di lus. E ta e tempu di aña riba kua solo ta bria pa e tempu di mas kòrtiku (ta 
bira sukú trempan) i despues gradualmente e dianan ta bira mas largu atrobe. Tur 
esakinan e kristiannan Romano a haña ta bon motibu pa selebrá e kumpleaños di 
Hesus ku ta e Lus di mundu, riba 25 di dezèmber. 

2. E selebrashon di ‘Halloween’ tambe ta otro ehémpel di fiesta . E Celtanan tabata 
selebrá nan fiesta di Aña Nobo, Samhain, dia 1 di novèmber. E fecha ei tabata e fin 
di e temporada di solo i e komienso di un tempu skur i friu. Nan tabata konmemorá 
nan mortonan tambe riba e dia ei.  
Ora e romanonan a konkistá nan teritorionan, nan a meskla nan fiesta di e diosa 
Pomona, ku a kai riba e mésun dia, ku e Samhain di Celta. Esei tabata un fiesta di 
kosecha den kua tur tipo di fruta tabata hunga un ròl. Ta p’esei den e selebrashon di 
Halloween nos ta haña e pampuna. 
Entretantu Iglesia tabata selebrá na Roma so e fiesta di tur Santu riba dia 13 di mei. 
Pero Papa Gregorio III na mitar di siglo VIII a dekretá un translado di e fecha ei pa 
dia 1 di novèmber, ku e propósito pa duna un kontenido kristian na un fiesta i festival 
ku tabatin un kontenido sobresalientemente pagano.  
 
Últimamente e selebrashon di Halloween, ku ta keda selebrá dia 31 di òktober, a 
atraé yen di  interés i kustumbernan nobo ku Iglesia no ta di akuerdo kuné. Pa e 
motibu aki awendia Iglesia no ta aprobá pa selebrá e kustumbernan rondó di e fiesta 
di Halloween mas.  
Sí nos a sigui selebrá dia promé di novèmber komo dia di tur santu i dia 2 di 
novèmber komo dia di tur defuntu.  
 

3. Un otro ehèmpel ta e fiesta di Pesah. E pueblo hudiu no tabata sigui e aña 
kalendario ku nos konosé. Nan tabata sigui un siklo di temporadanan lunar. E fiesta 
di Pesah ta keda selebrá riba e dia di luna yen entre fin di mart o kuminsamentu di 
aprel. Pasobra ta e anochi ei Dios a liberá e pueblo hudiu for di Egipto. Hudiunan a 
keda selebrá e fiesta di Pasku aki tur aña riba e anochi di luna yen ei, pa rekordá kon 
Dios a liberá nan for di Egipto. 
  
Despues ku Kristu a keda martirisá, krusifiká, a muri i resusitá netamente den e 
mésun siman di Pasku hudiu (Pesah) ei, kristiannan a sigui ku e tradishon pa selebrá 
e resurekshon di Hesus. (Pesah/ Pasku / Pasen).  
Asina ta sosodé tambe ku otro fiestanan kristian ku ta tuma over e fiestanan hudiu i 
ta duna nan un nifikashon kristian. 
 
Pues otro ehèmpel di mésun fiesta antiguo, pero ku diferente nifikashon i motibu pa 
selebrashon awendia. E fiestanan i kustumbernan di pasado por lo general ta sigui 
biba den historia na un òf otro forma, i kisas ku metanan diferente. 
 

Tarea 1: 

1. Skohe i analisá un fiesta òf temporada di nos kalendario litúrgiko su origen, i e 
kustumbernan kon ta selebr’é òf rekòrd’é den e diferente religion, pais i épokanan. 

2. Buska informashon serka grandinan pa wak kiko tabata e kustumbernan pa  selebrá òf 
rekòrdá e fiesta òf temporada ei aki na Kòrsou.  

5. E promé dògmanan Mariano 
 

Dios a duna su Yu na nos pa nos por haña salbashon i bida eterno. Riba òrdu di Dios Hosé 
a yama e yu “Hesus” loke ta nifiká ‘Dios ta salba”. E tabata ke pa su yu Hesus enkarná, for 
di un hende muhé, pero ku E mes komo tata i no un hende hòmber. Pa e motibu aki Hesus 
tabata na mes momentu kompletamente Dios i kompletamente hende.  
 
Dios a skohe Maria pa bira mama di su Yu. Maria tabata un mucha muhé hóben ku tabata 
virgen ainda. E tabata komprometé pa kasa ku Hosé. P’esei ora e angel di Señor a bin bis’é 
ku e lo sali na estado di un yu hòmber, el a puntra: ” Kon esaki por sosodé? Pasobra mi ta 
bírgen.” (Lukas 1,34)  

Riba kual e angel a kontest’é: “Spiritu Santu lo baha riba bo i poder di Altísimo lo tapa bo 
manera un sombra. P’esei e yu ku lo bo trese na mundu lo ta santu i nan lo yam’É “ Yu di 
Dios”. (Lukas 1,35). 

For di prinsipio Iglesia e apòstelnan i e promé 
kreyentenan die komunidat kristian, tabatin un gran 
atmirashon pa Labírgen Maria. Nan tabata konvensí 
ku e tabata un mucha muhé santu i reservá pa 
kumpli ku e mishon ku Dios a pone den su kurason. 
Tin skrituranan for di e meésun temporada ku nan a 
skirbi e evangelionan, ku ta dokumentá e 

pensamentu aki. Segun tempu tabata pasa e konvikshon i testimonio aki di e promé 
kreyentenan, a bira konvikshon di fe ku Iglesia ta referí na dje den su dogmanan mariano.  

Semper tabatin debate den i pafó di Iglesia tokante di e tema aki. Ta p’esei Iglesia depues di 
hopi orashon, debate, konsulta, testimonio a deklará loke nos konosé awendia komo 
dogmanan mariano. Ku ta e fundamentu di e fe ku Iglesia ta selebrá en relashon ku 
Labírgen Maria. 

 

5.1 Kiko ta un dògma? 
 
Un dògma ta un propuesta di fe ku ta keda presentá komo revelá pa Dios i ku tin un orígen 
divino. E ta keda prediká pa e mensaheronan di Dios i aseptá pa tur hende ku ta pertenesé 
na e gremio religioso o spiritual konserní. Tur religion original,asta religionnan pagano, 
tabatin o tin nan sistema dogmátiko. Esta nan deklarashonnan den kiko nan mester kere. 
Den kaso di Iglesia Katóliko tambe tin dogmanan di fe. Algun di nan ta relashoná ku 
Labírgen Maria, otronan ku e misterio di Dios i HesuKristu. 

Pa Iglesia Katóliko un dògma ta un bèrdat, revelá pa Dios i ku Iglesia a deklará formalmente 
komo dogma di fe. Iglesia ta konsiderá ku e dògmanan ta di orígen divino i ku nan a bini di 
Santa Skritura i di e tradishon di e promé generashon di siguidónan di Hesus. Dògmanan ta 
fundamental pa e fe katóliko, ta p’esei nan tin un karakter obligatorio i stabil. 

 

Stapnan pa yega na un dògma: 

• Investigashon teológiko i históriko profundo tokante e doktrina, e bèrdat, òf e  
desishon. Ta bai wak kiko Dios a revelá através di su Palabra i kiko tradishon di 
Iglesia Katóliko den historia a siña tokante di e tópiko. 

• Iglesia tin ku proponé e bèrdat aki na su fielnan komo parti di su fe i su doktrina. 
Kaminda e tin ku splika i demonstrá e fielnan ku e bèrdat, òf doktrina aki, ta algu 
revelá pa Dios mes i ku e ta parti intregral di e fe Katóliko. 

• Despues di esaki Papa òf konsilio, ta proklamá e dògma solemnemente. Na e 
momentu ei e desishon no por kambia mas, pasobra na momentu ku Iglesia sali 
proklamá e dògma “Ex Cathedra” e ta keda “infalible”, esta e no ta faya!  Na e 
momentu ku Iglesia proklamá un dògma, ni Papa mes, ni konsilio, ni niun hende no 
por kambia e dògma ei mas. E desishon ta bira irevokabel (no por tòrnu na dje 
mas).  
 

Por kambia un dògma despues di tempu? 

Di otro banda un dògma ta purba ekspresá e bèrdat, pero e no ta fabriká un bèrdat no 
eksistente. Esei ta pone ku segun ku nos realidat ta bai kambiando dor di mas konosementu 
i siensia, nos mester sigui investigá kada dògma ampliamente pa wak si e ta sigui kumpli ku 
e bèrdat.  
 
Por ehèmpel:  
E dògma ku ta Dios ta kreador di tur kos, te ku awe ta impliká ku Dios a krea hende i Dios 
a krea makaku. E teoria di evolushon ta siña ku ta makaku a evolushoná bira hende. Si e 
teoria di evolushon aki keda pruebá i aseptá mundialmente, e bèrdat ku tabatin den e 
dògma a kambia. Esei ta nifiká ku mester hasi investigashon riba tur area atrobe pa por sea 
reafirma e dògma, òf adapt’é. E desishon final Papa òf konsilio lo sali proklamá atrobe komo 
dògma. Asina so lo por kambia, un dògma.    

Dògmanan ta forma e base irevokabel di nos dòktrina Katóliko. Tur fiel katóliko ta keda 
invitá pa aseptá i kere den e dògmanan akí, manera nan a keda proklamá, sin kita, sin pone. 
Di otro banda e akseso na un dògma ta un akto di fe, pero kon e hende ta relashoná su mes 
ku e dògma, si ta keda algu liber. 

Iglesia Katóliko konosé  diferente dògma. Hopi di nan ta trata tokante Santísima Trinidat i 
Kristu Hesus. Pero tambe Iglesia Katóliko konosé kuater dògma ku ta trata tokante 
Maria, mama di Hesus (dògmanan Mariano).  Dos di nan a keda proklamá for di den tempu 
bieu i e otro dosnan den époka mas resiente.  

E kuater dògmanan mariano ta: 

1. Maria, Mama di Dios (431), 

2. Maria, semper bírgen (553), 

3. E Konsepshon Inmakulá di Maria (1854), i 

4. E Asunshon di Maria (1950). 
 

Den e siguiente paragraf nos ta bai trata e dos dògmanan Mariano ku ta data di e èpoka 
mas bieu.  

5.2 Maria, Mama di Dios  
 

Den e di tres konsilio eukoméniko na Éfeso na 
aña 431, nos ta haña e promé dògma mariano 
kaminda Maria a keda proklamá komo 
“Theotokos” loke ta nifiká: Mama di Dios. Ku Dios 
nos no ta referí aki na Dios Tata, sino na Dios Yu.  

E dògma aki ta bisa ku en realidat Maria ta mama 
di Dios, pasobra ta pa medio di Spiritu Santu, ku a 
engendrá den Maria, e por a duna lus na Hesus. 

Iglesia ta deklará Maria komo mama di Dios, dor ku su yu Hesus ta Dios. 
Hesus ta un di e tres Dibino Personanan den Santísima Trinidat, esta Dios Yu. 
Dios Yu ku a enkarná (bira hende) pa medio di Mama Maria, tin e naturalesa humano di 
Maria i e naturalesa dibino di Dios Tata. Hesus ta 100% hende i 100% Dios.  
Nos no por bisa ku Maria tabata mama di Hesus hende so, pasobra e naturalesa divino i 
humano di Hesus aki ta inseparabelmente ligá ku otro. Nenga ku Maria ta mama di Dios ta 
nifiká nenga ku Maria ta mama di Hesus.  
 
Pa e motibu aki Maria ta keda konsiderá komo e Mama di Hesus Dios i na mes momentu 
komo e mama di e Hesus humano. E bèrdat aki tambe a keda afirmá den e konsilio di 
Éfeso. Den defensa di e dògma aki nos por referí na e teksto di Lukas 1,43 kaminda 
Elisabeth ta papia ku su prima Maria i ta puntra: “I na kiko ami (Elisabeth) debe esaki, ku e 
mama di mi Señor ta bini serka mi?”  

 

5.3 Maria semper bírgen  
E dògma di eterno bírgen (‘Aeiparthenos’, loke ta 
nifiká ‘semper virgen’) a keda proklamá na aña 553 
durante e Konsilio di Konstantinopla. E ta afirmá ku 
Mama di Dios a konservá su birginidat promé, 
durante i despues di duna lus na Hesus.  

• Maria tabata komprometé ku Hosé, promé ku 
nan a kuminsá biba huntu, el a sali na estado pa medio di Spiritu Santu (Mateo 1,18) 
Maria no a sali na estado pa medio di Hosé, sino pa medio di Spiritu Santu.” Pues el 
a karga un yu den su barika, pero no a pèrdè su birginidat, pasobra e no tabatin 
relashon seksual ku un hòmber.  
 

• Iglesia ta kombensí ku durante di parto di su yu tampoko Maria no a pèrdè su 
birginidat, pasobra e nasementu di Hesus tabata un milager. Dor ku Maria ta 
bendishoná denter di tur muhénan, su birginidat a keda konservá. Iglesia ta afirmá 
esaki tambe pa medio di kredo ku ta bisa: “...nasé di Maria bírgen ......”  
 

• E dògma aki ta bisa nos tambe ku Maria semper a keda bírgen, asta despues di 
Hesus su nasementu. Semper e tabata kompletamente komprometé ku su ròl komo 
Mama di Hesus. Hosé i Maria tabata stima otro masha hopi mes i Maria tambe 
tabata un esposa inkreiblemente deboto na Hosé. Hosé a haña Maria su kurpa asina 
santu komo el a karga Hesus, ku el a respetá e santidat ei i a laga Maria keda puru. 

 

Tarea 1: 

1. E dògmanan Mariano sa lanta hopi debate bou di diferente Iglesianan kristian. Bo por a 
tende òf partisipá den debatenan en konekshon ku e birginidat di Labírgen Maria? 

2. Analisá e debatenan ei i duna bo punto di bista riba esakinan durante un kombersahon 
plenario den klas. 
 

 

Despues di a pasa dor di e kapítulo aki, e pregunta na bo ta: “Ken Maria ta pa bo?”  

6. Konbibensia, un medio di kresementu 
 

E hende for di momentu di su nasementu te ku su 
morto ta un ser ku ta hopi indefenso, tantu 
biológikamente, psígikamente komo sosialmente. Nos 
mester di otro sernan humano pa nos por sobrebibí. 
Ehèmpelnan di nos nesesidatnan ta: 
nos mester di kuminda, nos mester di un lugá di 
refugio, nos mester di amor, nos mester di otro pa 
reprodusí, nos mester sinti nos útil i apresiá, nos 
mester di otro pa duna i haña amor etc. Ta p’esei konbibensia sosial ta un nesesidat 
humano ku nos tur tin. Kiko ta konbibensia? 

6.1 Kiko ta konbibensia? 
Konbibensia ta e manera ku un hende por biba, aktua i relashoná ku otro den e sosiedat 
humano, buskando un ambiente di rèspèt, harmonia i koperashon. 

• Konbibensia ta keda manifestá pa medio di relashonnan ku ta superá diferensianan 
entre persona.  

• Konbibensia ta konstruí un base di konfiansa, rèspèt i rekonosementu entre e 
personanan.  

• Konbibensia ta un kapasidat pa integrashon sosial i personal. No ta ekskluí niun 
persona, ta biba huntu den union ku rèspèt, amor i pasenshi ku otro i ta buska pa 
solushoná konfliktonan na un manera konstruktivo. 

Tin diferente forma di konbibensia 

1. Konbibensia familiar.  

E tipo di konbibensia aki ta desaroyá den seno 
familiar, den nos kasnan di famia. For di ei nos ta 
siña kon ta biba den harmonia i pas ku otro 
miembronan di famia. 

2. Konbibensia eskolar   
Nos ta pasa komo mucha i hóben i tin biaha asta 
komo adulto, hopi ora den kompania di otronan na 
skol i institutonan di edukashon i enseñansa. Ta 
importante pa  nos por Konbibí ku otro pa nos tur 
por logra nos metanan den un ambiente di harmonia 
i pas. 

3. Konbibensia sosial 
Nos no ta pasa nos dianan na kas i skol so, nos ta 

Konbibí ku otro na okashonnan sosial tambe. 
Manera na un fiesta, den un Iglesia, praktikando 
deporte, na nos trabou, praktikando un òf otro forma 
di arte etc.   
Komo ser humano ta imposibel pa no relashoná ku 
otro hende, ya ku nos 
tur mester relashoná ku 
otronan. Nos tin 
konbibensia ku kualke 

persona ku ta parti di nos sosiedat i e ambiente kaminda 
nos ta desaroyá.  

4. Konbibensia humano. 
Nos ta haña nos ta Konbibí ku personan pa tempu 
mas korto tambe, por ehèmpel: sintá ta warda turno 
den un ofisina, den un tienda ta kumpra kos, den un 
restourant, den un parke, un sala di fiesta etc. Komo 
hende nos tin ku tene kuenta ku otro pa e momentu ku 
nos ta huntu ei, por ta harmonioso i agradabel pa un i 
tur.  

 
 

5. Konbibensia komo suidadano 
Nos ta forma parti di un país tambe kaminda nos ta 
konbibí huntu komo suidadano. Komo país nos ta 
hasi esfuerso pa den nos país tur suidadano por 
biba den pas i harmonia. Semper respetando 
diferente manera di pensa, religion, nashonalidat, 
kultura, género, òf rasanan ku no ta di nos. 

 

Nos por konkluí ku e ser humano no ta solitario, pero 
sosial. Esaki ta nifiká ku ta nesesario pa nos por relashoná nos mes ku otro, pa nos por 
desaroyá komo ser humano i biba mihó.  
Aktualmente, e sosiedat moderno a tuma un otro rumbo pa konbibensia kaminda e hende 
ta bira dia pa dia mas independiente. Pero apesar di a resultá di ta mas independiente, e 
nesesidat pa por relashoná ku otro ta algu asina fundamental den nos ser, ku nos mester di 
otro pa nos propio desaroyo humano.  
Pero for di e nesesidat di tin ku biba ku otronan aki, konfliktonan por surgi, komo ku nos 
tur ta diferente. Loke ku ta obligá nos pa establesé aktitut i normanan pa nos por konbibí 
mihó ku otro den pas, harmonia i felisidat. 

Normanan pa un konbibensia sosial 
Biba huntu sin tin konfliktonan den kas di famia, na skol, den komunidat, den un país i den 
mundu no ta algu fásil, pasobra nos tur ta diferente for di otro. Pero komo nos ta un ser 
sosial i ku nos no por biba sin otro, nos mester buska un kaminda di konbibensia sano i 
hustu. Pa logra esaki nos ta establesé norma i balornan. Esakinan ta pa defendé nos 
kontra di otronan i pa defendé otronan kontra di nos. Sin regla i balornan nos ta den un 
situashon kaminda kada ken por hasi i deshasí manera nan kier, loke lo bira un kaos sigur.  

Aki ta sigui algun di e balornan  ku nos mester tene kuenta kuné pa por konbibí 
sanamente ku otro: 

• Toleransia 
Ta ora tin e abilidat pa aseptá ku tur hende ta distinto, pero tambe aseptá ku tur 
hende por kometé erornan. 

• Partisipashon 
Un aspekto hopi importante, ya ku pa medio di esaki nos por konbibí di un manera 
ku kada hende segun su konosementu, abilidat i inteligensia ta duna di su parti na e 
konbibensia na un manera proaktivo. 

• Rekonsiliashon 
Esaki ta referí na e búskeda di un solushon pa konfliktonan pasífikamente pa medio 
di mediashon i diálogo. 

• Organisashon 
E ta e forma kon siudadanonan ta uni forsa pa bin ku inisiativanan ku tin un impakto 
sosial i polítiko faborabel pa tur hende. 

• Ko-responsabilidat 
Un aspekto di sumo importansia, ya ku e ta yuda nos rekonosé nos responsabilidat 
den e eventonan, ku ta tuma lugá den nos famia i nos komunidat. 

Edukashon semper lo ta un faktor importante ku ta hunga un ròl grandi pa logra un mihó 
konbibensia sosial. Ta pa medio di edukashon nos ta siña e balornan positivo ku ta yuda 
nos pa bira un hende adekuá, ku por biba den un sosiedat.  
 

Tarea 1: 
 
Despues di lesa e dokumento aki, kontestá e siguiente preguntanan den bo skref.  
 

1. Kiko ta konbibensia? 
2. Dikon konbibensia sosial ta asina nesesario, bo ta di akuerdo ku loke bo a lesa di 

dje? 
3. Dikon ta bisa ku e nesesidat pa por relashoná ku otro hende ta algu fundamental den 

nos DNA? 
4. Unda nos ta kuminsá eksperensiá nos promé enkuentro di konbibensia? 
5. Nombra algun formanan di konbibensia. 
6. Kiko ta nifiká ku e ser humano ta un ser sosial i no un ser solitario? 
7. Pa por logra bon resultado den konbibensia sosial, ta nesesario pa por destaká sierto 

normanan ku ta yuda logra esaki. Nombra nan i duna un ehèmpel di kada un. 
 

 

6.2 Moral, étika , balor, norma i reglanan 
Hopi biaha nos ta tende ku moral, étika, norma i balor ta importante pa hende por konbibí ku 
otro. Ta interesante pa sa kiko esakinan ta i kon na ta relatá na otro. 

➢ Moral 
Komo ku hende no ta so na kas, skol, trabou, riba nos isla i den e mundu, nos 
mester yega na un manera pa nos tur por biba bon, trankil i felis. Simplemente 
pasobra nos a keda kreá pa ta felis. Nos a bai pensa kiko ta hasi nos felis i kiko ta 
hasi nos infelís. Kiko ta bon i kiko ta malu pa hende su felisidat. Moral ta 
pensamentunan kon nos tin ku biba, kiko nos tin ku hasi i laga di hasi i kiko ta bon i 
kiko ta malu pa komo hende nos por konbibí ku otro. 
Komo ku bon i malu por ta relativo pa hopi hende, nos mester sali for di un punto di 
bista komún pa disidí kiko ta bon. Bondat apsoluto ta bini di Dios. P’esei for di 
Dios su mandamentunan ta sali na kla kiko ta bon i kiko ta malu pa felisdat di e 
hende. Dios su mandamentunan no ta konta pa leinan religioso so, pero tambe den 
leinan sivil. Por ehèmpel: no mata ta konta tantu pa lei di Dios, komo pa lei sivil. 
 

➢ Balornan 
Nos a mira den moral, kiko ta bon i kiko ta malu segun e leinan di Dios. I loke ta bon 
pa hende nos ta yama balornan. Balornan ta tur loke un hende, grupo di hende òf 
komunidat ta haña importante i bon pa felisidat di hende i ku nos mester lucha pa 
alkansá esakinan. Algun ehèmpel di balornan ta: honestidat, rèspèt, salú, dominio 
propio, fe, libertat, felisidat, pas, igualdat, amistat, amor, sabiduria, independensia 
etc. Tur esakinan ta kosnan ku ta hasi hende felis.  
Balornan ta un ideal, difísil pa alkansá kompletamente. Nan ta algu ku nos ta lucha 
pa alkansá lo máksimo posibel.  
 
Hende no por ta felis ku un balor so, e mester di mas balornan pa e por ta felis. Kisas 
salubridat ta un balor hopi importante pa bo, pero ku bon salú so lo bo no ta felis. Lo 
bo no ke pa hende gaña riba bo, lo bo ke biba na pas, lo bo ke ta prósperoo, lo bo ke 

hende pa bo stima i ku ta stimá bo, lo bo ke hende respetá bo etc. Pues bo mester di 
mas balor pa bo ta felis. Esaki ta pone ku kada hende tin su sistema di balor, su 
pakete di balornan. Komo kada hende ta diferente, kada hende tin su propio 
sistema/pakete di balornan ku p’e ta mas importante pa su felisidat, méskos ku kada 
sosiedat tambe tin su sistema di balornan. 
 
 
 
 
 
 
 
 
 
 
  

Tarea 2: 
Aki ta sigui algun ehèmpel di balornan, ku ta importante pa e hende por biba felis. 
Skohe for di e balornan kua ta kai den abo su sistema/pakete di balor personal. Kua 
abo ta haña mas importante den bo bida. Numerá bo pakete di balor di 1 te 10. 
  
Salubridat   Dominio propio  Prosperidat  
Igualdat   Felisidat   Independensia  
Plaser    Pas    Amistat 
Rekonosementu  Amor    Integridat 
Seguridat   Toleransia   Kalidat 
Sabiduria   Honestidat   Responsabilidat 
Amistat   Prestashon personal         Solidaridat 
Miserikòrdia   Libertat   Inovashon 
Kapasidat   Trabou    Hustisia 
Biba konfortabel  Kapasidat   Konfiansa 
Bienestar   Rèspèt  

 
➢ Normanan 

Komo ku e balor ta un ideal i ta asina amplio, ta purba pa partié den partinan mas 
chikitu, mas fásil pa kumpli kuné. Eseinan nos ta yama norma. Normanan ta 
reglanan di kondukta ku ta wòrdu konsiderá normal i opvio. Esakinan ta maneranan 
denter di un sosiedat ku tur hende konosé i ta apliká. Nan ta bisa bo kiko bo mester 
hasi pa alkansá e balornan. Laga nos kue e balor AMOR komo ehèmpel. 
Pa por logra e balor amor, nos mester praktiká e siguiente normanan:  

▪ Amor pa Dios 
▪ Amor pa mayornan 
▪ Amor pa rumannan 
▪ Amor pa próhimo 
▪ Amor pa bestia  
▪ Amor pa naturalesa 
▪ Amor pa enseñansa 
▪ Amor pa arte etc. 

Asina por repartí kada balor den normanan. Kumpliendo ku e normanan, ta bira un 
tiki mas fásil pa nos yega na alkansá e balor mes. 
Pa hasi e normanan tambe mas fásil pa kumpli kuné nos tin regla.  
 
Reglanan 

➢ Pa kada norma ta pone reglanan, pa por kumpli mas fásil ku e norma. Por ehèmpel: Si 
nos kue e norma di amor pa Dios. Si bo ke tin amor pa Dios bo ta : 

• Kumpli ku su mandamentunan 

• Stim’É mas ku tur kos 

• Lesa su Palabra 

• Bishitá su kas 

• Stima su yunan 

• Bo ta alabÉ i glorifik’É etc. 
 

E reglanan ta mas kompakto i ta mas fásil pa kumpli kuné. Kumpliendo ku e reglanan 
bo ta kumpli ku e normanan i kumpliendo ku e normanan bo ta purba na alkansá e 
balor prinsipal mas tantu posibel. Di e sistema aki nos moral, balor, norma i reglanan 
ta ankrá den otro. Laga nos ban hasi tur nos esfuerso pa nos konbibensia ku otro ta 
bon, dor di kumpli ku tur nos balor, norma i reglanan lo mihó posibel. 

➢ Étika 
Étika ta ora bo ta pensa krítiko a base di norma i balornan, riba komportashon di 
hende pa saka afó si bo ta haña e komportashon bon òf malu. Aktuashon étiko ta e 
intento pa purba laga kada hende desaroyá liber, pero sí, teniendo kuenta ku balor, 
norma i reglanan vigente tokante bon i malu, ku ta mará na e kultura i e tempu ku ta 
bibando.  
Étika ta hopi ligá ku: 

▪ E tempu ku bo ta biba aden  
Por ehèmpel: ántes no tabata bon pa hende 
muhé bisti karson, awor esei no ta nada malu 
mas.  

▪ E kultura di bo païs 
Na Ulanda entre otro ta haña e balor di puntualidat hopi 
importante, siendo aki na Kòrsou asta den e invitashon ta 
tene kuenta tin biaha, ku hende ta yega lat.  
 
▪ E situashon ku bo ta den 

Kana den bo trahe di baño drenta un misa porehèmpel no ta 
aseptabel, pero kana na laman den bo trahe di baño no ta 
niun problema.  
 

▪ I e filosofia di bida ku bo tin. 
Pa un atventista no ta aseptabel traha riba 
sabat, siendo ku pa un katóliko esaki no ta 
problema. Pa un hende vegetariano kome 
karni no ta aseptabel, siendo ku pa un otro 
hende karni ta dushi kos pa kome.  
 
Ora ta praktiká étika i analisá si un komportashon ta bon si òf nò, mester tene 
kuenta ku e kuater faktornan aki ku ta: tempu, kultura, situashon i filosofia di 
bida di e hende.  

Tarea 3: 

Skohe 1 balor i pensa  3 norma p’e i pa kada norma pensa 3 regla. (no mag uza e balor 
amor mas)  Hasié asina ‘ki: 

Balor Amor 1. Amor pa Dios (norma) 
                    - Alab’É i glorifik’É  semper 
                    -  Lesa su Palabra 
                    - Kumpli ku su mandamentunan  
                  
                  2. Amor pa mayornan (norma) 
                    - respetá nan 
                    - obedesé nan 
                    - yuda nan 
 
                 3.  Amor pa bestia (norma) 
                    - trata nan ku kariño 
                    - duna nan di kome i di bebe  
    - duna nan kuido ora nan ta malu 

2. Pensa otro ehèmpelnan pa kada un di e 4 aspektonan ku mester tene kuenta kuné ora ta 
praktiká étika. (étika= husga si un komportashon ta bon òf malu) 

 

 

6.3 Kon pa atendé ku konflikto den konbibensia for di punto di bista 
di Evangelio 
Tur kaminda ku hende ta biba huntu, konfliktonan ta sosodé regularmente. Konfliktonan por 
ta e resultado di skarsedat, pobresa, desigualdat den derecho i oportunidatnan, pero tambe 
di kompetensia, interesnan konfliktivo, envidia, òf falta di konfiansa. Pa evitá òf minimalisá 
konflikto, nos mester koperá ku otro i tene nos mes na regla, norma i balornan, pa nos por 
biba felis huntu.  

Dikon nos ta riba e mundu aki? 
Esaki ta un pregunta kardinal pa nos por sa kon nos tin ku biba riba mundu. Ora nos 
komprendé esaki, ta bira mas fásil pa nos tene nos mes na reglanan i hasi tur nos posibel 
pa huntu nos alkansá e meta pa kua nos a keda kreá.  
Nos a keda kreá pa sirbi i stima Dios. Nos eksistensia komo hende ta drai rondó di Dios. 
Dios ta stima nos tur i pa e motibu aki E meresé nos amor i deboshon. Nos mester skohe 
libremente pa stima Dios komo nos Rei, nos Señor i nos Tata. Sirbi Dios ta nifiká buska pa 
sa kiko E ta spera di nos. Dios ta spera di nos ku nos ta stim’É mas ku tur kos i ku nos 
ta stima nos próhimo manera nos ta stima nos mes, pa nos por biba felis. 

Komo kreyente nos tur ta deseá un futuro felis den e bida eterno den shelu. Pero promé nos 
tin ku purba biba felis aki na mundu. Maske kon difísil esei por parse, e ta posibel, p’esei 
Hesus a bisa: “Reino di Dios ta meimei di boso.” (Luk. 17,21)  
Dios ta presente tur kaminda ku hende ta stima otro, kuida pa otro i resa huntu komo grupo. 

‘Het geluk is niet in ons, en het geluk ligt ook niet buiten ons. Het geluk is alleen in God. En 
als wij Hem gevonden hebben, dan is het geluk overal.” 
                                                                                               ” Blaise Pascal) 

Pa motibu di piká, sufrimentu i morto, e konbibensia no ta perfekto mas i nos ta enkontrá 
konflikto den bida. Apesar di esaki tòg hende por biba un bida 
felis i ku sentido, dor di skohe pa biba ku Dios i yudando nan 
próhimo.  
Pa hasi esaki nos mester sa e reglanan básiko di kiko ta bon i 
kiko ta malu. E regla básikonan aki a keda establesé pa Dios 
mes. Nan ta keda skirbí na un manera natural den kurason di 
e hende. (Rom. 2,15) Nos ta sinti ora nos hasi algu ku ta 
robes, i nos ta sinti ora nos hasi algu ku ta bon. P’esei nos ta 
mira ku rònt mundu tur hende ta aseptá e regla i e derechonan 
humano aki sin problema.  E reglanan natural aki ta forma nos 
konsenshi. Por ehèmpel: Si bo dal, hòrta, tenta òf pèst un 
hende i bo mira ku e hende ta sufri, bo ta sinti ku e loke bo a 

hasi no ta bon. Bo por neglishá bo konsenshi si, pero bo ta sinti ku ta kos robes bo a hasi.  
 
Ku nos mente i pa grasia di Dios nos por tene nos mes na e reglanan natural aki i biba bon 
ku otro. Nos konsenshi ta yuda nos distinguí bon for di malu, pero nos konsenshi por faya. 
Ta p’esei Dios a duna nos entre otro e dies mandamentunan, Su Iglesia i Su Palabra (e 
Beibel), pa yuda nos deskubrí kiko realmente ta bon i kiko ta malu, pa asina nos por konbibí 
ku otro i evitá konflikto.  

Un konflikto por eskalá hopi lihé. P’esei ta importante pa na un fase mas trempan posibel, 
nos hasi un intento pa yega na un solushon satisfaktorio pa tur partido. 

 

Tarea 4: 

Lesa e dies mandamentunan den Éksodo 20, 1-17, i splika kon desobedensia na e 
mandamentunan aki lo hasi nos mes i otronan infelis.  
 

 

E bienaventuransanan 

Si nos tur tene nos mes na e leinan i mandamentunan di Dios, nos lo por 
evitá i solushoná tur konflikto na un manera digno di un kristian. Banda di 
e 10 mandamentunan nos ta haña den evangelio e 
bienaventuransanan tambe, kaminda Hesus ta bisa nos kiko nos tin ku 
hasi pa nos por ta felis. (Mateo 5, 3-12)  E ta siña nos kon E komo Yu di 
Hende a bini na mundu den pobresa pa kompartí nos pobresa, El a 
alegrá ku esnan ku ta alegre, i yora ku esnan ku ta yora. (Rom. 12, 15). E 
no ta uza violensia, pero ta ofresé su otro banda di kara ora nan a dal’É. 
(Mat. 5,39) E tin miserikòrdia, E ta trese pas, i ta mustra nos asina kiko nos tambe tin ku 
hasi pa nos por yega shelu, e reino di felisidat eterno.  

 

Tarea 5:  

1. Lesa ken, segun Hesus, lo ta felis, (bienaventurá) den Mateo 5, 3 -12.  

2. Deliberá untu den klas, dikon Hesus lo a duna nos kada un di e bienaventuransanan aki 
pa nos por konbibí na un manera felis.  

3. Splika dikon ora nos no kumpli ku e puntonan ku Hesus a trese dilanti aki, nos lo ta infelis.  

6.4 Difikultat na ora di ekspresá nos mes den grupo 
 

Un otro kos ku por trese konflikto ta nan momentu ku tin difikultat 
pa ekspresá den grupo. Nos ta papia di grupo ora un grupo di 
hende ta traha huntu pa logra meta(nan). Nan tin metanan 
individual ku nan ta traha huntu riba dje.  
Gruponan por traha tambe riba metanan separá, pero nan tin un 
interes òf identidat komún ku ta uni nan. Esaki nos ta haña por 
ehèmpel den un klas. Kada alumno/studiante ta den e klas huntu 
pero nan ta traha separá pa logra pasa e aña ku éksito.  
Tin grupo tambe ku ta bira un tim. Un tim ta un kantidat di hende 

ku ta traha huntu pa logra un meta komun. Kada miembro ta pone di su parti pa yega na e 
totalidat. Loke ta nifiká ku e miembronan di e tim ta dependé di otro pa logra e resultado.  

Aki nos por duna komo ehèmpel ora un grupo di alumno/studiante haña un tarea pa traha 
den grupo. E ora ei tur tin ku duna di nan parti pa logra e meta ku ku ta pa duna un bon 
presentashon huntu.  
Esaki ta trese kuné ku mester tin bon komunikashon, komprenshon i kompromiso di 
kada miembro di e grupo. I esaki no semper ta e kaso, loke ta trese mal komprendementu 
i konflikto den grupo. Por ehèmpel: 

▪ Miembronan ku no ta tribi di ekspresá nan sintimentunan den grupo. 
Pa splika bo emoshonnan por ta un reto, spesialmente si bo no a praktiká kon pa 
ekspresá bo mes sintimentunan. Tin hende ku tin difikultat pa papia nan kosnan òf 
ekspresá nan sintimentunan den grupo pa diferente motibu: 

o Esaki por surgi hopi biaha pa miedu ku otronan ta bai husgá nan òf pa falta di 
konsientisashon ku e tambe ta liber pa duna su opinion.  

o Ta un manera di protekshon propio òf un mekanismo di defensa personal ku 
ta pone ku bo no ta hasi kontakto mas ku bo medio ambiente. Bo ta sera bo 
sintimentunan i emoshonnan pa e mundu pafó i p’esei bo no por konektá ku 
otronan. Esaki por lanta sintimentunan di soledat den bo i mal 
komprondementu den e otro persona. 
 

▪ Miembronan ku kier sa ku ta nan so tin di bisa den grupo.  
Den tur grupo tin un ku ta tuma e puesto di lider. E semper ta sali dilanti i bin ku 
ideanan kiko por hasi òf laga. Esaki riba su mes no ta nada malu, mientrastantu e 
grupo aseptá su liderato, su meta ta pa huntu e grupo progresá i e ta tene kuenta ku 
opinion, sintimentu i pensamentu di e otronan tambe. Si esaki no ta e kaso, e ta bira 
un problema. Un hende asina por ta un peliger pa e bon konbibensia den grupo. E ta 
bira arogante, e no ta tene kuenta ku otronan i e kier sa ku e so sa mihó. E úniko kos 
ku e aktitut aki lo trese ta problema i mal komprondementu den grupo.  
 

▪ Miembronan ku no ta responsabel, no tin e sentido di kompromiso. 
Den tur grupo miembronan tin sierto palabrashonnan/ tareanan ku nan tin ku kumpli 
kuné. E sobrá di e grupo ta stèns ku kada ken ta kumpli ku su parti di e 
palabrashonnan. Na momentu ku un hende keda sin kumpli, e por hinka henter e 
bon funshonamentu di e grupo den problema.  
 
Kiko ta pone ku hende ta keda sin kumpli ku loke nan a palabrá òf loke nan sa 
ku nan mester hasi? 

o Esaki por sosodé dor di negligensia. E no ta mira e seriedat di kumpli ku su 
kompromisonan. 

o Algun hende ta sera kompromiso ku nan no por tene nan mes na dje, djis pa 
komplasé otronan. Nan ke pa hende gusta nan, i nan ta hasi tur posibel pa 
kai na agrado di hende. Dor di hasi esaki nan ta tuma responsabilidatnan ku 
nan no por kumpli kuné. I asina nan ta faya ku nan palabrashonnan. 

o Tin hende tambe ku ta sera un kompromiso sin tin sufisiente idea kuantu 
esfuerso i saber e palabrabrashon ei ta eksihí. Hopi biaha ora nan realisá 
esei nan tin bèrgwensa di atmití ku nan no por kumpli i ta keda ketu laga e 
asuntu bai pega. Esaki por yena e persona ku no a kumpli ku remordimentu 
di konsenshi i e otronan ku rabia i desilushon, ku tur e konsekuenshanan ku 
esaki por trese kuné.  
 

▪ Un otro konsekuensia di no tene bo mes na palabrashonnan ta ku e ta daña bo 
reputashon. Hende ku no ta mantené nan mes na palabrashon i kompromisonan ta 
keda mirá komo inkonfiabel.  
Esaki ta hasi difísil pa krea i mantené relashon ku otronan, pasobra si bo no ta 
kumpli , e otronan ta bai pensa dos bes, promé nan bolbe konfiá bo, ku e gran 
posibilidat ku algun lo no konfia bo mas. 
  

▪ I por último e konbibensia den grupo no por bai bon, si tin miembronan ku no ta 
komprometé ku e grupo.  
 
Kiko por hasi ora den grupo tin hende ku falta di kompromiso, ku no ta tene 
nan mes na palabrashonnan? 
Semper ta bon a skucha i saka afó kiko tabata e berdadero motibu di su 
inkumplimentu. Sali rabia, zundra i reprochá e hende sin buska pa sa kiko a pasa, lo 
pone ku e persona ei lo no habri pa bisa honestamente kiko tabata su problema. Na 
momentu ku den un grupo nos skucha e otro, nos por detektá e problema i aktua 
dirigí pa remediá e problema, di moda ku e falta di kompromiso ei lo no sosodé mas. 

Manera nos a mira kaba sin un bon komunikashon, komprenshon i kompromiso e 
konbibensia den grupo no ta kana bon. P’esei ta importante pa tur miembro di e grupo òf 
sosiedat por tin e derecho i libertat pa ekspresá nan sentimentu i pensamentunan. Basta 
esaki sosodé ku rèspèt i sin ofensa pa ku e otro miembronan. Mester tene na kuenta ku e 
otro tambe tin derechi di tin su propio punto di bista i sentimentunan. Nos mester kòrda 
semper ku nos derechi ta kaba, kaminda di e otro ta kuminsá i ku nos niun no ta 
perfekto. Loke nos tin ku purba ta pa biba mas perfekto posibel. Si nos konbibí di e manera 
aki ku otro, den kualke grupo ku nos ta, nos lo biba felis ku otro manera Dios a krea nos pa 
biba. 
 

6.5 Dediká bo mes na otro den un konbibensia por sòru pa doló 
Konbibí ku otro den grupo no ta un tarea fásil. E ta eksihí hopi di kada miembro di e grupo. 
Esaki ta pa motibu ku no ta tur hende ta méskos, no ta tur hende tin e mésun abilidat óf 
deseo pa komuniká, pa komprendé i pa komprometé su mes pa e konbibensia bai bon. Pa 
esun ku si ta konsiente i ke dediká su mes pa tin un bon konbibensia ku otronan, esaki por 
resultá hopi doloroso pasobra kontrali na otronan: 

▪ E no ta wak su propio bienestar so, pero di otronan tambe 
▪ E ta dispuesto di ta un bon ehèmpel pa e otronan.  
▪ E ta mas lihé na skucha ku papia, pa asina e por komprendé e otro mihó pa e por 

yud’é. 
▪ Apesar di su mes problemanan e ta kla pa sirbi i duna di su banda pa tur kos kana 

bon, ounke tin biaha e ta haña skòp pa danki.  
▪ Ora e tin mester di yudansa, difísilmente e ta haña hende pa yud’é, apesar di esei e 

ta keda ofresé su yudansa. 

▪ E mester por dominá su emoshonnan i purba mas tantu posibel na duna su opinion 
na un manera respetuoso i ku konsiderashon. 

▪ E mester dominá su mes ego i orguyo na bienestar di e grupo. 
▪ E mester por pordoná fayo di otronan i para habrí pa sigui traha huntu etc. 

Asina nos por sigui menshoná kuantu esfuerso i sakrifisio hende mester hasi pa por 
kontribuí na un mihó konbibensia den grupo. Ta te ora nos mira e resultado después di tantu 
sakrifisio di kada miembro di e grupo, nos ta komprendé ku konbibensia i tur su retonan ta 
yuda na nos kresementu komo hende. Biba pa biba no ta yuda nos bira un mihó hende. 
Biba den harmonia ku otro, pa difísil ku esei por ta tin ora, ta hiba na kresementu tantu 
sosial, psígiko, komo spiritual di e ser humano.  

Ban pidi Dios su sabiduria i fortalesa pa nos por siña konbibí mas i mas kunÉ i ku otro i 
asina sigui krese tur dia mas i mas.  

 

Tarea 6: 

1. Analisá ku yudansa di loke bo a siña den e paragraf aki, ki sorto di miembro bo ta den bo 
kas di famia, den bo klas/skol, den bo bario, tim di deporte etc. Nota pa bo mes kiko ta bo 
puntonan fuerte i kiko ta bo puntonan ménos fuerte den kontribushon pa un mihó 
konbibensia.  

2. Tribi kompartí esakinan ku bo koleganan di klas.  

3. Lesa  e tekstonan for di e buki Echonan di apòstel 4, 32- 37 i 5, 1-11 kon e promé 
komunidat di kreyente tabata biba. Menshoná kua di e karakterístikanan di konbibensia ku 
nos a haña den kapítulo 6 aki, bo ta topa kuné den e tekstonan aki. 

4. Kiko ta bo opinion tokante di e siguiente “quotesnan”? 

7. Mi bida un mishon huntu ku otronan 
 

Hende  su bida ta un biahe den progreso. Bida di hende ta parse un kos di hunga di destino. 
Nos ta destiná pa kana i nos búskeda ta parse sin fin. Ta parse ku nunka nos lo no sa ken 
nos ta, segun nos ta kana den bida. Esaki no mester ta un imágen sin speransa. E ta djis un 
vishon. Hende ta riba un biahe, den preparashon pa alkansá un destino final. Un biahe 
kaminda nos no ta so, pasobra Dios, nos Kreador ta semper huntu ku nos. Nos konosé nos 
pasado, nos ta bibando nos presente, pero nos futuro, nos destino, ainda ta skondí den man 
di Dios. Na nos pasado nos no por hasi nada mas, nos futuro tampoko nos no tin den nos 
man. E úniko kos ku nos por hasi ta biba nos presente, disfrutá di e biahe kada dia i konfia 
Dios den e proseso.   

Den nos mishon pa yega na sa ken nos ta, nos mester hasi esfuerso, traha, lucha, resa, 
studia, yora, kanta, baila pero mas ku tur kos, sigui kana pa sa kiko ta nos mishon riba e 
mundu aki i alkansá nos destino final. Nos no por logra esaki nos so, nos mester di otronan, 
tantu riba tereno relashonal, sosial, spiritual, filosófiko, profeshonal etc.  

Dios ta yama hende ku e mishon pa stòp ku maldat i transformá mundo den un kas pa 
tur hende. Ounke na algun di nos E ta asigná un ròl spesial, nunka E ta yama un hende su 
so. No, E ta reuní hende i fortalesé nan ku e poder di Su amor i traha asina un pueblo pa Su 
mes. Kon E ta hasi esaki? 

 

7.1 Dios ta yama Abraham pa kuminsá su biahe 
 
E ta kuminsá ku Abraham i su kasá Sara. Nan tabata biba 
na Ur ku ta keda den ost i ost no tabata muchu bon segun 
historianan di Beibel, pasobra maldat tabata reina den ost. 
“E hendenan ku ke konstruí Babilonia ta move bai ost” 
(Gén 11:2). Despues di e kaída di Adam ku Eva, Dios ta 
pone nan ‘pa ost’ di e hòfi di Eden (Gén 3:24). Ora Kain 
mata su ruman, e mester bai i biba den e tera di Nod, ‘ost’ 
di e hòfi di Eden (Gen 4:16).  

Esaki ta nifiká ku Abraham ta haña su mes den poder di 
maldat na e momentu ku Dios yam'é. Dios ta yam'é di e siguiente manera: “Sali for di bo 
pais, for di bo tribu i for di kas di bo tata, bai na e tera ku lo Mi mustra bo, i lo Mi hasi bo un 
nashon grandi, i lo Mi bendishoná bo i hasi bo nòmber grandi. Lo bo ta un bendishon. Lo mi 
bendishoná esnan ku bendishoná bo i lo Mi maldishoná esnan ku lo maldishoná bo. Den bo 
tur generashon di mundu lo keda bendishoná.  
 

Señor ta yam’é for di ost. E ke pa Abraham i su siguidónan ta liber i disfrutá di bida. I esaki 
pa semper. Dios ke e felisidat di tur hende riba mundo. Ku esaki den mente E ta papia ku 
Abraham. E ta yam’é for di gara di maldat pa hasié un nashon nobo. E pueblo aki E lo 
multipliká i bendishoná pa ta un bendishon pa tur nashon. Esaki ta e yamada di Abraham i 
su siguidónan: pa bandoná loke ta bida sofokante di piká i pa bira un pueblo nobo, e pueblo 
skohí di Dios. Un pueblo ku ta mustra tur generashon di tera e kaminda pa e “tera di e 
bibunan” (Sal. 27, 28). 13).  

Tarea 1: 

1. Nota pa bo mes kon lo bo sintí bo si Dios yama abo awe, pa bandoná bo isla natal i bai 
establesé bo mes na un lugá ku bo no sa ta unda ainda. Abo lo hasi esaki?  Splika bo 
kontesta.  

2. Si bo tin ku bai, kiko ta e kosnan ku bo ta kontentu di bai laga atras i kiko ta e kosnan ku 
lo bo lo no ke bai laga?  

 

7.2 Hesus, ta kana huntu ku su Iglesia 
Despues di a yama Abraham pa forma su pueblo santu, Dios a sigui guia su pueblo, e 
pueblo di Israèl, pa medio di Isaac, Yakòb, profetanan, rei i huesnan. Pero apesar di esei e 
pueblo a sigui kai den piká i maldat. Dios den su inmenso bondat  a manda su úniko Yu na 
mundu, no solamente pa konstruí e reino di Dios, sino pa E hasi loke Su Tata semper a 
hasi. E ta trese hende huntu i hasi nan un pueblo nobo. Tambe E ta buska komunion ku 
hendenan ku no ta pertenesé na e kas di Israel. Pero loke mas ta hala atenshon ta e eskoho 
di e diesdos apòstelnan. No ta pa kasualidat nan ta diesdos. E kantidat di diesdos apòstel 
akí, ta referí na e diesdos tribunan di e pueblo di Israel, na kua Hesus ta pertenesé. Ku su 
apòstelnan, Hesus ta reuní un Israél nobo. 

Hesus ta trese nos tur huntu komo un Iglesia riba kaminda pa e reino di Dios. Hesus ta 
reuní Iglesia komo un señal signifikante di Dios Su amor i Su reino. Dor di yama nos huntu, 
loke ta parse kasi imposibel, ta bira realidat. Sin importá rango, posishon, edat, sekso, 
interes i talentonan, E ta trese nos huntu i ta duna nos na otro. Dor di reuní nos huntu, E ta 
mustra di un forma konkreto ku un manera diferente di biba huntu ta posibel. E ta inspirá un 
konfiansa nobo ku union entre hende no ta djis un soño bashí. Un kondishon so tin ku 
kumpli kuné: nos mester keda den Su amor. Hesus ta ekspres’é asin’ki: “Laga nos ta uní ku 
otro, abo i ami, pasobra méskos ku un rama no por duna fruta pa su mes forsa a ménos ku 
e ta uní na e mata di wendrùif, asina boso tampoko no por duna fruta a ménos ku boso ta 
uní na Mi. Ami ta e mata di wendrùif i boso ta e ramanan. ( Huan 15, 4-5) 

E promé vokashon di Iglesia, pueblo di Dios, ta sintá den amor pa Hesus i amor pa 
otro. Pero Hesus ta deseá mas ainda di e pueblo di Dios ku a kaba di keda reuní. E ta 
manda e diesdos apòstelnan pa proklamá e reino di Dios i renobá e mundu. E ta duna nan e 
poder pa kura hende malu, lanta morto, kura leprosonan i saka demoño ( Mt I0,I.8). I den Su 
Sermon Riba Seru E ta bisa e multitut reuní ku ta anhelá un palabra: "Boso ta e salu di tera. 
[…] boso ta e lus di mundu. Un stat no por keda skondí ora e ta riba ta riba un seru. Bo no ta 
sende un lampi i pon’é bou di un kashi, ma bo ta pon’é riba e kandelar, i e ta bria pa tur 
hende den kas i glorifiká bo Tata den shelu” (Mt 5,13-I5).  

Señor ta reuní su Iglesia den konekshon kunE, ku otro i ku mundu.  

• Iglesia ta berdaderamente Iglesia, ora e laga e lus di Dios bria riba mundu.   

• Iglesia ta yamá pa kompartí, un kunÉ i ku otro, e bida di hende, spesialmente ku 
esnan mas nesesitá.  

• E esensia di mas profundo di Iglesia ta pa sali, konektá ku hende i komprometé su 
mes na un mihó mundu.  

• Dios ta reuní huntu kunÉ "un generashon skohí" (1 Pedro 2,9) pa testifiká di bida 
nobo, ku palabra i echo.  

Tin algu ku ta keda eksigí di kristiannan awendia. Laga nos ta testigu di Kristu. Manera 
Papa Pablo VI a bisa: “Hende moderno ta skucha mas na esnan ku ta duna testimonio, ku 
na esnan ku ta duna siñansa, i si nan ta skucha esnan ku ta duna siñansa, ta pasobra nan 
ta duna testimonio.” Testimonio di fe i speransa ku no ta tur kos ta pèrdí. Testimonio ku, si 
nos stòp di bringa otro maske nos ta diferente i nos pone nos mes riba un kaminda komun 

guiá pa Hesus, nos lo yega na e meta deseá. Spiritu Santu lo yuda nos kana huntu komo un 
pueblo, topa ku Hesus, rebibá nos kurason i siña nos duna testimonio ku union ta algu 
posibel pa un i tur. Manera Francisco ta bisa, “niun hende no ta wòrdu salbá su so.” Den e 
boto aki nos tur ta huntu. Nos tur uní den Kristu ta na kaminda pa un mundu mihó. 
(peregrinashon)  E peregrinashon ta renobá nos. Nos mester kana huntu i sinti kon e rosea 
di e Spiritu di Dios ta rekreá i santifiká nos, pa nos bida i e bida di nos rumannan por ta felis.  

 
IGLESIA PEREGRINA 
Todos unidos 
formando un solo cuerpo, 
un pueblo que en la Pascua nació; 
miembros de Cristo 
en sangre redimidos, 
Iglesia peregrina de Dios. 
 
Vive en nosotros la fuerza del Espíritu 
que el hijo desde el Padre envió, 
Él nos impulsa, nos guía y alimenta, 
Iglesia peregrina de Dios. 
 
Somos en la tierra, 
semillas de otro Reino,  
somos testimonio de amor. 
Paz para las guerras 
y luz entre las sombras 
Iglesia Peregrina de Dios.     2x 
 
Rugen tormentas 
Y a veces nuestra barca 
Parece que ha perdido el timón 
Miras con miedo y no tienes confianza 
Iglesia peregrina de Dios. 
 
Una esperanza nos llena de alegría 
Presencia que el Señor prometió 
Vamos cantando El viene con nosotros. 
 
Refr. 
 
Todos nacidos 
en un solo bautismo, 
unidos en igual comunión. 
Todos viviendo en una misma casa 
Iglesia Peregrina de Dios. 
 
Todos prendidos 
en una misma suerte, 
ligados en igual salvación. 
Somos un cuerpo 
y Cristo es la cabeza 
Iglesia peregrina de Dios 
 
Refr. 

• Pinta un poster ku ta mustra bon kla ku bida ta manera un biahe kaminda nos ta 
kana huntu ku Hesus i ku otro, pa yega e destino final ku ta e reino di Dios. 
 

• Buska un kantidat di sita (quotes) ku tin di haber ku e tópiko ‘nos ta na kaminda’ i 
deliberá tokante esakinan. 
 

• Pinta un maleta i skirbi tur loke bo ta kere bo tin mester pa e biahe di bo bida. Pensa 
riba personanan, ophetonan, idealnan, balornan importante pa bo, aktitutnan korekto 
etc. 
 

• Den grupo di 10 persona ta bai hunga e wega di “ Mi ta bai di biahe i den mi maleta 
mi ta bai ku .......” E promé ta bisa un kos ku e ta bai kuné den su biahe di bida, e 
siguientenan tin ku ripití loke e studiantenan promé ku nan a bisa i pone algu mas 
aserka. Asina e wega ta bai rònt te ora e yega na e último studiante ku tin ku ripití tur 
e lokenan ku e studiantenan kier bai kuné den e sekuesnsia korekto i pone unu di su 
mes aserka. Na final henter e grupo ta resumí tur loke ta bai den e maleta di e grupo.  
 
Por hasi e wega tambe dor di bisa kiko nan lo no bai kuné riba nan biahe di bida aki 
(manera mal eksperiensianan, mal aktitutnan, kosnan ku ta molestiá nan etc) 
bisando: “Mi ta bai un biahe i mi ta laga atras…...”. 

 

 

7.3 Bondat, maldat i piká den nos komunidat 
Dios a krea nos pa ta felis, pero esaki no ta fásil pa logra, komo ku e mundu ta yen di maldat 
i piká. Tur tempu tabata eksistí maldat, i hende tabata kai den tentashon pa hasi maldat for 
di kuminsamentu. Pero tòg nos ta mira un diferensia entre e maldat di ántes i e maldat di 
awendia. Nos por ripará ku: 

➢ ántes bon tabata bon i malu tabata malu pa tur hende, asta pa esnan ku skohe pa 
hasi malu. Esun ku hasi malu, tabata hasié den skondí i tabata sa ku ta malu e ta 
hasi. 

➢ Segun tempu ta bai a bira ku bon i malu a bira igual. Sea bo hasi bon òf hasi malu, ta 
bo bida, ta bo mester sa, otronan no tin nada di bisa bo.   

➢ I últimamente a para bira ku e bon a bira malu i e malu a bira bon. Ta parse ku ta ora 
bo hasi malu ta e ora ei otronan ta atmirá bo i purba imitá bo. Ora bo ta skohe pa 
hasi bon, bo ta pasa mal ratu tin ora. Por ehèmpel:  

▪  Papiadó di bèrdat, no ta haña stul pa sinta. 
▪ “Al te goed is buurman’s gek.”  (Ora bo ta demasiado bon hende, hende ta 

tuma bo hasi.) 
 

▪ E gai ròf, ku ta kana borotá, papia palabra for di sla, ku tin sèn, maske ta 
ganá ilísitamente, ta rondoná di mucha muhénan ku ta asta bringa pa ta su 
frei. E gai trankil, respetuoso, ku ta traha duru pa loke e tin, ku no ta broma ku 
kosnan material, ta pasa problema pa haña un frei. 

▪ E studiante responsabel, inteligente, estudioso ku semper ta saka bon punto 
ta haña e nòmber “nerd”, i mayoria biaha tin poko amigu 
rondó di dje. E studiante ku ta ménos estudioso, ku ta 
bochinchero, kla pa speibel, spik etc,  hopi biaha tin yen di 
‘amigu’ rondó di dje, ku ta gosa e lokenan ku e ta hasi i ta 
asta purba imit’é.  
 
▪  

 
▪ Papia di Dios i kosnan religioso a bira kasi tabú den 

komunidat, siendo ku papia di kosnan mundano i kosnan 
bulgar a bira pan di tur dia. 
 
 

▪ Tabatin gran diferensia entre kos di  mucha i kos di adulto, awendia ta e 
mésun  paña sensual ku e adulto ta bisti e mucha tambe ta bisti. E mésun 
kantika vulgar o sensual ku e adulto ta tende, kanta i baila, e mucha tambe.  

 

 

 

 

 

No tur hende di ántes tabata skohe pa bondat i no ta tur hende awendia ta skohe pa maldat, 
pero si nos ta honesto nos tin ku atmití, ku kosnan a kambia barbaramente.  

E maldat ta trese hopi sufrimentu i hende a bira egoísta, stail di ‘Ikke, ikke en de rest maar 
stikke!” Nos tin problema pa aseptá otro, respetá otro, tolerá otro, komprendé otro, ta 
kompasivo ku otro, yuda otro etc. Ta manera kos ku e mundu a bira un mundu kaminda e 
mas fuertenan ta sali vensedor i e débilnan ta kai pèrdè.  

Hopi  kos ku den pasado tabata aktitutnan i hechonan korekto, ku tur hende tabata deseá di 
tin, awor a para bira aktitut i echonan ku hopi no ta deseá di tin mas. I e konsekuensia di 
esaki nos ta mir’é den nos bida di awendia. Hopi violensia, korupshon, problema ku 
outoridat, seksualidat parotin, adikshon, guera, falta di rèspèt pa outoridat, falta di fe, falta di 
amor etc. Esaki ta loke ta hasi e mishon di kana huntu ku Hesus, i huntu ku otro komo 
Iglesia, bira muchu mas difísil pa alkansá ku ántes. 
 

 

Tarea 3: 

1. Deliberá huntu den klas, si bo ta di akuerdo òf nò ku loke bo a lesa den paragraf 7.3.  

2. Menshoná mas ehèmpel ku por ilustrá kon aktitut di hende tokante kiko ta bon i kiko ta 
malu, a bin ta kambia. 

3. Kiko bo ta pensa di e palabranan di Papa  Benedicto XVI aki: 
“Kaminda Dios disparsé, hende no ta sigui krese. Al kontrario: e ta pèrdè su balor divino, e 
ta pèrdè e brio divino riba su kara. Al final e ta resultá di ta nada mas ku un produkto di 
evolushon sin vishon, ku komo tal por wòrdu usá i abusá.  Esaki ta netamente loke nos 
eksperensia di awendia ta konfirmá.” 

        Papa Benedicto XVI  

7.4 Hesus ta pidi di nos pa nos t’ei pa esnan mas nesesitá i 
bandoná den komunidat 
Hesus ke pa nos keda librá, pa asina nos por biba den libertat (Galatnan 5,1) i ku nos ta 
kapas pa stima otro komo ruman. Ta p’esei El a duna nos Spirtitu Santu, ku ta libra nos di e 
forsanan mundano i fortifiká nos pa un bida den amor i responsabilidat. 

Mas nos peka, mas nos pensa riba nos mes so, ménos nos lo por desaroyá libremente. Piká 
ta hasi nos tambe inkapas pa hasi loke ta bon i biba den amor. Pero e Spirtitu di Dios ku ta 
biba den nos, ta duna nos un kurason yená ku amor pa Dios i pa hende. E ta libra nos 
internamente, habri nos pa amor i kombertí nos den mihó instrumentonan di bondat i amor.  
Apòstel Hakobo a bisa: “Fe sin obra ta morto.” (Hakobo 2,26) Si di bèrdat bo ta kere den 
Hesus, lo bo ke hasi loke E ta pidi di bo: Stima Dios i bo próhimo i kumpli ku e 
mandamentunan. E eskoho pa kere den Hesus mester ta visibel den bo bida, sino bo no ta 
kere realmente! Esei ta loke nos ta yama amor pa próhimo. Biba ku Kristu ta ora nos disidí 
konsientemente kiko nos ta hasi òf keda sin hasi, pa motibu di e relashon ku nos tin ku 
Hesus. Konstantemente nos ta puntra nos mes: “Kiko Hesus lo a hasi den e situashon aki?” 
“ Nos orashon lo ta: “ No mi boluntat sosodé, sino Bo boluntat.” (Lukas22, 42) 

Santa skritura ta duna nos tur e prinsipio básikonan pa nos por biba komo un kristian. E ta 
yama nos pa nos biba un bida den amor ku Dios i nos próhimo, manera Hesus ta yama nos 
pa biba. E ora ei  nos ta biba komo berdadero kristian den fe i obra.  

Nos tur tin e tarea pa yuda tur hende, pero prinsipalmente esnan den nesesidat. Nos 
no mag rechasá nos yudansa na esnan ku tin mester di nos yudansa. (Mateo 25, 34-40)  
Práktiká e shete obranan korporal i spirtual di miserikòrdia.E shete obranan korporal 
(físiko) di miserikòrdia:  

1. alimentá esnan ku tin hamber, 
2. duna di bebe na esnan ku set,  
3. bisti esnan sunú,  
4. kuida i bishitá esnan ku ta malu,  
5. duna refugio na mstranheronan,  
6. bishitá e prezunan  
7. Dera e mortonan 

 

E shete obranan spiritual di miserikòrdia: 

1. duna konseho na esnan ku ta duda,  
2. siña esnan ignorante,  
3. atendé pekadónan riba nan faltanan,  
4. konsolá esnan tristu,  
5. pordoná esnan ku insultá bo,  
6. soportá menasa ku pasenshi i 
7. hasi orashon pa bibu i mortonan. 

San Augustino a yega di bisa: “Stima i hasi loke ku bo ke.” Esaki ta un ekspreshon ku un 
nifikashon profundo. Si tur loke bo hasi, bo hasié den amor, kiko lo por bai robes? Pasobra 
amor berdadero ta pensa promé riba e otro.  
Biba e bida kristian no ta fásil, pero danki Dios nos no tin ku bib’é nos so. Semper nos por 
pidi Dios pa su forsa i su grasia pa asina nos por krese stap pa stap den bida i komportá nos 
mas i mas komo berdadero kristian. 

Tarea 4: 

1. Analisá pa bo mes ku kua di e obranan korporal (físiko) i spiritual di miserikòrdia abo ta 
praktiká i kua bo tin mas problema kuné. Splika bo kontesta. 

2. Duna bo punto di bista kiko bo ta pensa di e religiosonan tras di trali ku a tuma e tarea 
riba nan mes pa resa pa tur nesesidat di henter humanidat. Bo ta haña esei e mésun bon 
obra, ku ora bo ta den e mundu ta yuda esnan den nesesidat?  

8. E birtut di kastidat 
 

Dios a krea hende pa ta felis. Méskos ku un ingeniero ku ta diseñá un mashin sa kiko ta 
mihó pa e mashin funshoná bon, asina Dios tambe sa kiko ta mihó pa e hende, ku ta Su 
kriatura. El a manda hende ku su guia manual, e Beibel, ku tur instrukshon kon e hende tin 
ku biba pa e ta felis. Tambe den e aspekto di nos seksualidat humano, Dios ta yama nos pa 
biba segun reglanan stipulá, pa asina realmente nos bida seksual por alkansá su mayor 
plenitut. E reglanan aki ta e reglanan di kastidat. Komo yunan di Dios nos tin ku purba 
desaroyá e birtut di kastidat mas tantu posibel. 

Amor ta e base di tur birtut, pero sigur di e birtut di kastidat. Ora bo ta yen di amor bo ta 
eksperensiá asina tantu plaser di algu, ku bo ta entregá bo mes kompletamente na dje. Un 
músiko por ehèmpel, por entregá su mes kompletamente na un obra maestra. Un maestra di 
skol por t’ei pa su alumnonan ku henter su kurason etc. Den kada relashon di amistat tambe 
tin amor. Tur amor humano ta un refleho di e amor divino di Dios. Amor ta forma e interior di 
Santísima Trinidat. Sinembargo, e forma di amor di mas grandi riba mundu ta e amor entre 
un hòmber i un muhé, den kua nan dos ta entregá nan mes na otro pa semper.  
 
Den Dios tin un interkambio konstante i entrega eterno entre Tata i Yu i forsa di e amor aki 
ta Spiritu Santu. Ta p’esei e momentu ku mas nos ta semehante na Dios ta den intimidat 
seksual entre e hòmber i e muhé den matrimonio. Ei tambe ta forma un triangulo kaminda 
forsa di e amor i entrega total entre e hòmber i e muhé ta nan yunan.  Mas hende stima, 
mas e ta parse Dios. Amor mester forma henter e bida di hende, pero e mester ta 
spesialmente profundo i signifikante ora un hòmber i un muhé ta stima i entregá nan mes na 
otro den matrimonio i ‘bira un kurpa’ (Gen. 2:24). 

  

                  T         Amor      Y                      H        Amor      M  

 

                               

                              S.S                                               Y 

Komo ku e malbado sa e importansia di entrega total den relashon seksual den matromonio, 
el  monta un atake fuerte riba tantu e matrimonio, komo nos seksualidat. E ta sedusí nos pa 
praktiká relashon seksual kontra e lei di Dios, pa asina e por hasi daño na e relashon entre 
Dios i nos.  

Hopi biaha hende ta kai den trampa i sedukshon di mundu kaminda plaka, plaser i poder  
ta loke hopi biaha ta dikta nos komportashon i ta degradá nos balor komo ser humano. Sigur 
den e aspekto seksual esaki ta hopi bisto den humanidat. Sea konsiente òf 
inkonsientemente hopi di nos ta faya ku e reglanan di seksualidat, sea pa plaser, plaka òf 
poder.  

Un kos ku nos kier pa boso ta konsiente di dje tambe ta, ku aktonan seksual inmoral ta un 
piká mas den e tantísimo pikánan ku hende por kometé. No ta asina si ku e ta mas piká ku 
kualke otro piká. Hopi biaha e pikánan kontra regla di seksualidat, ta haña hopi kritiká 
manera kos ku ta e úniko pikánan ku ta éksistí.  

Tur piká ta piká i tur piká ta kibra e relashon ku nos Dios. Nos no por husga un otro, djis 
pasobra el a peka diferente for di nos.  Nos tur ta peka di un forma òf otro forma i nos tur 
mester di e grasia Dios pa nos por risibí salbashon. (Romanonan 1, 18-32) 

Meta di e lès aki no ta pa bisa bo kon bo tin ku biba bo seksualidat, ma e ta pa spliká bo 
dikon Dios a kreá bo ku bo seksualidat i kon bo tin ku uz’é pa e ta un bendishon pa abo i 
otronan. Ta keda na bo pa skohe si bo ta sigui Dios su reglanan, òf si bo ta sigui e reglanan 
di e mundu. Manera nos a siña kaba Dios a traha nos liber, pa skohe entre loke ta bon i loke 
ta malu i e libertat aki ta sagrado. Tene bon na kuenta si ku e konsekuensia di bo eskoho 
sí no ta liber. Si bo skohe pa loke ta bon, loke ta di Dios, na final lo bo risibí pago ku 
interes. Si bo skohe pa hasi loke ta malu i bai kontra Dios i tras di e malbado, na final ta 
kobrá bo, i lo bo tin ku paga i paga ku interes! 
“Dilanti di hende tin bida i morto: esun ku e gusta mas Señor ta dun’é.” (Sirag 15,17) 

 

Tarea 1: 

1. Kua ta e tres P’nan ku satanas ta uza pa pone nos kai den maldat? 

2. Menshoná pa kada un di e p’nan ehèmpel nan di maldat ku hende ta hasi pa por logr’é. 

3. Lesa e teksto di Romanonan 1,18-32. Kua ta e diferente sorto di maldat di hende ta  keda 
menshoná den e teksto aki? 
 

Mundu ta siña bo pa dal bai ku bo bida seksual manera bo haña ta bon, ta bo kurpa i basta 
bo ta sintí bo bon, dal bai. Kiko Dios ta siña nos tokante nos seksualidat? 

8.1 E birtut di kastidat 
Dios ta siña nos pa nos praktiká e birtut di kastidat. Si nos praktiká e reglanan di kastidat 
nos lo por biba e amor i e seksualidat entre pareha segun boluntat di Dios. 

Kiko ta un birtut?  
Un birtut ta un kualidat ku ta keda konsiderá komo moralmente bon. Un birtut ta un persona 
su disposishon pa aktua di akuerdo ku sierto reglanan ideal, dirigí riba hasi loke ta bon. Ku 
otro palabra, birtut ta pèrmití un hende hasi loke ta bon i evitá loke ta malu. Amor ta forma e 
base di tur birtut. E kontrario di birtut ta visio. 
Algun ehèmpel di birtut: si mi tin e birtut di honestidat, mi ta un hende ku ta purba semper pa 
papia i respetá e bèrdat. Si mi tin e birtut di responsabilidat, mi ta un hende ku ta purba pa 
semper mi kumpli ku mi responsabilidatnan. Si mi tin e birtut di puntualidat, mi ta hasi pa 
semper mi ta na tempu, etc.  

Kiko ta e birtut di kastidat? 
Kastidat ta e birtut pa medio di kua hende ta biba su seksualidat segun e propósito di Dios 
den su bida i su propio vokashon. E ta renunsiá na un práktika seksual desordená i pafó di 
matrimonio.  Si mi tin e birtut di kastidat mi ta purba na biba mi bida seksual segun e 
reglanan stipulá pa Dios. Mi seksualidat ta integrá ku mi personalidat i ta demonstrá un 
union interno di mi kurpa i mi spiritu. No ta asina ku mi ta aktua segun e plaser di kurpa 
(karni) so, pero mi ta laga mi spiritu, mi konsenshi dirigí mi kurpa pa aktua segun reglanan di 
kastidat. Un hende ku ta biba kastidat ta bira pa su próhimo un testigu di e fieldat i ternura di 
Dios.  
 

Kastidat i apstenshon no ta méskos. Apstenshon ta ora un hende no mag tene relashon 
seksual i kastidat ta enserá mas ku esei. Un hende ku tin un bida seksual aktivo denter di 
matrimonio, tambe mester ta kasto. Por ehèmpel e tin mag di tene relashon seksual ku su 
kasá so. Kastidat no ta nifika prudensia, esta ku bo no por disfrutá plenamente di e plaser 
seksual. Un pareha kasá por disfrutá plenamente di nan relashon íntimo.  
Un hende ku ta biba kasto no ta bira katibu di su deseonan parotin, pero konsientemente ta 
eksperensiá su seksualidat for di amor i komo un ekspreshon di e amor ei. E seksualidat 
den kua hòmber i muhé ta duna nan mes na otro den matrimonio, sigur no ta djis algu 

biológiko ku ta toka e kurpa so, pero e ta toka e núkleo interno di e persona, esta su alma i 
su spiritu tambe. 

E diferente formanan di un bida di kastidat 

Tur hende batisá ta yamá pa biba kastidat. E kristian bistí ku Kristu, mester ta e ehémpel 
prinsipal di un bida di kastidat. Tur kreyente ta yamá pa biba kastidat segun su estado di 
bida. No ta tur hende ta yamá pa kasa, pero tur hende ta yamá pa stima i hasi di nan bida 
un don pa otronan. Kua ta e diferente estadonan di bida ku un hende por ta den: 

• Un bida religioso òf di selibato dediká kompletamente na Dios.  
Aki nos ta papia di sùr i padernan, di papa, obispu, 
kardinal i pastornan. Hendenan ku pa bida largu ta 
apstené di aktonan seksual, pa dediká nan bida 
kompletamente na Dios. Nan ta hasi e promesa pa 
no kasa, ni tene relashon seksual den nan bida.  
 
 

• Un bida 
di matrimonio. Den e kaso aki un hòmber i 
un muhé ta disidí ku bendishon di Dios, pa 
entregá nan mes seksualmente solamente na 
nan pareha.  
 
 
 
 

• Un bida di soltero. Den e kaso aki e persona tin ku apstené di seksualidat te na 
momentu ku e kasa. Tambe parehanan ku ta frei òf 
ku ta komprometé pa kasa tin ku apstené di 
relashon seksual te na momentu di matrimonio. Nan 
tin ku praktiká kastidat i keda ku fieldat i rèspèt pa 
otro te dia Dios uni nan den santu matrimonio.  

 

 

Pues bo por biba bo bida di kastidat den su diferente formanan esta komo pareha kasá, 
komo viuda (ora bo tuma e desishon pa keda fiel na bo kasá asta despues di morto), komo 
soltero, o komo religioso den selibato. Niun di e formanan aki no ta mihó ku e otro. Tur ta 
agradabel den bista di Dios, basta bo ku kumpli ku kada un di nan su reglanan di kastidat.  

Ki ora e seksualidat humano por ser konsiderá komo digno di un ser humano? 

Seksualidat humano ta ser konsidera digno di un ser humano ora ku e ta kumpli ku 
siguiente reglanan di kastidat: 

1. E ta un relashon entre dos persona. Aki nan nos ta mira ku asina seksualidat ta 
keda praktiká sea individual (masturbashon) , òf den grupo di mas ku dos persona 
(gangbang/orgia/trisom etc.) e ta bai kontra regla di kastidat. 

2. E ta un relashon entre un hòmber i un muhé ku ta entregá nan mes totalmente 
na otro.  

a. Esaki ta pone ku relashonnan/matrimonio homoseksual ta bai kontra leinan di 
kastidat, pasobra nan no ta entre un hòmber i un muhé.  

b. Parehanan ku ta biba huntu sin kasa tambe ta falta ku reglanan di kastidat, 
pasobra no por papia di entrega total. Nan no a entregá otro nan promesa di 
fieldat ofisialmente, nan no a entregá otro ni nan nòmber, ni nan 

propiedatnan. Nan famianan tampoko no ta ofisialmente relatá na otro, 
pasobra na momentu di matrimonio famia di bo pareha ta bira di bo tambe. 
Su mayornan ta bira bo mayornan, su rumannan ta bira bo rumannan, su 
tanta i tionan méskos. Ta p’esei por ehèmpel: na fayesimentu di un miembro 
yegá di bo kasá su famia, abo tambe ta haña liber di trabou. Parehanan bibá 
ta huntu mientrastantu kos ta bai bon, na momentu ku kos no ta bai bon, 
kada ken ta kue nan bulchi laga kai. Ta te na momentu ku boso kasa, boso 
tin un entrega total na otro.  

c. Parehanan kreyente, ku kasa na kranshi so sin kasa na misa, tambe ta falta 
ku e regla aki di kastidat komo ku den e kaso aki tampoko no tin entrega total, 
dilanti hende (na kranshi) i dilanti di Dios (na misa). Un matrimonio sivil por 
divorsiá i kasa ku otro hende sin niun problema. Un matrimonio na misa sí no 
konosé divorsio, pasobra loke Dios uni, hende no por separá.  

d. Pero asta e pareha kasá na kranshi i na misa, ku a kasá ku kòntrakt 
(buitengemeenschap van goederen) ta faya ku e lei di kastidat aki, pasobra 
den e kaso aki tampoko no por papia di entrega total. Entrega total ta nifiká 
ku tur loke mi tabatin, tur loke mi tin, tur loke lo mi bai tin den futuro, ta di e 
otro i visa vèrsa, ku tur konsekuensia ku esaki por trese kuné. 

e. E parehanan kasá ku ta praktiká seksualidat i ta uza protekshon pa evitá un 
embaraso sin niun motibu bálido, òf ta kometé kualke akto sea 

•  promé ku relashon seksual (bebe pildora antikonseptivo,hasi 
operashon pa evitá embaraso)  

• Durante relashon seksual (uza kòndon, interumpí penetrashon promé 
ku orgasmo) ,  

• òf despues di e relashon seksual 
(bebe morning-after pil, kometé 
aborto), tambe ta faya ku e regla aki, 
pasobra den e kaso aki tampoko no 
por papia di un entrega total. 
Entrega total ta inkluí e echo ku e 
pareha ta habrí pa posibel prokreashon.  

E relashon ta dura te ora morto separá boso. Un ser humano no por duna un otro ser 
humano un regalo mas grandi ku e mes. ‘Mi ta stima bo’ ta nifiká pa boso tur dos: ‘Mi ke abo 
so, mi ke bo kompletamente i mi ke bo pa semper!’ Pa e motibu aki, boso no por bisa ‘Mi ta 
stima bo’ temporalmente òf riba un base di prueba, ni ku palabra, ni ku bo kurpa. Pasobra 
ora dos kurpa uni den relashon seksual, e kurpanan tambe ta bisa otro “mi ta stimá bo, i mi 
ke bo pa semper.” Relashon seksual ta entrega di bo mes, komo un regalo pa bida largu.   

Na momentu ku un pareha den intimidat seksual no ta kumpli ku un òf mas di e tres 
puntonan ariba menshoná, nan no ta biba kastidat manera Dios ta spera di nos. Nan lo no 
alkansá e berdadero potensial di nan relashon seksual tampoko, kaminda dos kurpa, alma i 
spiritu ta entregá nan mes totalmente na otro i bira unu bou di e bendishon i protekshon di 
Dios.  

8.2 Pikánan kontra e lei di kastidat 
Lamentablemente hopi di nos ta kai den tentashon i no ta praktiká e birtut di kastidat. 
Seksualidat na promé lugá ta plaser, ku ta algu bon i bunita. Di dos e ta amor personal i di 
tres vitalidat, esta, pará habrí pa risibí yu. Iglesia Katoliko ta kere ku e tres aspektonan aki ta 
mará na otro. Asina ku falta un di e aspektonan aki den e akto seksual, e akto seksual ei no 
ta kasto.  

Inkastidat 
Inkastidat ta un deseo desordená (kontra regla) òf un plaser desordená den plaser seksual. 
Plaser seksual ta moralmente desordená ora un hende ta busk’é lòs for di su 
metanan: 

1. Pa engrandese e union i amor entre e pareha 
Kada biaha ku un pareha ta den intimidat seksual, esaki mester hasi nan amor mas 
grandi i profundo i uni nan mas ku otro. Den kada relashon seksual, e pareha 
mester entregá nan kurpa, alma i mente den amor na otro.  No por tene relashon 
seksual djis pa tene, òf ku bo mente otro kaminda, òf fòrsá. 

2. Pa logra plaser di e otro  
Meta prinsipal di relashon seksual ta pa bo satisfasé bo pareha i bo pareha su meta 
mester ta pa satisfasé abo. E meta no ta pa bo buska bo propio  satisfakshon, ni e 
no ta solamente pa ora abo tin gana. Ta p’esei den matrimonio no por ninga bo 
pareha intimidat seksual, si no ta pa motibunan bálido.  

3. Habrí i dispuesto pa prokreashon. 
Na momentu ku un pareha kasá ta tene relashon seksual i ta hasi práktikanan pa 
nan no haña yu, e relashon seksual ei ta bira inkasto. Relashon seksual ta nifiká 
tambe ser habrí i dispuesto pa prokreá si Dios pèrmití esaki. Si un pareha pa 
motibunan bálido no ke haña (mas) yu, e mester praktiká apstinensia den e periodo 
ku e esposa ta fértil.  

Asina e akto seksual falta ku un òf mas di e tres metanan aki, e ta bira inkasto. Laga 
nos ban analisá e siguiente aktonan seksual a base di e tres metanan di seksualidat aki, pa 
deskubrí dikon nan ta inkasto. 

Masturbashon 
Masturbashon ta wòrdu definí komo e stimulashon boluntario di bo propio órganonan 
seksual ku e intenshon di eksperensiá plaser seksual. Magisterio di Iglesia ta afirmá ku 
masturbashon ta un akto seriamente desordená. E no ta kumpli ku niun di e tres metanan di 
un relashon seksual kasto. Na promé lugá e no ta pa engrandesé e amor i union di un 
pareha. Na di dos lugá masturbashon ta un akto seksual di bo mes ku bo mes i no ta pa 
logra satisfakshon i plaser seksual di un pareha. Un hende ku a kustumbrá masturbá lo tin 
difikultat pa satisfasé su pareha ora e ta den intimidat ku un pareha. Finalmente 
masturbashon no ta habrí pa prokreashon tampoko, komo ku hasiendo esaki no tin 
posibilidat pa prokreá. E motibunan aki ta hasi di masturbashon un akto seksual inkasto 
(desordená).  
Pa por yega na un evaluashon hustu di e responsabilidat moral (grandura di falta) di esun ku 
ta kometé e akto di masturbashon akí i pa sòru pa un kuido pastoral korekto, mester tene 
kuenta ku e siguiento puntonan:  

1. Inmadures afektivo  
Un beibi òf mucha chikitu ta mishi ku su partinan íntimo, sin ku e ta konsiente kiko e 
ta hasi. No por kulpa nan pa esaki. 

2. E poder di kustumber i adikshon 
Un hende ku a praktiká masturbashon asina tantu, te ku el a bira adikto na esaki, 
tampoko no por responsabilisé totalmente pa su akto. Ora ya kustumber i adikshon 
poderá di un hende, e mes no por yuda su kurpa mas, e mester di yudansa di Dios i 
di otronan pa libr’é di su adikshon.  

3. Tin estado di miedu òf otro faktornan psigológiko òf sosial ku ta pone ku un hende ta 
masturbá. Por ehèmpel tin hende ku ora nan spanta, òf nan ta den tenshon nan ta 
sinti e nesesidat di masturbá. Esaki ta un desareglo psigológiko ku e persona no tin 
dominio riba dje. Den e kaso aki tambe, e persona mester di yudansa pa por yud’é 
ku su situashon, no por hasié kompletamente responsabel pa loke e ta hasi.  

4. Tambe tin kaso kaminda soledat i/òf wakmentu di pelíkulanan ku hopi esenanan 
seksual, por hiba un hende na masturbashon, ku por resultá den adikshon. 

Esakinan ta algun motibu pa kual por baha e falta moral di un persona ku ta masturbá, òf 
asta redusí e falta te na un mínimo. 

Fornikashon  

Nos ta papia di fornikashon ora tin intimidat seksual entre un hòmber i un muhé pafó di 
matrimonio. Fornikashon tambe ta bai enkontra di e dignidat di e seksualidat humano pa e 
siguiente motibunan: 

1. E ta falta ku e promé meta di intimidat seksual ku ta a engrandesé e union i amor 
entre e pareha. Pa bo logra e meta aki bo mester por entregá 
bo mes ku alma, spiritu i kurpa na bo pareha. Pa hasi esaki 
bo mester konosé otro i stima otro. Despues di a konosé otro 
e anochi ei i bai un ‘one night stand’ ku otro, no por papia di 
konosé otro, ni di stimashon, te pa papia di habrí pa 
prokreashon i edukashon di yu.  

 
2. Asta si ta trata di un pareha bibá pa hopi tempu kaba ku yu ku tur, e ta un akto 

desordená komo ku no por papia di un entrega i un union total. I manera nos a mira 
kaba asina e relashon seksual ta falta ku un di e tres metanan, e ta ta bira inkasto.  
 

3. Fornikashon ta bira un piká mayor ora e ser kometé ku menornan di edat. 
 

Pornografia 

Pornografia ta na momentu ku e aktonan seksual entre un pareha ku mester ta algu íntimo, 
keda publiká intenshonalmente sea di forma real òf pretensivo ( ta hasi manera). 
Pornografia ta un piká kontra kastidat pasobra:  

• E ta bai kontra e esensia di e relashon seksual ku ta un entrega íntimo di e pareha 
matrimonial na otro, e no ta intenshoná pa union i amor entre e pareha, ni tampoko e 
no ta habrí pa prokreashon.  

• Pornografia ta tacha dignidat di tantu e aktornan, produktornan, komo di e públiko ku 
ta wak pornografia. Pasobra pornografia ta opheto di plaser superfisial i un forma di 
gana plaka ku ta kontra di e dignidat di e ser humano.  

• Pornografia ta hinka esnan konserní den un ilushon di un 
mundu di fantasia irealístiko. 

• E ta sigur un peliger pa mucha i hóbennan ku awendia 
por yega ku muchu mas fásilidat na materialnan 
pornográfiko.  
 

Prostitushon 

Prostitushon ta violá e kastidat na kua nos boutismo ta obligá nos i ta kontaminá nos kurpa 
komo un tèmpel di Spiritu Santu. Prostitushon ta berdaderamente un plaga sosial.  

Prostitushon ta violá e dignidat di  

• esun ku ta praktik’é i asina ta redusí su mes na un opheto di deseo seksual.  

• esun ku ta paga p’é tambe ta peka gravemente kontra su mes i kontra kastidat.  

Normalmente ta hende muhé ta prostituí, pero e por ta hende hòmber, un hóben i asta un 
mucha tambe. Ta un piká di ofensa èkstra pa esun ku ta paga pa tene relashon seksual ku 
un menor di edat. Ounke semper ta un piká grave pa entregá bo mes na prostitushon, tin 
algun faktor ku por redusí e responsabilidat di e falta:  

• pobresa: nesesidat di sèn sin solushon, por pone ku un hende 
por opta pa prostitushon. (p.e. un mama sin trabou desesperá 
pa kumpra remedi òf pan pa su yunan). 

• chantahe: ora ku trafikantenan di hende, ‘loversboy’ nan i tin 
biaha asta mayornan ta obligá un hende pa prostituí kontra di 
su boluntat. 

• preshon sosial: Ora ku prinsipalmente hóbennan ke konta 
den nan grupo sosial i nan no ke keda tras, pa otronan no tentá 
nan, nan ta uza prostitushon pa yega na sèn pa kumpra nan 

kosnan material.  

 

Homoseksualidat 

Homoseksualidat ta keda definí komo relashon seksual entre 
hende hòmber òf entre hende muhé ku ta keda atraé 
seksualmente eksklusivamente òf predominantemente na 
personanan di e mésun sekso.  

Durante siglonan i den diferente kultura homoseksualidat ta 
manifestá su mes. E orígen sikológiko ta difísil pa aklará. Santa 
Skritura ta presentá e relashonnan aki komo un degradashon grave di e ser humano i, 
tradishon di Iglesia a deklará konsistentemente ku “aktonan homoseksual ta bai kontra 
reglanan di kastidat pasobra: 

• E ta kontrali na e lei di naturalesa. Dios a krea e hende hòmber i e hende muhé  
físikamente destiná pa otro. Físikamente e hòmber tin loke e muhé no tin i visa 
vèrsa. E forma di kurpa aki ta pone ku por tin un berdadero union entre e hòmber i e 
muhé na momentu ku nan ta bira ‘un karni’ den relashon seksual. Nan ta pas manera 
dos pida pùzel den otro. Niun otro kombinashon no por pas asina perfekto den otro. 
 

• Aktonan homoseksual no por sòru pa prokreashon. Un pareha homoseksual no 
por sòru pa prokreá un yu di nan dos. 
 

• Homoseksualidat  no ta sòru pa e pareha komplementá otro berdaderamente ni 
afektivamente, ni seksualmente. No solamente físikamente e hòmber i e muhé ta 
komplementá otro, pero tambe den e parti afektivo. E hòmber ta trahá pa e por 
defendé i supli pa e muhé i su yunan. Ta p’esei su postura ta mas fuerte i stèm mas 
bas, su man i pia mas grandi, su skouder normalmente mas hanchu ku e muhé, etc. 
E muhé ta traha pa kuida i stima su kasa ku su yunan. Hopi biaha e muhé su kurpa 
ta mas moli, mas tierno pa e por brinda amor i kariño. E hòmber ta físikamente 
fuerte, pero e muhé ta mentalmente fuerte. Bo ta imaginá bo un hòmber den dolor di 
parto, òf un muhé traha duru henter dia den solo kayente, hasiendo un trabou ku ta 
eksihí hopi forsa físiko, kaba bin kas dal un baño, un komé i e ta kla pa bai un guera 
atrobe? Un muhé ta mira detayes, e hòmber tin un “overall view”. (Un muhé por bisa 
bo presis kiko un hende tabatin bistí; e hòmber a mira solamente ku e hende a keda 
bon òf malu den su paña.) 
Un pareha di ‘guy’ lo falta e bista pa detayes, e ternura i kuido ku un muhé por duna, 
i e pareha di ‘lesbiana’ lo sinti falta di e protekshon, forsa brutu i e outoridat ku e 
hòmber por brinda. Nan lo por logra imitá un pareha heteroseksual, pero nunka 
igualé. 

Relashonnan homoseksual no ta keda aprobá den bista di Dios i konsekuentemente pa 
Iglesia tampoko. (Romanonan 1, 26-28)   

Kiko ta e motibu ku un hende tin tendensia homoseksual?  

E tendensia homoseksual ta profundamente ankrá den un kantidat signifikante di hòmber i 
muhé. Ta for di chikitu por ripará esaki serka nan. No ta nan mes a skohe nan aktitut 
homoseksual. E tendensia aki, ku nan sa ku ta desordená, ta un prueba pisá pa mayoria di 
nan. Pa e motibu aki mester trata e personanan aki ku rèspèt, komprenshon i sensibilidat. 
Kualke forma di diskriminashon ilegal mester keda evitá. Homoseksualnan - si nan ta 
kristian – nan tambe ta yamá pa kumpli ku e boluntat di Dios den nan bida i den nan kaso 
hasi e sakrifiso di práktika kastidat dor di apstené pa restu di nan bida di relashon seksual. 
Esaki dor ku nan lo no por entregá nan mes berdaderamente i total na e sekso opuesto i 
entrega na un di su mésun sekso, no ta aprobá pa Dios. 

Loke ta alarmante últimamente ta ku homoseksualismo ta keda propagandá manera un 
moda, un ‘way of life’, ku bo por skohe pa praktiká si òf nò. Loke ta trese kuné ku no ta 
esnan ku realmente ta homoseksual so ta praktiká homoseksualismo, pero asta esnan ku no 
ta, ta bai eksperimentá ku homoseksualismo.  

Homoseksualnan ta wòrdu yamá pa biba kastidat. Pa medio di e birtut di dominio propio, ku 
ta eduká nan na libertat interno, ku e sosten i guia desinteresá i amistoso di otronan. Pa 
medio di orashon i e grasia di e sakramentonan, nan por i mester progresá gradualmente i 
firmemente riba e kaminda di perfekshon kristian. 
 

Violashon seksual 

Violashon seksual ta ora un persona ta forsa un otro persona 
pa tene relashon seksual. Agreshon seksual no ta méskos ku 
violashon. Agreshon seksual ta ora un hende hasi aktonan 
seksual ku un otro kontra di su boluntat manera: sunchi den 
boka, mishi ku su partinan íntimo, karisiá e otro etc. Den kaso di 
violashon seksual ta ora un hende ta keda forsá pa tene 

relashon seksual i su kurpa ta keda penetrá. Agreshon seksual i violashon seksual tur dos ta 
kastigabel pa lei sivil i pa lei di Dios. 

Tin bia sèks ta kuminsá ku konsentimentu di tur dos, pero e hasimentu di amor ta bira 
diskushon i violensia, kaminda bo ta keda forsá pa tene relashon seksual. Tur hende ku tene 
relashon seksual tin derecho di bisa ‘stòp!’ i stòp di tene relashon seksual na kualke 
momento. Si e otro persona obligá bo pa sigui tene relashon seksual, e ora ei esei ta 
maltrato òf violashon. 

Violashon seksual ta e violashon forsá di un persona su intimidat seksual. E ta un atake riba 
hustisia i amor. Violashon seksual ta representá un violashon hopi serio di kada ser humano 
su derecho riba rèspèt, libertat i integridat físiko i moral. E ta kousa daño serio ku por afektá 
e viktima pa bida largu. Semper e ta un akto intensamente malu. Mas pió ainda ora e 
violashon keda kometé dor di mayornan i familiarnan ( insesto) òf dor di otro adultonan 
kontra e muchanan ku ta keda konfiá na nan.  
Violashon seksual ta asina desordená, ku no solamente Dios, Iglesia, i komunidat ta kontra 
violashon seksual, asta e kriminalnan ta kontra violashon seksual. Si bo kai será pa motibu 
di kualke otro delito, lo bo por keda aseptá pa e otro prisoneronan, pero si ta pa violashon 
seksual bo a kai será, bo ta bai pasa mal ratu den prizon.  
  

8.3 Seksualidat den matrominio 
Seksualidat ta enfoká riba amor matrimonial entre hòmber i muhé. Den matrimonio, e 
intimidat físiko di e pareha ta bira un señal i promesa di komunion spiritual. E laso 
matrimonial entre personanan boutisá, ta keda santifiká dor di e sakramentu di matrimonio. 

Seksualidat ta onorabel i digno entre esposonan 
Seksualidat ta un fuente di goso i plaser. E Kreador mes tabata ke pa e 
esposonan eksperensiá plaser i satisfakshon den kurpa i mente den e 
sirbishi di prokreashon akí. Pues e esposonan no ta hasiendo nada malu 
ora nan ta persiguí i disfrutá di e plaser aki. Nan ta aseptá loke e Kreador 
intenshoná pa nan. Tur kos ta pèrmitibel den e intimidat seksual di 
esposonan, basta e ta hiba tur dos na un union i amor mas profundo. Na 
momentu ku un di nan no ta sinti su mes konfortabel ku e akshon, e akshon 
ei ta bira prohibí pa e pareha ei. Sinembargo, esposonan mester tene 
kuidou pa nan no surpasá e límitenan di moderashon apropiá. Aktonan manera masogismo, 
ku ta afektá dignidat di e relashon seksual mester keda evitá.   

Pa medio di e union di e esposonan, e propósito dòbel di matrimonio ta keda alkansá: e 
bienestar di e pareha mes i e transmishon di bida.  No por separá e dos nifikashonnan òf 
balornan di matrimonio aki, sin kambia profundamente e bida spiritual di e pareha òf sin 
pone e balornan di matrimonio i e futuro di e famia na peliger. E amor matrimonial di 
hòmber i muhé ta pues sometí na e dòbel eksigensia di fieldat i fertilidat. 

➢ E fieldat matrimonial 
E pareha ta forma “un komunidat íntimo di bida i amor konyugal, fundá pa e Kreador 
i poné bou di Su mes leinan. E komunidat aki ta wòrdu establesé pa medio di e pakto 
matrimonial, ku otro palabra: pa medio di un akuerdo personal i mutuo irevokabel.” 
Tur dos ta duna nan mes definitivamente i kompletamente na otro. For di awor 
pa dilanti nan no ta dos mas, ma nan a bira ún karni. E obligashon ku e esposonan 
a drenta aden di nan propio boluntat liber, ta imponé riba nan e obligashon pa tene 
esaki intakto i inkebrantabel. “Loke Dios a uni, no laga hende separá” (Mk 10:9). 
 

➢ Fertilidat ta un regalo 
Fertilidat ta un regalo (un don) i un meta di e matrimonio, pasobra amor konyugal 
naturalmente ta hasi esfuerso pa ta fruktífero. E yu no ta algu ku ta bini di pafó di e 
esposonan, no ta algu ku nan por bai buska òf kumpra un kaminda. E ta nase di nan 
amor mutuo, e ta surgi segun e boluntat di Dios, den e sentro di nan mutuo amor, 
komo un fruta i kompletashon di nan amor i union.  
Iglesia “ta skohe pa bida” i ta sostené ku “tur akto matrimonial mester keda habrí pa 
e transmishon di bida.  

E doktrina akí ta basá riba e laso inkebrantabel entre e dos metanan dje akto matrimonial ku 
ta union i prokreashon ku Dios a establesé i ku hende no mag di kibra.   

Regulashon di reprodukshon 

Manera nos a mira kaba un pareha kasá pa motibunan legítimo por disidí di tuma e 
responsabilidat pa regulá reprodukshon i evitá e nasementu di yunan. Ta keda na nan pa 
sòru pa: 

• e deseo aki no surgi for di egoismo, pero ta di akuerdo ku e generosidat rekerí di un 
mayor responsabel.  

• Ademas, nan lo mester adaptá nan komportashon na e kriterionan ophetivo di 
moralidat. Pa esaki ta absolutamente nesesario ku e birtut di kastidad apstinensia 
matrimonial mester keda praktiká ku un kurason sinsero.  

“Nan mester ta konsiente ku ta solamente si e dos metanan esensial di relashon seksual 
keda respetá, esta union i prokreashon, e akto matrimonial ta kumpli ku reglanan di kastidat. 

Métodonan moral i inmoral pa regulá reprodukshon. 

Abstinensia periódiko, ta e métodonan di kontrol di nasementu basá riba opservashon 
propio i e uso di periodonan infertil ta di akuerdo ku e kriterionan ophetivo di moralidat. E 

métodonan aki ta respetá e kurpa di e esposonan, nan ta promové ternura mutuo i ta 
faboresé e kresementu di berdadero libertat. 

Di otro banda, manera nos a mira kaba ku kualke akto ku – sea den antisipashon dje akto 
matrimonial, òf durante di su transkurso, òf den desaroyo di su konsekuenshanan natural – 
ku tin komo meta pa hasi reprodukshon imposibel, ta intrínsíkamente malu. Pasobra den e 
kasonan aki  e esposonan no ta kumpli ku e kondishonnan (union i prokeashon) pa e akto 
seksual ta humanamente digno. 

Papel di estado (gobièrnu) den desaroyo demográfiko (planifikashon di kantidat di 
suidadano) 

E estado ta responsabel pa e bienestar di su siudadanonan. P’esei e tin derecho di tuma 
medidanan pa dirigí e desaroyo demográfiko di e poblashon. E estado no ta permití pa usa 
medionan den e área aki ku ta kontrali na lei moral. Planifikashon demográfiko por keda hasí 
pa medio di informashon ophetivo i respetuoso, pero no pa medio di intervenshon outoritario 
òf medidanan obligatorio. No ta akseptabel pa gobièrnu remplasá esposonan komo esnan 
prinsipalmente responsabel pa reprodukshon i pa eduká nan yunan.  

 

 

 

 

Infertilidat 

Sagrado Skritura i e práktika tradishonal di Iglesia ta mira den famianan riku na yunan un 
señal di bendishon di Dios i di e generosidat di e mayornan. Esaki ta nifiká sufrimento grandi 
pa parehanan ku tin ku deskubrí ku nan ta ínfertil. Méskos ku den kaso di entre otro Abram i 
Sarai i tambe Zakarias i Elisabeth. 

Investigashon sientífiko dirigí na remediá infertilidat humano, mester keda  enkurashá basta 
ku e ta dirigí “na servisio di e ser humano, di su derechonan, di su bienestar berdadero i 
integral i di akuerdo ku e plan i e boluntat di Dios. Kisas dor di duna vitamina, hasi 
operashonnan korektivo ètc. Esta tur loke por yuda halsa e posibilidat, ku e pareha por 
konsebí na e manera natural den relashon íntimo di e pareha.  

 

 

Téknikanan di fertilisashon ku ta moralmente inaseptabel ta e téknikanan ku ta kondusí 
na un interupshon di e ròl di e mayornan atraves di intervenshon di un terser òf mas persona 
den e proseso di prokreashon manera: 

▪ Donashon di spèrma òf webu  
E téknika aki ta inseminashon i 
fekundashon in vitro=IVF, ku ta e 
unimentu di e webu di un hende 
muhé i e spèrma di un hòmber den 
un ’reageerbuis’ den laboratorio. Si 
e webu i e spèrma ta di e pareha 
kasá, e piká ta ménos grave. Pero 
si ta bai skohe webu, òf spèrma for 
di un banko di spèrma, di hendenan 
deskonosí, si e piká ta bira mas 
grave. Pasobra den e promé kaso 
sikiera nan ta berdadero tata i 
mama di e yu, pero den e último 
kaso no. 

Djis imaginá bo ku e donòr di e spèrma òf webu deskonosí ei ta parti di un di nan su 
famia sin nan sa. E ora ei bo por haña bo ku kaso di insesto sin sa. Òf si dos yu 
providente di e mésun donòr, disidí di bai forma un famia i despues resultá ku nan 
dos ta ruman sin sa.  
Un otro problema ku IVF tambe ta ku bo por haña bo ku muhénan ku no ke tin niun 
molèster ku hómber, pero ku ke yu si, por disidí di praktiká IVF i konsekuentemente 
priva e yu di tin un tata ku e konosé. 
 

▪ Mama supstituto =draagmoeder). 
E práktika aki ta ser uzá mayoria biaha den kaso ku e esposa no por 
karga e barika su mes. E ora ei pa medio di IVF dòkter ta fertilisá e 
webu i simia di e esposonan i inseminá esaki den e matris di un otro 
hende muhé, ku ta bai karga e yu nuebe luna pa nan. Esaki tambe ta 
bai enkontra di e derecho eksklusivo ku por bira tata i mama 

solamente mediante di e union di un hòmber i un muhé. 
Aparte di esei komo pareha boso lo por pasa nuebe luna den un ansha tremendo 
pensando si e mama supstituta ei ta kuida e bida di boso yu manera mester ta. 
Imaginá si e disidí di bebe burachi konstantemente; huma sigaria òf droga; trasnochá 
sin duna su kurpa sufisiente sosiegu; praktiká sèks parotin peligrá bida di boso yu; 
hui bai ku boso yu, òf fayesé promé ku e 
duna lus na boso beibi. Mira kuantu kos por 
bai robes den e kaso aki.  

Al fin i al kabo, e akto pa medio di kua un yu ta haña 
bida e ora ei no ta un akto mas den kua dos hende ta 
entregá nan mes na otro, ma e bida i identidat di e 
embrio ta keda konfiá na spesialistanan médiko i 
biológiko, i teknologia ta kuminsá dominá e orígen i 
destino di e persona humano. Un relashon di dominio 
asina riba su mes ta kontrali na e dignidat i igualdat 
ku mester ta komun pa mayornan i yunan.” Solamente rèspèt pa e vínkulo entre e 
nifikashonnan di e akto matrimonial i rèspèt pa e unidat di e ser humano por kondusí na 
reprodukshon ku ta konsistente i ku ta salvarguardiá e dignidat di e ser humano. 

Un yu no ta pertenesé na e kategoria di “mester”, sino e ta un 
“don”. E “regalo di mas bunita di matrimonio ta e nasementu di un 
yu. Un yu no mester keda mirá komo un opheto di propiedat. E yu 
tin dos derechi: 

• pa ta e fruta di e akto spesífiko di amor konyugal di su 
mayornan  

• tambe e derecho di keda respetá komo hende for di e 
momentu di konsepshon. 

E evangelio ta siña nos ku sterilidat físiko no ta un piká. Esei ta nifiká ku no ta un piká si 
un pareha no por haña yu. Esposonan ku, despues 
di a tuma tur kuido médiko apropiá i ainda ta sufri di 
infertilidat, por buska konsuelo den e Krus di Señor. 
Nan por mustra nan generosidat dor di adoptá 
muchanan bandoná i dor di duna servisio na nan 
próhimo.  

 

 

 

8.4 Pikánan kontra di e dignidat di matrimonio 
 

Adulterio 
Adulterio. E término aki ta keda usá pa deskribí infidelidat den 
matrimonio. Ora dos persona, di kua por lo ménos un ta kasá, 
drenta den un relashon seksual, maske ta temporalmente ku 
otro, nan ta kometé adulterio. Kristu ta kondená no solamente e 
akto di adulterio so, pero asta e deseo mes pa kometé adulterio. 
E di seis mandamentu i e tèstamènt nobo i e profetanan ta 
kondená adulterio kategórikamente i ta konsider’é un piká grave.  

Adulterio ta un inhustisia. Ken ku kometé adulterio: 

▪ ta faya den su obligashonnan, 
▪ ta violá e promesanan di laso  matrimonial,  
▪ ta violá e derecho di e otro partner di risibí fieldat,  
▪ ta daña e institushon di matrimonio, dor di kibra e kontrato riba kua e ta dependé. 
▪ ta perhudiká e bienestar di e di muchanan, ku mester di un konekshon stabil entre 

mayornan.  
▪ ta perhudiká e sosiedat, pasobra famianan kibrá ta forma un sosiedat ínstabil. 

 

Divorsio 
Señor Hesus a enfatisá e intenshon original di e Kreador, ku tabata ke pa matrimonio ta 
indisolvibel. P’esei e ta abolí e kumplimentu ku a drenta den e lei bieu Personanan batisá, 
ku a drenta i konsumá nan matrimonio,  e matrimonio ei no por keda disolvé pa 
ningun poder humano, ni pa ningun kousa, ku eksepshon di morto.” 

E separashon físiko di e esposonan miéntras ta konservá e laso matrimonial (pues e 
personannan aki no por kasa i/òf tene relashon ko otro hende), por keda permití den sierto 
kasonan preskribí pa lei di Iglesia. Si divorsio sivil ta e úniko opshon pa salbaguardiá sierto 
derechonan legal, e kuido di e yunan òf e protekshon di e herensia, e por wòrdu tolerá, sin 

ku e ta bira un eror moral. Por ehèmpel den kaso ku un di nan bira adikto króniko na droga 
òf wega di plaka i ta gasta tur plaka i peligrá propiedatnan di e famia. 

Divorsio, ta representá un violashon grave di lei natural.  

▪ E ta destruí e derecho di e kontrato ku e esposonan a 
sera libremente pa kompartí bida huntu te na morto.  

▪ De fakto, si e personanan aki kasa atrobe pa lei sivil, e 
infrakshon ta bira mas serio ainda, pasobra e persona ku 
a bolbe kasa ta haña su mes den un situashon di 
adulterio públiko i permanente.  

▪ Si e esposo, despues di divorsiá di su esposa, tuma un otro esposa pa su mes, e ta 
kometé adulterio, pasobra e ta pone e muhé akí kometé adulterio; i e muhé ku ta 
biba huntu kuné tambe ta kometé adulterio, pasobra el a tuma esposo di un otro 
muhé. 

▪ Divorsio ta mustra tambe su karakter inmoral dor di stroba bida di e famia i e 
sosiedat. E interupshon aki ta kousa daño serio:  

o pa e partner ku ta keda bandoná;  
o pa muchanan ku ta sigui sufri di e divorsio di nan 

mayornan i ku ta sinti nan mes ranká meimei di nan 
mayornan 

o pero tambe pa komunidat den su totalidat, pa motibo di su 
karakter kontagioso, divorsio por bira un berdadero plaga 
sosial. Ku tur e posibel gastunan ku esaki por trese kuné pa loke ta trata: 
ayudo sosial, gastunan pa ripití aña eskolar na momentu ku problemanan 
stroba estudio di e yunan, kuido médiko i psigriátiko, gastunan mas haltu di 
prizon i internatnan,etc) 

Por sosodé ku un di e esposonan ta e víktima inosente di un divorsio otorgá pa lei sivil; den 
e kaso aki e persona ei no ta moralmente kulpabel. Tin un diferensia signifikante entre e 
partido ku a hasi un esfuerso onesto pa keda fiel na e sakramento di matrimonio i ku a keda 
bandoná eroneamente, i e partido ku, pa su mes kulpa serio, ta kibra un matrimonio ku ta 
eklesiástikamente bálido .  

Poligamia  

Poligamia esta un hòmber ku mag kasa ku mas ku un muhé, ta pèrmitibel den sierto kultura i 
religionnan. Tòg poligamia no ta di akuerdo ku e lei moral komo ku : 

• E ta “radikalmente kontradiktorio na e komunion di matrimonio: de echo, e ta nenga 
direktamente e plan di Dios manera revelá na nos for di kuminsamentu;  

• e ta kontrali na e dignidat personal igual di hende muhé i hende hòmber, ku ta duna 
nan mes na otro den matrimonio ku un amor ku ta total i pues úniko i eksklusivo.  

Nos por imaginá e konflikto interno di un hòmber ku ta deseá di 
kombertí bira kristian, i ku pues ta haña su mes forsá pa rechasá un 
òf mas muhé ku ken el a biba den relashon matrimonial pa añanan 
kaba. Komo un kristian ku ántes tabata biba un bida polígamo, e ta 
seriamente obligá pa hustisia pa kumpli ku su obligashonnan pa ku 
su eks-esposanan i su yunan.  

Insesto 

Insesto ta referí na relashonnan íntimo entre hende ku tin relashon di sanger òf matrimonial 
te na un grado, ku no ta permití matrimonio entre nan. Por ehèmpel: Un hende no por ta den 
relashon íntimo ku su mama, su tata òf ku su yu, ni maske nan ta di kriansa i no di sanger. 
Insesto ta destruí relashonnan familiar i ta degradá e hende na e nivel di bestia. 

Abusu seksual di mucha 

Abusu seksual di muchanan dor di adulto òf hóbennan kende a 
konfiá na nan kuido , tambe por keda asosiá ku insesto. Den e 
kaso aki tin un ofensa dòbel pa motibo di  

▪ e atake eskandaloso riba e integridat moral i físiko di e 
hóbennan ku ta keda marká pa henter nan bida.  

▪ Ademas, e ta un violashon serio di e responsabilidat di edukadónan. 

Biba huntu sin ta kasá 
Ta papia di konbibensia sin kasa ora un hòmber i un muhé ta nenga di duna un forma legal i 
públiko na nan union, ku ta inkluí intimidat seksual. E ekspreshon “amor liber”  ta engañoso:  

▪ Ki balor un relashon amoroso por tin, si e pareha no ta komprometé nan mes ku otro 
i asina ta duna testimonio di nan falta di konfiansa den e otro, den nan mes òf den 
futuro? 

▪ Konbibensia sin kasá ta sosodé den situashonnan hopi diferente: 
o konkubinahe,  
o e rechaso di matrimonio komo tal  
o òf e inkapasidat pa komprometé ku otro riba término largu.  

Tur e maneranan di biba aki ta kontrali na e dignidat di matrimonio:  

• nan ta mina e idea básiko di famia;  

• nan ta debilitá e sentido di fieldat.  

• Nan ta kontrali na e lei moral: ku ta dikta ku e akto matrimonial por tuma lugá 
solamente denter di matrimonio; pafó di e kuadro aki semper e ta un piká grave ku ta 
ekskluí bo for di komunion sakramental (= bo no por bai risibí kurpa di Kristu). 

Awendia, tin hende ta pidi un tipo di “periodo di prueba” ora nan tin intenshon di drenta den 
un matrimonio. Maske kon serio e intenshon di esnan ku ta partisipá den relashonnan 
seksual prematuro aki ta, “e tipo di relashonnan seksual prematuro ei di ningun manera no 
ta garantisá sinseridat i fieldat den e relashon e entre hòmber i muhé. Union físiko ta permití 
moralmente, solamente ora un komunidat definitivo di bida a keda establesé entre un 
hòmber i un muhé. Amor entre hende no ta tolerá un “periodo di prueba”. Amor ta rekerí un 
regalo total i definitivo di e personanan pa ku otro. 

E inhustunan ta hustifiká 

Mayoria di nos a, ta i lo faya ku entre otro e leinan di kastidat. Pero e gran notisia ta ku nos 
por keda salbá for di e huisio di Dios, pa medio di fe den Hesukristu. Hesukristu a duna 
Su sanger komo ekspiashon di e pikánan kontra kastidat aki tambe. (Rom 3:21-26).  

Nos ta lesa tambe tokante e diferensia entre pasado i presente i su konsekuensianan pa 
seksualidat, entre otro, den e promé karta na e Korintionan: 
“ Sigur sigur boso ta na altura ku esnan malbado no tin parti den reino di Dios. No gaña 
boso mes: hende inmoral, hende ku ta adorá diosnan falsu, ta kometé adulterio, ta praktiká 
homoseksualidat, òf ta drumi ku homoseksual, ta hòrta, ta golos pa kos, ta bebe fuma, ta 
kana zundra otro hende, òf ta hasi kos di ladron, niun di nan lo no haña parti den e reino di 
Dios.  Ántes algun di boso tambe tabata asina. Ma den nòmber di Señor Hesu-Kristu, pa 
medio di Spiritu di nos Dios, boso a keda purifiká di piká, a keda dediká na Dios i  El a 
aseptá boso komo hustu den su bista.” (1Kor 6:9-11). 

No tin lugá pa ningun pekador den e reino di Dios. Solamente e hende ku a kibra ku 
su pasado pekaminoso i awor ke biba pa Dios, ta pertenesé den e reino di Dios. Ken 
ku kai bèk den pikánan bieu, mester rekonosé esaki mesora i kibra ku e piká atrobe. 

9. Influensha di media riba bida kristian 

Radio, korant i televishon i tur otro medionan di komunikashon ta hunga un ròl importante 
den nos bida, pero nos ta mira ku medionan sosial a tuma pa gran parti e di e lugá di 
medionan tradishonal over. Medionan sosial a bira un parti indispensabel den nos bida 
diario. Facebook, Instagram,Tiktok, Twitter, Snapchat etc, ta tuma serka tantu grandi komo 
chikí hopi di nos tempu den “beslag”. Hopi a keda skirbí i bisá kaba tokante di e fenómeno di 
medionan sosial aki. Nos ta preokupá pa sa e influensia ku medionan sosial tin riba nos bida 
en general, pero partikularmente ki influensha nan tin riba nos bida di fe. Si hende ta pasa 
asina tantu tempu riba medionan sosial, ta lógiko ku e mester tin influensia riba nos bida. 
Kiko ta e kos asina interesante ku ta pasando riba kanalnan di medionan sosial ku e ta 
akapará atenshon di hende diariamente pa tantu ora asina? Kon bo por ta ‘sosial’ tras di un 
pantaya? 

9.1 Uzo di telefòn selular bou di mucha i hóbennan 
Awendia, muchanan ta nase praktikamente ku un telefòn selular den nan man, ku 

difísilmente nan ta laga bai, hasta ora di drumi, ora di bai wc i durante un prueba na skol. Ta 

manera ku henter nan mundu ta drai rondó di nan telefòn i ku sin dje nan no por hala rosea. 

Bo ta skròl dor di Instagram, Facebook , Whatsapp, òf TikTok i ora bo pone bo telefòn un 

banda, bo ta puntra bo mes unda e tempu a bai. Ta resultá ku nos ta pasa mas tempu riba 

medionan sosial ku nos ke i no ta semper e ta hasi nos felis. Hóbennan en partikular ta sufri 

di e konsekuensianan negativo di medionan sosial.  

Investigashon ta mustra ku mas ku kuater mion Hulandes ta malkontentu ku nan uso di 
medionan sosial. Ademas, 2.2 mion hende ta indiká ku nan ta sinti nan mes ménos kontentu 
debí na uso di medionan sosial. 6.3 miyon Hulandes ta pensa ku medionan sosial ta forma 
un peliger pa nos bienestar mental. 

E investigadónan tambe ta mira un vínkulo fuerte entre uso intensivo di medionan sosial i 
ménos felisidat ku medionan sosial. I algu ta resaltá: “E generashonnan mas yòn (Gen-Z i 
Millennials) ta dediká hopi tempu na dje, pero tambe ta esnan ku ta relativamente ménos 
kontentu kuné.” 
 
Sentro di Investigashon Pew a investigá e uso i popularidat di medionan sosial bou di 
adultonan merikano na kuminsamentu di 2019. E enkuesta a haña ku YouTube i Facebook 
ta e plataformanan sosial mas usá pa adultonan, pero hóbennan ta preferá SnapChat i 
Instagram.TikTok ta segun informe e ret sosial ku ta krese mas lihé bou di usuarionan mas 
yòn. 
 
Uso di medionan sosial ta kasi universal bou di hóbennan di awendia. Sentro di 
Investigashon Pew ta informá ku 97 porshento di hóbennan di 13 pa 17 aña ta usa por lo 
ménos un di e shete plataformanan “online” grandi. 
E kantidat di tempu ku ta pasa riba wèpsaitnan sosial ta asombroso. Un informe ta indiká ku 
e hóben promedio di 13 pa 18 aña ta pasa mas o ménos nuebe ora pa dia riba medionan 
sosial; hóbennan di edat 8 pa 12 ta pasa mas o ménos seis ora pa dia riba retnan sosial. 

 Benefisionan di medionan sosial? 
Medionan sosial i teknologia ta ofresé vários benefiso manera:  

• mas komodidat i konektividat 
Keda den kontakto ku famia i amigunan rònt mundu via email, teksto, FaceTime, etc. 

• akseso rápido na informashon i investigashon 

• banko i pagamentu di kuenta na bo alkanse 

• siñamentu online, abilidatnan profeshonal, deskubrimentu di kontenido 

• mas envolvimentu den aktividatnan sosial (rekoudashon di fondo, konsientisashon 
sosial, dunamentu di bos) 

• posibilidat di merkadeo grandi 

• opshonnan di trabou remoto 

Medionan sosial por ta bon, pero si hóbennan sinti nan mes inkomodo tokante algu ku nan 
ta mira òf lesa riba medionan sosial, nan mester konfia nan mes sintimentunan i papia ku un 
hende: un mayor, un maestro, òf un otro adulto di konfiansa. Bullying, menasa i krueldat riba 
medionan sosial ta tur señal ku e persona ku ta hasi e kosnan aki mester di yudansa. 

Den e buki ‘De plussen en minnen van social media jongeren aan het woord’, nos por mira 
resultadonan un investigashon hasí riba uzo di medio sosial bou di hóbennan.  

Hóbennan ta usuarionan prinsipal di medionan sosial. Mayoria ta usa tres pa sinku diferente 
medio sosial i ta pasa oranan pa dia riba nan telefòn. Tin preokupashon tokante di e práktika 
aki bou di mayornan i maestronan, i tin bia bou di e hóbennan mes tambe. Relatonan 
negativo tokante influensia di medionan sosial ta aparesé mas tantu den medionan di 
komunikashon kompará ku e relatonan positivo. Pero esaki no ta bin dilanti  den e resultado 
di investigashonnan sientífiko ku ta keda hasí regularmente. E rapòrt aki ta mustra e 
bentahanan i desbentahanan di uso di medionan sosial. E bentahanan di medio sosial ta 
muchu mas tantu ku e desbentahanan. 
Nan a yega na e siguiente konklushonnan despues di investigashon: 

• Mas ku mitar di e hóbennan ta kere ku medionan sosial di komunikashon tin un bon 
influensia riba kon kontentu nan ta.  

• I tambe mayoria di nan ta kere ku medionan sosial ta un bon influensia (57%) riba 
kon konektá nan ta sinti nan ku nan amigunan. 

Pero e rapport aki tambe ta mustra aspektonan negativo.  

• Mas ku un tersera parti di e hóbennan ta kere ku medionan sosial tin mal influensia 
riba nan imagen propio. Esaki ta konta pa mas o ménos mitar di e mucha muhénan. 

• Tambe un kuart di e hóbennan ta bisa ku nan ta sinti nan mes ménos kontentu pa 
motibu di medionan sosial. Esei ta un kantidat signifikante. 

• Un proporshon chikitu di hóbennan (2%) ta bira estresá dor di medionan sosial. Pero 
nan strès ta keda kousá muchu mas tantu dor di skol, hùiswèrk, i tur loke ku nan 
mester hasi.  

• Mas ku un kuart di hóbennan ta sinti nan preshoná pa semper ta disponibel riba 
medionan sosial i semper tin ku kontestá i reakshoná riba loke tin  riba medionan 
sosial. (Pensa riba kantidat di appnan ku bo mester kontestá, komentario i ‘likes’ ku 
bo tin ku duna riba postnan ku nan a ‘tag’ bo aden. Reakshon riba postnan di bo 
amigunan riba medionan sosial etc.) I al fin i al kabo, esei tambe ta bira parti mas 
den tur e kosnan di hasi, loke por kontribuí na (mas) strès. 

• Ta impreshonante ku hóbennan en partikular hopi biaha no ta papia ku nan 
mayornan di nan eksperensianan negativo riba medionan sosial. Nan ta papia mas 
lihé di e kosnan dushi ku nan ta eksperensiá, i nan ta papia ménos  di e kosnan 
ménos dushi ku nan ta eksperensiá riba medionan sosial ku nan mayornan. Ku tur e 
konsekuenshanan ku esaki por trese kuné. 

Un di e problemanan ta ku e hóbennan di awendia ta den un krisis di salú mental. E 
krísis ei a kuminsá, segun Haidt, ora ku mas i mas hóben tabatin akseso na un smartphone. 
Algun di e problemanan kousá pa e “smartphone” ta: 

▪ ménos soño,  
▪ ménos enfoke,  
▪ ménos kontakto personal real,  
▪ oumento di soledat  
▪ ménos outo-estima.  

Segun estudionan hasí uzo eksesivo di medionan sosial tin un impakto negativo riba 
salú mental di hóbennan. Aki ta sigui opinion di diferente spesialista: 

• E sikólogo Jonathan Haidt ta bisa: “Desde e introdukshon di medionan sosial, 
hóbennan a bira mas ansioso i depresivo.  

• E Psikiatra van Fenema ta bisa: Komo psikiatra, nos ta ripará ku hopi biaha nos ta 
atendé ku hóbennan ku ta den problema i ku ta trata di hóbennan ku a nase 
alrededor di aña 2000. Mi ta mira hopi ansiedat, depreshon, suisidio, inseguridat i 
abandono. Hopi hóben ta falta seguridat i pertenensia. E ta parse un tiki un 
generashon ku ta dualu sin destino.” Uzo di smartphone eksesivo ta manera laga un 
generashon lanta ku kokaina den nan saku.”  E efektonan adiktivo enorme di uzo di 
medionan sosial pa bo selebro ta méskos ku den kaso di kokaina, sèks, wega di 
plaka etc. Uzo di medio sosial tin e mésun mekanismo pa adikshon.” Ademas di ta 
un porta pa kontakto sosial, medionan sosial tambe por duna nos un impulso grandi 
pa ego. Hende ta sensitivo pa komplimènt, pasobra nos ke sinti nos apresiá. Esaki ta 
un nesesidat humano básiko i ta fortalesé nos imagen propio. Laga esaki ta un di e 
karakterístikanan mas prominente di kanalnan di medionan sosial! Un ‘like’ riba 
Facebook, un retweet riba Twitter òf un ‘like’ riba Instagram. Básikamente, esaki ta 
manera un hende ta bisa bo ku bo ta bunita òf un hende ta haña un di bo chistenan 
leuk. Hende ta manda prenchi i plachi bunita pa bo. Si ta wega bo ta hunga, kada 
biaha ku bo hasi algu bon e sistema ta rekompensá bo ku palabranan manera: 
‘awesome, super, great, that’s the way, you nailed it, good job, wonderful etc) E 
kosnan aki ta laga nos sinti nos mes importante i na momentu ku nos no risibí e 
atmirashon i elogio aki nos ta sinti nos mes malu. Dikon? E elogionan aki ta aktivá e 
sistema di rekompensa den nos selebro i e nivelnan di dopamina ta oumentá. Esaki 
ta un supstansia ku ta pone nos sinti bon. I mas elogio bo haña mas bo ke!  
Medionan sosial ta kokaina pa bo sistema di rekompensa. Semper bai e 
programa ta rekompensá bo i unabes bo sistema di rekompensa keda di  “hack”, bo 
ta vulnerabel pa adikshon. I unabes bo ta adikto,bo tin un problema hopi serio.” 

• Un otro konsekuensia di medionan sosial segun van Fenema ta ku hóbennan ta 
topa otro ménos den bida real, siendo ku, segun Van Fenema, pubertat ta un 
fase di sosialisashon hopi importante. “E pregunta ta naturalmente kiko ta e 
konsekuensianan si bo no desaroyá esei [topa otro físikamente] na un manera 
saludabel dor ku bo a isolá bo mes ku bo smartphone?  
Kiko ta pasa si bo no hole, papia, hunga i de bes en kuando asta bringa ku otro? Nos 
ta un espesie sosial, kaminda kontakto físiko ta kondusí na tur tipo di hormonanan 
nesesario pa un mihó desaroyo selebral. Hungando huntu ta protehá nos kontra 
depreshon i ansiedat. Dor di minimalisá interakshon físiko ku otro, pasobra hende ta 
okupá ku nan telefòn, nos ta pèrdè un parti fundamental di nos desaroyo durante nos 
pubertat.”  
 

• Van Fenema tambe ta rekonosé ku hóbennan mas 
i mas ke skapa di realidat. E ta mira esaki, entre 
otro, den e aumento di uzo di droga bao di 
hóbennan i tambe den uzo di medionan sosial pa 
skapa di e realidat. I esei no ta e kaso solamente 
serka hóbennan, pero tambe serka adultonan. Por 
ehèmpel: Si bo a pasa un mal dia na trabou, bo ta 

bai sùrf riba medionan sosial, pa bo djis lubidá un ratu ku mundu ta éksisti. I despues 
bo ta realisá  ku bo a perde algun ora di bo dia, di bo bida. Pero e ta kalmá bo bon i 
semper medio sosial ta un distraishon for di e problemanan di bida.”  

• van Fenema ta kere tambe ku bo no por haña sentido di bida, si bo ta wak bo 
mes bida so. Bo mester ta parti di algu. Hóbennan mester haña tareanan i 
responsabilidatnan pa nan sinti ku nan ta hunga un ròl i nan ta konta den e 
komunidat. Medionan sosial ta minimalisá e sentido di ta konta den sosiedat aki, dor 
ku e hóben no tin tempu pa muchu otro kos, ku no ta su telefòn.  

• Stefan Paas, teólogo, ta bisa: “Ta hopi tentativo pa pensa ku e smartphone ta e 
kousa grandi di tur problema mental bou di hóbennan i ku nos tin ku djis pensa kon 
pa solushoná esei.” Por ta tambe ku e komportashon di hui pa e realidat kresiente di 
awendia den nan smartphone ta un síntoma di algu mas profundo. Hende dia pa dia 
ta sufri mas di tenshon i ansiedat, loke ta pone ku nan por hui pa e realidat dor 
di usa nan smartphone mas.”  

• Segun Haidt hóbennan religioso ta mihó protehá kontra e konsekuensianan 
negativo di medionan sosial. Un di e motibunan pa esaki ta ku e hóbennan aki ta 
forma parti di un komunidat stabil i esei ta hasi nan ménos solitario. Paas ta gusta ku 
Haidt ta menshoná tambe ku komunidatnan religioso ta duna ritmo na bida. 

• Pero segun Haidt i Stefan Paas, hóbennan religioso ta mihó protehá kontra e 
konsekuensianan negativo di medionan sosial, ku esnan ku no ta religioso. Un di e 
motibonan pa esaki ta ku e hóbennan aki ta forma parti di un komunidat stabil i esei 
ta hasi nan ménos solitario. Paas ta gusta ku Haidt ta menshoná tambe ku 
komunidatnan religioso ta duna ritmo na bida. Semper tin algu pa hasi i selebrá:  

o bo tin bo momentunan diario pa hasi orashon 
o bo tin selebrashon semanal riba dia di Señor  
o bo tin tambe enkuentronan religioso regular manera gruponan di orashon, 

infansia misionero, estudio di Beibel etc. 
o bo tin preparashon i selebrashon di dianan di fiesta kasi henter aña 

(Paskunan, Pentekòster Kristu Rei, fiestanan di Promé Santa Komunion, 
Konfirmashon, Kasamentu, etc). 

Esakinan i mas ta pone ku un hóben religioso tin un sierto ritmo di bida, e tin semper algu 
religioso pa ta bezig kuné, loke ta pone ku e no tin tempu pa sinta konstantemente riba su 
telefòn.   
 
Esaki ta nifiká ku uzo di medionan sosial no tin influesia riba fe i bida di e hóbennan (i 
adultonan) kreyente?  

9.2 Bahada di importansia di religion 
Lamentablemente nos ta mira ku tin un bahada signifikante di hendenan ku ta kreyente. Dia 

pa dia mas i mas hende ta bandoná nan fe i ta bai biba un bida sin fe. Misanan ta birando 

dia pa dia mas bashí i sigur ousensia di e hóbennan ta hopi remarkabel. Mundu tin asina 

tantu kos atraktivo di ofresé, ku hende ta satisfasé nan mes mas ku kosnan di mundu i 

ménos ku kosnan di Dios. Ku konsekuensia ku nos ta mira un bahada den salú mental den 

último añanan.   

Literatura sientífiko ta ofresé posibel kousanan pa e bahada den salú mental, entre 
otro:  

1. Un kousa  ku hopi biaha ta keda menshoná ta e importansia di religion ku ta 
bahando rápidamente. Prinsipalmente ora kosnan bira difísil den bida, ta bira mas 
difísil pa superá e krisis sin e forsa i guia spiritual ku bo fe por duna. 

2. Un otro kousa ku a kompañá e bahada di religion ta e importansia kresiente di 
individualismo, e kreensia ku tur hende por (mester por) biba nan mes bida i ku 
hende ta independiente di otro ser (dios). Individualismo ta bai man den man ku e 
pèrdida di seguridatnan i ta un kuadro kla kiko por i kiko no por. I esei por ta negativo 
pa salú mental di un hende, pasobra no ta tur hende tin e mésun fásilidat pa aktua 
korekto, sin un kuadro kla stipulá di kiko ta bon i kiko ta malu. 

3. Un otro posibel kousa ta e kresiente énfasis riba logro, status i rikesa. Problemanan 
ku salú mental ta mas komun den sosiedatnan ku ta duna hopi importansia na 
kosnan manera: éksito finansiero, status sosial;  atrakshon físiko; estudio; fama etc. 
E énfasis ei por krea normanan ku pa algun hóben ta irealistiko òf inalkansabel. I e 
distansia ku ta surgi entre nan ekspektativanan i nan realidat, por afektá nan salú 
mental. 

Tur e tres posibel kousanan pa un bahada den salú mental menshoná ta keda fortifiká 
i/òf kreá pa medionan sosial i teknologia. Ta un biaha so bo tin ku para ketu, òf komentá 
riba kualke post risibí, i e algoritmo teknológiko di e programa mes ta sòru pa bo sigui haña 
mas postnan similar. Esaki por stimulá un kresementu òf kambio di idea òf sintimentu serka 
bo ku por resultá funesto pa bo salú mental. Por ehèmpel:  

1. Si bo ta wak i tende konstantemente kosnan anti religioso riba e ret sosial, esaki ta 
bai kuminsá debilitá i tin biaha asta destruí bo fe. 

2. Si konstantemente bo ta haña mensahenan di otronan ku ta propagandá ku nan mes 
por, nan no tin mester di niun hende, ni niun forsa selestial pa dirigí nan bida i bo ta 
mira kon supuestamente nan ta prosperá, esaki por pone ku bo ta kai den e mésun 
ideanan individualista ku nan.  

3. Ora konstantemente bo ta mira kon bon esnan ku plaka, fama i poder ta biba, esaki 
por laga bo sinti ku bo bida ta miserabel. Ora bo mira kuantu ta broma ku nan 
diploma, nan bon trabou i nan entrada, por laga esun ku ménos estudio i entrada 
sinti su mes ménos i/òf e ta kore riesgo di keda menospresiá pa otronan.  

4. Si tur rònt ta keda propagá ku sierto forma di kurpa, sierto tipo di kabei i koló di kueru 
ta atraktivo i mas bunita, esun ku no ta disponé di esakinan por sinti su mes ménos, 
loke tambe ta afektá su balor propio i su salú mental. 

5. Ounke ku intimidashon no ta un konsepto nobo, medionan sosial i teknologia a hiba 
intimidashon na un nivel nobo. E ta birando un menasa mas konstante i semper 
presente: intimidashon sibernétiko (cyberpesten).  

E estado di Rhode Island su leinan i regulashonnan anti-intimidashon ta definí intimidashon i 
intimidashon sibernétiko di e siguiente manera: “Bullying” ta ora un òf mas studiante hasi 
uso di un ekspreshon por eskrito, verbal òf elektróniko òf ku un akto òf gesto físiko òf un 
kombinashon di esakinan kontra un studiante ku ta pone ku: 

1. ta kousa daño físiko òf emoshonal na e studiante òf daño na propiedat di e studiante 
2. ta pone e studiante den miedu konstante pa daño na su mes òf na su propiedat 
3. ta krea un ambiente di siñamentu intimidante, menasante, hostil òf ofensivo pa e 

studiante 
4. ta violá e studiante su derechonan pa partisipá den aktividatnan di skol 
5. ta stroba e proseso edukashonal òf e funshonamentu ordená di un skol.  

Investigashon ta mustra ku 5.4 mion mucha ta keda kas tur dia, pasobra nan tin miedo di 
keda intimidá. Segun e Asosiashon Merikano di Suisidologia tambe, e kantidat di suisidio 
bou di hóbennan di 10 pa 14 aña a oumentá ku mas ku 50 porshento durante e último tres 
dékadanan. 

“Cyberbullying” ta nifiká intimidashon a traves di uso di teknologia òf komunikashonnan 
elektróniko. Segun estadístika di intimidashon kada 7 minüt un mucha ta keda intimidá. 
Muchanan ku ta obeso, homoseksual of inkapasitá ta keda intimidá ku mas frekuensia ku 
otro muchanan. Tambe ta asina ku hóbennan bi-rasial i multi-rasial tin mas chèns di bira 
víktima ku hóbennan ku ta identifiká ku un rasa. Desafortunadamente ta poko bes un adulto 
ta intervení den e kasonan aki. Solamente 4% pa 11% di e kasonan aki ta keda atendé i 
solushoná.  Un kantidat di 85% di tur kaso di intimidashon, no ta keda atendé.  

Asina nos por mira ku banda di kosnan positivo di medianan soial, tin tambe e tempu balioso 
ku nos ta pèrdè nabegando kostantemente riba medionan sosial, i tambe nos por keda 
konfrontá ku yen di situashonnan i informashonnan ku por afektá nos fe, nos salú mental i 
nos felisidat. Hasi uzo konsiente di medio sosial i no pèrmitié hasi bo daño! 

Tarea 1:  

1. Wak pa bo mes kuantu ora bo ta pasa pa dia riba bo telefòn i medio sosial.  
2. Analisá ki impakto e uzo di medio sosial tin den bo mes bida, tantu pa loke ta trata e 

kosnan positivo, komo esnan negativo.  
3. Bo a eksperensiá problemanan di salú mental (aislamentu, fèrdrit konstante, 

instabilidat emoshonal, depreshon, pensamentunan di suisidio,  “psychose”, etc) 
serka bo mes òf serka bo konosínan pa motibu di uzo eksesivo di medionan sosial? 

4. Bo a yega di eksperensiá ‘cyberbullying’? 
5. Pensa kiko otro lo bo por a hasi ku bo tempu liber si bo no tabatin akseso na 

teknologia i medionan sosial.  
6. Kon lo bo por oumentá e benefisionan di uzo di medionan sosial i kon bo por 

minimalisá e desventahanan di mal uzo di medionan sosial? 
7. Kon segun bo, fe i religion por yuda un persona minimalisá desventahanan di mal uzo 

di medio sosial i yud’é mantené un salú mental sano? 

 

 

9.3 Na kiko, segun evangelio, Hesus a dediká su tempu? 
 
Hopi biaha nos ta tende i lesa tokante kritikanan riba medionan sosial. Pero no tin nada 
skirbí tokante di medionan sosial den Beibel. Kon mi por sa kiko Dios ta pensa di e tópiko 
aki?  
En bèrdat, no tin nada tokante medionan sosial den Beibel. Medionan sosial no ta asina bieu 
i Beibel ta hopi bieu. Pero medionan sosial en realidat ta djis un forma di komunikashon. I 
komuniká ta algu ku nos ta hasiendo for di tempu ku hende ta eksistí. Ta p’esei Beibel por 
siña nos algu tokante di kon pa trata ku e komunikashon ora ta trata medionan sosial. 
Den Proverbionan 4, 23-27 nos ta lesa kon un tata ta konsehá su yu pa kuida su manera di 
pensa. Pero si bo lesa e tekstonan rondó di dje, lo bo mira ku e tata ta papia tokante tres 
kos: skucha, papia i wak: 

• E ta bisa ku su yu mester skucha su palabranan bon, pasobra su palabranan ta duna 
bida.  

• E ta bisa ku su yu tin ku perkurá pa su boka no bisa kos robes.  

• E ta bisa su yu pa wak stret dilanti i keda leu for di kosnan robes.  

I sigur nos por hasi algu ku e palabranan aki ora nos pensa riba medionan sosial. Ta bon pa 
ta konsiente di loke bo ta wak i skucha. E kosnan ku bo ta wak i skucha ta influensiá bo 
pensamentu i akshonnan. Ademas, ta bon pa sòru pa e kosnan ku bo ta papia òf skibi ta 
edifiká hende i no ta kibra nan. 

Hopi simpel bisa, bo mester ta sigur ku e kosnan ku bo ta wak i skucha, i e palabranan ku bo 
ta papia, ta kuadra ku bo naturalesa kristian. I mi sa ku tin bia esaki ta mas fásil pa bisa ku 
hasi. Por ehèmpel, nos ta kere ku Dios ta gusta ku nos por tin kontakto ku otronan via 
medionan sosial. Pero na mes momentu E por ta basta desepshoná ora:  

▪ E mira ki otro kosnan robes ta yega serka nos via medionan sosial.  
▪ Ora E mira kon malu hende ta trata otro tin bia via medionan sosial. 
▪ Ora hende ta keda sin bishitá su kas, sin hasi orashon i sin lesa su Palabra, pa pasa 

tur nan tempu riba medionan sosial. 
▪ Ora te na ora hende ta den su tèmpel, nan ta riba nan telefòn enbes di partisipá na 

loke ta pasando. 
▪ Pero tambe ora e mira kon mas i mas hende ta bira adikto na nan selular, i ta bin 

pidiÉ yudansa pa libra nan for di e adikshon aki. 

Hesus, ta nos ehèmpel di bida 
Komo kristiannan nos tin Hesus komo nos ehèmpel di bida. Nos kier sigui e pasonan di 
Hesus pa nos por alkansá salbashon i bida eterno. Den e evangelionan e evangelista kier 
duna testimonio di su fe den Hesus. E ta komponé un historia, e ta konta su historia di fe. 
Pa esaki e ta usa informashon históriko for di tempu di Hesus (‘tempu nará’). Sinembargo, 
su interes no ta den ‘kon eksaktamente tur kos a sosodé’ ,sino den ‘ki nifikashon e echonan 
ei tabatin pa hendenan di e tempu ei i ki nifikashon nan tin pa nos awor’ (‘tempu di 
lesamentu’). Ningun historiadó djawe ta duda den e eksistensia di Hesus òf e historia ku ta 
keda kontá tokante djE. Aki ta sigui un lista di e echonan históriko mas importante den e 
bida di Hesus: 

o Hesus a nase rònt di e tempu ku Herodes a muri. 
o  El a pasa su infansia na Nazarèt di Galilea. 
o El a keda boutisá dor di Huan Boutista den e riu Jordan. 
o El a reuní disípelnan rònt di dje. 
o El a siña den e statnan, pueblonan i kunuku di Galilea. 
o El a proklamá ‘e reino di Dios’. 
o E tabata keda mira pa hopi komo un sanadó i eksorsista (hende ku por saka demoño). 
o Djis promé ku su morto El a bai Herusalèm pa e fiesta di Pasku Hudiu. El a kousa un 

konmoshon den e tèmpel. 
o El a kome un último sena ku su disipelnan. 
o El a keda kapturá i interogá pa outoridatnan hudiu, esta e sumo saserdotenan. 
o El a keda ehekutá riba òrdu di e prefekto romano Ponsio Pilato. 
o Na promé instante su studiantenan a hui. 
o E disipelnan a bisa ku nan a ‘topa’ Hesus despues di Su morto. Nan a kere ku E lo a 

regresá pa establesé un reino. Den antisipashon di e yegada ei, nan tabata sa ku nan 
mes ta keda yamá huntu pa ta den un komunidat, komo un señal pa otronan. 

o Pronto komunidatnan kristian a surgi na hopi kaminda ku a konfesá Hesus komo e 
Mesias di Dios. 

Esakinan ta den liña grandi parti di Hesus su historia aki na mundu. Den e evangelionan 
nos por lesa mas detayá kiko Hesus a hasi ten e tabata na mundu ainda. El a siña nos pa 
skucha na e Palabra, pa stima Dios riba tur kos i stima nos próhimo manera nos mes i pa 
nos hasi esfuerso pa hasi semper loke ta bon i agradabel den bista di Dios. Si nos 
aktividatnan riba media sosial ta kuadra ku e puntonan aki, nos por bisa ku nos ta 
uza medianan sosial responsablemente.  

Tarea 2: 
▪ Lesa e evangelio di Marko, ku ta esun  mas bieu i mas kòrtiku den e 

evangelionan, i menshoná kòrtiku tur loke Marko ta bisa nos ku Hesus a hasi 
den su tempu aki na mundu. (Kaminda ta posibel menshoná solamente e 
suptítulonan)  

10. Importansia di un bon edukashon kristian 
 

Segun ku nos ta bai kresiendo den bida, nos ta haña nos konfrontá ku diferente situashon 

ku ta presentá. Nos ta kuminsá traha, nos ta namorá, kasa, biba, haña yu etc. Hopi biaha na 

skol nos ta keda prepará pa bira un empresario òf un empleado, pero tiki bes nos ta keda 

prepará pa tareanan muchu mas grandi i kompliká manera 

bida di pareha i edukashon di yu. Den e lèsnan di religion 

aki nos ke yuda bo ku bo formashon pa hasi bo un mihó 

empleado, empresario, esposo/a, mayor, enfin un mihó 

hende, un mihó kristian. 

Algun di boso kisas ya ta mama òf tata kaba, i otronan no ta 

muchu leu mas for di bira mama òf tata. Bo ta sali for di e etapa 

kaminda bo tabata yu di bo mayornan, pa drenta e etapa di bira 

mayor di bo yu. Esaki ta un responsabilidat hopi grandi ku hopi 

biaha nos no ta keda sufisientemente prepará p’e. Ta ora bo ta 

den i kosnan no ta bai, bo ta haña bo ta buska yudansa. Ku e 

kapítulo aki nos kier kuminsá forma bo pa e tarea aki i 

prinsiplamente nos kier laga bo sa kiko ta Dios su preseptonan tokante edukashon di yu. 

 

10.1 Kua ta e lugá di e famia den Dios su plan di kreashon? 
Un hòmber i un muhé ku ta kasá ku otro ta forma un famia ku nan yunan. Dios ke pa yunan 

sali for di e amor di mayornan te asina leu ku esei ta posibel. E yunan konfiá na protekshon i 

kuido di nan mayornan, tin e mésun balor ku nan mayornan. Kada yu ta bini di un tata i un 

mama i ta anhelá e kalor i seguridat di un famia pa lanta sigur i felis.  

Dios mes ta presente den e komunidat di e famia. Den términonan humano, e famia ta e 

núkleo di e komunidat, pasobra e famia ta e skol di bida kaminda muchanan ta siña biba un 

bida riku na relashon. E balornan i prinsipionan bibá den esfera chikitu di famia, ta hasi 

posibel un bida di solidaridat den e sosiedat mas grandi.  

No tin un lugá kaminda muchanan ta mihó lantá ku den un famia ku nan mama i tata, 

kaminda tin kariño sinsero, rèspèt i responsabilidat mutuo.  

Si den un komunidat e famianan ta asina aki, e komunidat kompletu lo ta méskos. Si bo 

haña bo ku un komunidat kaminda hopi di e famianan ta kibrá, sin rèspèt pa otro, i niun 

hende no ta kumpli ku nan responsabilidat, bo ta haña bo ku henter e komunidat ta trata otro 

mésun kos. E komunidat ta manera un spil, ku ta reflehá loke ta pasa den e famianan.  

Algu mas ku ta hopi importante i ku ta kuminsá den e kas di famia ta kresementu di fe di e 

yunan. Segun Iglesia, kada famia ta un ‘Iglesia chikí’, ku ta invitá esnan den e famia pa biba 

den un komunidat di fe, amor i speransa. Ta for di chikitu mayornan ta kuminsá lanta e 

yunan den e kaminda di fe. Si esaki no sosodé, ta bira difísil pa e mucha aki yega na fe ora 

e bira grandi. Di otro banda un mucha ku su mayornan a lant’é for di chikitu den e kaminda 

di fe, maske e apartá su mes di fe ora e bira grandi, semper bai e ta keda ku e konosementu 

pa por bolbe bèk na fe.  

“Famia ta algu sumamente nesesario pa e pueblonan, e ta 
un fundeshi indispensabel pa e sosiedat i un tesoro grandi 
pa esposonan durante henter nan bida. Famia ta tambe 
algu iremplasabel pa yunan, ku ta e fruta di amor i entrega 
total di mayornan.” Benedikto XVI 

Ki ròl gobièrnu ta hunga den famianan?  
E bienestar i futuro di un pueblo ta dependé ku si su unidat di mas chikito, esta e  famia, por 
biba i desaroyá satisfaktoriamente. 

• Ningun gobièrnu tin e derecho di intervení den e nukleo primordial di e sosiedat 
humano ku ta e famia, i neng’é derecho di eksistí. Gobièrnu no por stroba un pareha 
ku ta konsistí di un hòmber i un muhé, di kasa i haña yu ku otro. E no por disidí 
tampoko e kantidat di yu ku nan mag haña.  

• Ningun gobièrnu tin derecho di definí famia distinto for di e manera ku ta adekuá pa 
su tarea di prokreashon.  

• Ningun gobièrnu tin derecho di kita e famia di su funshonnan básiko, spesialmente 
riba tereno di enseñansa. Kada mayor ta liber pa disidí kiko nan ta siña nan yu, kua 
skol nan yu ta bai i kua edukashon religioso nan yu tin ku haña.  

• Mas bien, gobièrnu tin e deber di yuda i sostené famianan i sigurá nan nesesidatnan 
material. Por ehèmpel: sòru pa tin posibilidat pa enseñansa, bon kuido médiko, 
ayudo sosial, penshun di viuda, huerfano i behés etc.  

 

 

Tarea 1:  

• Duna un splikashon di kada un di e siguiente karakterístikanan di un famia: 
o Famia ta e ‘nukleo di e komunidat’ 
o Famia ta e ‘skol di bida’ 
o Famia ta un ‘Iglesia chikí’ 

• Dikon e komunidat (e pueblo) ta manera un spil? 

• Dikon ta asina importante pa for di chikitu mayornan siña e yunan yega na fe den 
Dios? 

• Dikon ta nesesario pa gobièrnu sòru pa e famianan por biba i desaroyá  
satisfaktoriamente?  
 

• Analisá e siguiente plachinan i splika na kua parti ku a keda spliká, nan ta referí. Por 
ehèmpel: Plachi 1 tarea di e mayornan ta pa kuida pa e yunan; plachi 3 ta ku mayor 
mester pasa e fe pa nan yunan etc. 

   3.       4. 

 

   5.       6. 

 

7.        8. 

10.2 Mayornan tin e deber pa disipliná i koregí nan yu 
E sikólogo di desaroyo Kohlberg a señalá ku e desaroyo moral di hóbennan tin tres fase. Na 

promé lugá, tin e nivel pre-konvenshonal. Esei ta e edat di 0 pa 12 aña. Mucha ta keda guiá 

den nan komportashon prinsipalmente dor di e konsekuensianan ku e komportashon por 

produsí. Por ehèmpel, un akshon ku ta keda kastigá ta (moralmente) ‘robes’ i un akshon ku 

ta keda rekompensá ta (moralmente) ‘korekto’. 

E di dos etapa, e nivel konvenshonal, ta regardá e edat di mas o ménos 12 pa 18 aña. 
Hóbennan di e edat aki ta keda guiá den nan komportashon prinsipalmente dor di loke e 
ambiente ta spera di nan: e famia, amigunan, etc. Nan ta adaptá nan mes na e 
kustumbernan (konvenshonnan) ku na e momentu ei ta prevalesé. 

Den e di tres fase, e nivel post-konvenshonal, ku ta konserní edat riba 18 aña, 
hóbennan ta kuminsá pensa mas atento riba e balornan i normanan ku a keda siñá na nan. 
Hóbennan ta bai skohe for di loke ta keda presentá na nan. Nan ta kuminsá deskubrí nan 
mes punto di bista, nan mes balornan i normanan. Esaki nan ta hasi prinsipalmente a traves 
di un eksaminashon krítiko di e balornan i normanan ku nan a heredá for di kas i nan medio 
ambiente. E balor i normanan ku nan ta konsiderá bon nan ta keda kuné. E balor i normanan 
ku nan no ta di akuerdo kuné, ta keda rechasá i kisas otro balor i normanan lo tuma nan 
lugá. 

Komo mayor ta importante pa bo komprendé kon desaroyo moral di bo yu ta tuma lugá, pa 
bo sa den kua etapa di desaroyo e ta i pa bo sa kon abo por stimulá un komportashon 
moralmente bon serka dje. 
 
Si nos sigui e modèl di psikólogo Kohlberg, e etapa pre-konvenshonal ta e mihó etapa pa 
disipliná un yu. Despues djei ta bira hopi mas difísil pa disipliná un mucha.  
Sea bo gusta òf nò, bo mester siña kon pa disipliná bo yu na un manera efikas. Sinembargo, 
tin un kos ku bo mester kòrda. Disipliná i kastigá ta dos kos hopi diferente.Kastigu ta indiká 
bo yu solamente ku el a hasi kos robes. Bo no ta indiká kiko e ta hasiendo robes. Komo 
resultado, e no por komprondé e kastigu i no por konektá e akshon robes ku e kastigu.  

Esaki por pone ku bo ta mira e komportashon aki regresá, pasobra bo no a indiká 
klaramente kiko e ta hasi robes. Por ehèmpel, e yu a pinta riba muraya, bo a kastig’é sea 
dor di zundr’é, dun’é “time- out”, òf sut’é. Si bo no tuma tempu splik’é ta dikon bo ta kastig’é, 
e chèns ta grandi ku otro biaha e ta pinta riba bo mueblesnan. Pasobra simplemente e no a 
komprendé unda si i unda no mag pinta.  

Dor di disipliná bo yu lo bo: 
Siña bo yu e diferensia entre bon i malo. 
Siña bo yu respetá derechi di otro. 
Siña bo yu kua komportashon ta akseptabel i kua nò. 

Bo por a nota ku nos a usa e palabra “siña” den kada punto. Disiplina ta un lès. Un ku kisas 
bo mester siña bes tras bes promé ku e keda komprondé. Disiplina mester tin sentido pa un 
mucha i e mester haña e oportunidat pa drecha erornan. 

Ehèmpel di disiplina vs kastigu 

• Bo yu ta pinta ku su kreitnan tur riba vlur i na muraya.  Bo ta zundra bo yu i mand’e 
su kamber. Aki bo a uza kastigu komo e solushon. 

• Bo ta splika bo yu ku kreit no ta pa pinta riba vlur, ni na 
muraya, ni na niun otro kaminda ku no ta riba papel di pinta. 
Ku ora pinta na muraya, riba vlur, òf riba stul i mesanan, ta 
kosta hopi hopi sèn pa drecha nan. Despues bo ta laga bo 
yu limpia e vlur i piki e kreitnan. Ora e kaba bo ta tuma  e 
kreitnan i bo ta warda nan pa un par di dia. Aki bo a uza 
disiplina komo un solushon. E disiplina tambe tabatin un kastigu (warda e kreitnan), 
pero awor bo yu por a asosiá e kastigu ku su komportashon. 

Aki ta sigui algun sugerensha mas na ora di disipliná bo yu: 
Komo mayor bo ta hunga un ròl muchu mas grandi ku bo a pensa, den e proseso di 
disipliná. Si bo ta aseptá ku bo yu ta yora, pleita of bira violento ora bo 
disiplin’é, bo ta enkurashá e komportashon aki. E komportashon aki lo 
keda ripití ki ora ku bo kastig’é, pasobra bo yu sa ku lo bo por entregá i 
legumai e kastigu (maske ta djis un biaha so bo a bai na su amèn).  
 
Dor di ta firme i konsistente, bo yu eventualmente lo siña ku no ta bale la 
pena pa sapatiá, rabia zundra, pasobra e kastigu no ta kambia tòg. Bo yu lo mester tuma 
aden ku e medida di un manera òf otro. 
 
Sea konsistente den kon bo ta disipliná i kastigá bo yu. Ta nòrmal pa muchanan tèst e 
límitenan di kon leu nan por bai. Si bo yu ta tèst e límitenan i bo no ta hasi nada al respekto, 
bo ta mandando señalnan miksto pa bo yu. Si bo disipliná un biaha, pero no e di dos biaha, 
bo ta duna lus bèrdè pa bo yu sigui ku e mal komportashon. Sòru pa tur hende ku ta kuida 
bo yu tambe ta konsistente. No ta importá si esaki ta bo pareha, miembro di famia òf amigu. 
Si bo yu haña sa ku tin un debilidat, e lo uza esaki sigur.  
 

1. Un otro rekomendashon ta pa semper bo purba keda trankil. Purba mas tantu 
posibel pa no grita ora bo yu no ta komportá su 
mes. Komportando di e manera aki por duna bo yu 
e idea ku ta akseptabel pa rabia ora bo no haña loke 
bo kier. Si bo ta sinti ku bo sanger ta kuminsá 
herebé, tuma un ‘break’ i hala rosea profundo i  
disipliná bo yu ora bo ta mas trankil. 

2. Un otro sugerensha ta pa no ripití bo òrdu muchu 
bia. Si bo bisa bo yu pa no hasi algu un biaha, ripití 
esaki atrobe ku un atvertensia kiko lo pasa si e no 
skucha. Si ainda bo yu no ta skucha, bo mester aktua mesora. No ripití e atvertensia 
bes tras bes, sino bo yu lo siña lihé ku bo no ta serio i e por sigui komportá su mes 
malu. 
 

3. Loke tambe ta yuda ora di disipliná ta ora bo usa ‘mi’. Kuminsá frasenan ku e palabra 
“mi” ora di disipliná bo yu. En bes di bisa: “Bo ta pone mi rabia pasobra bo no a 
warda bo ko’i hunganan”, bisa: “Mi ta rabia pasobra bo no ta warda bo ko’i 
hunganan.” Frasenan ku por parse akusativo i por kondusí na sierto desaroyonan 
den su kresementu ku por keda evitá. Por ehèmpel ku e ta krese bira un hende ku tin 
un bista negativo di su mes. (e ta pensa ku e ta bobo, fèrfelu, slòns, ku e no ta sirbi, 
etc.) 

4. Paga tinu ora bo ta krítika un komportashon robes 
di bo yu. Splika bo yu ku bo tin problema ku su 
komportashon, pero no ku e mes. Sòru pa bo yu 
komprondé ku bo ta stim’é, pero ku bo no ta aseptá 
e mal komportashon. 
 

5. Paga tinu ora di duna bo yu elogio (rekompens’é, 
gab’é) pa loko. Bo no mester elogiá bo yu 
konstantemente, i sigur no pa aktividatnan di rutina 
(tareanan di tur dia). Si bo ta elogiá bo yu konstantemente pa kada kos chikí, bo 
komentarionan ta bira ménos efektivo. Laga pa ora e hasi un kos eksepshonal pa bo 
elogi’é, anto e ora ei bo elogio ta mantené su balor. Tambe ta importante pa bo 
komprondé e diferensia entre rekompensá i soborná. Ora di soborná, bo ta duna bo 
yu algu pa kumpli ku un tarea, miéntras ku un rekompensa ta wòrdu duná despues 
ku e yu kumpli ku su tarea. Bo mester evitá di soborná mas tantu posibel, ya ku esei 
por siña bo yu tuma promé i despues duna. 
 

6. Rutina, rutina, rutina! Mucha ku ta partisipá den un rutina diario ta reakshoná mihó 
riba disiplina. Sea konsistente ku oranan di kome, ora di baña i ora di drumi. Komo 
ku bo yu ta kustumbra kaba di sigui bo instrukshonnan, bo por spera mihó resultado 
ora bo yu komportá su mes malu un biaha. 
 

7. No uza kastigu físiko (klap,sota).  E por laga e mucha pensa ku ta bon pa dal hende 
ora nan ta komportá malu. Esaki ta un 
karakterístika ku lo bo no ke siña bo yu. Ta probá 
ku sota no ta mas efektivo ku otro métodonan di 
disiplina i ku sota por hasta hasi un mucha mas 
agresivo i rabiá.  
 

8. Sea un ehèmpel pa bo yu. Sea bo gusta òf nò, e 
personalidat di bo yu lo konsistí parsialmente di bo 
komportashon. Dor di ta un ehèmpel bo por sigurá 
ku bo yu ta adoptá solamente kualidatnan positivo. 
 

9. No diskutí. Si bo tin ku kastigá bo yu, no diskutí kuné riba esei. Ignorá protestanan i 
kumpli ku bo kastigu. Despues ku bo yu a trankilisá, boso por papia tokante kon e 
kastigu por a keda evitá. 
 

10. No reakshoná riba tur kos. Apesar di tur bo esfuersonan, bo yu nunka lo ta perfekto. 
Siña ignorá mal komportashonnan menor i no peligroso, manera drai riba un stul, 
laga un kos kai sin ku e por a yuda etc. Reakshoná riba kada kos chikitu ku bo yu ta 
hasi, por kondusí na un kompleho di inferioridat serka bo yu. E por bai pensa ku e no 
por hasi nada bon. 
 

11. E medio ambiente. Kisas e punto mas importante ta ku bo mester brinda bo yu un 
ambiente sigur i seif. Perkurá pa bo yu sinti su mes sigur i stimá. Si bo yu tin e 
sintimentu aki, e tin mas chèns di risibí disiplina positivamente. 

Ta manera muchu kos pa keda kòrda no? No preokupá, pasobra ku un tiki práktika, 
disiplina por ta tantu fásil komo efikas. 

1. Rekompensá bon komportashon. E promé paso pa 
mihó disiplina ta rekonosé i enkurashá bon 
komportashon. Lo bo deskubrí ku ta muchu mas 
fásil pa enkurashá bon komportashon ku prevení 
mal komportashon.  
 

2. E manera mas fásil pa enkurashá bon 
komportashon ta pa duna elogio ora bo yu ta kompletá un tarea ku éksito òf ta hasi 
bon. Ounke bo yu su sonrisa travieso por duna bo un otro idea, en realidat yunan ta 
buska pèrmit pa e kosnan ku nan ta hasi, spesialmente serka nan mayornan. 

3. Un manera simpel pa laga bo yu sa ku el a hasi algu korekto ta pa dun’é kariño. Un 
brasa, sunchi òf sonrisa pa rekompensá e kosnan chikitu, manera sinta trankil, 
kompletá un tarea sin lamentá òf asta hunga huntu. 
 

4. No lubida di duna aprobashon verbal. Ora bo hasi esaki, no djis bisa ‘Bon trabou’ òf 
‘hopi bon’.  Konektá e aprobashon na komportashon òf akshonnan spesífiko. Por 
ehèmpel, bisa: “Bo a warda bo bukinan nèchi ora bo tabata kla ku nan, hopi bon!” 
Esaki lo yuda bo yu identifiká bon komportashon sin duda. 
 

5. Hasi e instrukshonnan agradabel pa e mucha. Mucha ta reakshoná positivamente 
riba instrukshon, ora bo hasié den forma di un wega. Por ehèmpel, bisa: ”Ban wak 
ken por piki mas kos di hunga warda den baki?’ Despues kompetí ku bo yu, pero no 
ta muchu kompetitivo i laga bo yu gana. 

Téknikanan kon pa disipliná bo yu: 

1. Distrakshon 
Bo por usa distraishon pa kita atenshon di bo yu for di komportashon indeseá. Sugerí 
un otro aktividat òf ko’i hunga. No usa algu ku bo yu lo mira komo un rekompensa pa 
distraí bo yu. Kualkier distrakshon mester ta algo ku bo yu por hasi su so, sin bo 
ayudo. 
 

2. Bisa nò 
Stòp su mal komportashon dor di wak bo yu firmemente den wowo i bis’é nò. E 
téknika aki kisas no ta funshoná si bo yu no ta kustumbrá ku disiplina ainda. Si e ta 
bon disipliná, tin biaha asta un mirada so di bo, por poné koregí su mal 
komportashon. 
 

3. Hisa bo yu bai kuné 
Si bo yu ta mal komportá su mes den un kamber spesífiko, manera hunga ku  e 
televishon, bai kuné den un otro kamber. Si e loke e ta hasi e no por hasi su mes 
daño, òf daña e aparato, ta bon pa kana bai i no dun’é atenshon òf papia kuné 
tokante e mal komportashon. 
 

4. Konsekuensia 
Laga bo yiu siña e konsekuensianan di su aktonan. Por ehèmpel, si bo yu tira e 
kreitnan riba vlur, e no mag di hunga ku nan mas. 
 

5. Priv’é di su kosnan ku e gusta. 
Tur mucha tin aktividat ku nan ta gusta, manera wak nan programa di televishon 
faborito òf hunga ku su ko’i hunga faborito. Ora di disipliná bo yu, bo mester indiká ku 
e konsekuensia di su mal komportashon ta e privashon di e aktividat òf ko’i hunga 
aki. Sòru pa bo tambe tuma akshon si bo yu sigui mal komportá. 

6. ‘Time-out’ 
Ora tur otro téknika faya, “time-out” por ta un 
téknika di disiplina hopi efikas. Esaki ta adekuá 
pa muchanan for di 18 luna i bo ta kita bo yu for 
di un ambiente kaminda e ta mal komportá. 
Limpia un stul, un lugá riba vlur, òf un área 
spesífiko den kas ku ta liber di ko’i hunga i otro 
hende. Sòru pa bo tene bista riba e ora palabrá 
pa bo duna bo yu pèrmit pa e sali for di “time-out”. 
(pa bo no lubidá riba dje den “time-out”). 
 
Timeout pa mucha chikitu ta yuda nan reagrupá i trankilisá nan mes. E “time-out” 
hopi bia ta keda determiná a base di e edat di bo yu. Un minüt pa aña di bo yu. Pues 
si bo yu chikitu tin dos aña di edat, dos minüt di time-out mester ta sufisiente. 
Kòrda ku “time-out” ta keda uzá komo konsekuensia i mester keda uzá solamente si 
bo yu sigui ku mal komportashon. Sòru pa bo yu chikitu komprondé ku e ‘time-out’ ta 
un konsekuensia di sigui ku e mal komportashon despues di atvertensia. Si e 
atvertensia no funshoná, mester aktua mesora. 
Ora bo duna bo yu chikitu ‘time-out’, bo no mester papia òf pleita kuné. Bo ke pa bo 
yu pensa riba su komportashon. Bo por papia tokante esaki ku bo yu despues di 
‘time-out’. 
Si bo yu no ta trankil, e “time-out” lo no kuminsá.Te ora e kalma i keda sinta, e ‘time- 
out” por kuminsá. Asta si e tuma minüt òf un ora, keda fuerte. Bo ke pa bo yu chikitu 
komprondé ku ora e ta keda poné den ‘time-out’, no tin awa pa laba! 

E resultado di un disiplina apropiá ta pone ku e mucha: 

• Ta sintié stimá i seif 

• Tin konfiansa den su mes 

• Tin disiplina propio i por tene su impulsonan bou di kòntròl 

• No ta frustrá ku e rutina nòrmal di bida diario. 

Manera boso ta mira pa disipliná un yu sigur no ta un tarea fásil i kosnan semper ta zona 
mas fásil riba papel ku den práktika. Sinembargo, si bo ta konsistente den disiplina i sa 
kon pa manehá sierto komportashonnan, sigur lo bira hopi mas fásil na final. Kòrda ku 
persistensia ta gana i unabes bo yu sa unda e límitenan ta, e lo bira mas i mas fásil. 

Aki ta sigui algun komentario di mayornan i algun sitanan tokante edukashon di yu:  

a) Edukashon di yu! Naturalmente mi tabatin mi ideanan tokante di esaki di antemano. 
Durante mi promé embaraso, ami ku mi kasá a kòmbersá hopi tokante kon nos 
tabata bai lanta nos yunan. Siendo konsistente, nunka grita, dunando un bon 
ehèmpel, dunando e norma i balornan korekto, etc. Mi tabata sa eksaktamente kon 
mi tabata bai aserk’é. Algun aña despues i mas sabí, tin bia mi ta pèrdè kaminda un 
poko. Bo por lesa kuantu buki di kriansa di yu ku bo ke, pero pa pone e loke nan ku 
bo a lesa den práktika, ta un trabou difísil! 

b) ‘Mi ta kore i bula di aki p’aya! E listanan di kosnan pa hasi ta krese tur dia: 
bo tin bo trabou pa gana e pan di kada dia; e kas mester ta kómodo i limpi; e makutu 
di paña pa laba ta yen te basha afó konstántemente; mester tin kuminda saludabel 
riba mesa; mester bishitá  gym tambe ratu ratu pa tene e kurpa den kondishon; e 
obligashonnan sosial tambe ta eksigí tempu i no mester lubida ku tin un kasá hopi 
simpatiko ta kana rònt den kas ei, ku tambe meresé sierto atenshon.’ 

c) ‘Un manual lo tabata hopi bon tin bia! 😉 Tin bia tur kos ta zona asina simpel ‘ser 

konsistente’, pero den práktika e ta un tiki ménos fa"sil. Por lo ménos pa mi. 

Edukashon ta i ta keda un buskeda i ta  netamente esei ta hasié un proseso hopi 
bunita.’ Cynthia 

d) ‘Edukashon di yu ta manera un “roller coaster” ku ta sigui kontinuamente. Tin dia tur 
hende ta den un fluho maravioso i positivo - disfrutá di dje -, e siguiente dia e por ta 
diferente atrobe. Naturalmente, tin sin fin di buki i artíkulonan online ku por yuda bo 
ku edukashon di bo yunan. E echo ta keda ku loke ta funshoná perféktamente pa un 
mucha por traha nèt kontrali pa un otro. Esei ta un kos ku mi a deskubrí, loke ta pone 
ku tin biaha pa kada yu bo mester usa un strategia di edukashon diferente.’ 

e) ‘Na momentu ku bo pèrdè pasenshi, pedagogia ta kaba i edukashon ta kuminsá.’ Jan 
Deloof 

f) ‘Edukashon di un mucha mester kuminsá shen aña promé ku e nase; ku su 
welanan.' Samuel Ellis Wishard 

g) ‘E edukashon di hende ta kuminsá na nasementu.’ Jean-Jacques Rousseau 
 

Tarea 2: 

Skohe tres di e sita i/òf komentarionan ku mas a hala bo atenshon i splika dikon nan a hala 
bo atenshon. 

10.3 Kiko Beibel i Iglesia ta bisa tokante edukashon di yu 
Na momentu ku nos bai lesa den Beibel kiko tin bisá di edukashon i disiplinamentu di yu, 

nos ta topa hopi kos similar na loke nos a lesa kaba, pero tambe tin algun kos ku ta 

diferente.  Lanta yu ta un di e trabounan di mas balioso ku nos tin. Den Beibel nos ta haña 

prinsipionan ku ta yuda nos konstruí un fundeshi fuerte pa nos yunan. Prinsipionan ku por 

kontribuí na forma un bida di famia amoroso, respetuoso i di sirbishi. 

Aki ta sigui shete prinsipio bíbliko pa un fundeshi fuerte den edukashon di yu: 

1. Pordon 
Siña bo yunan e importansia di pordon, méskos ku Dios ta pordoná nos (Mateo 6:14-
15). Por ehèmpel, splika ku laga renkor bai no solamente ta libra otronan, pero 
tambe nan mes. Sòru pa bo mes tambe ta un bon ehèmpel pa bo yunan, bo pareha 
tur e hendenan rònt di bo.  
 

2. Rèspèt 
Beibel ta siña nos pa trata otro hende ku rèspèt, sin importá nan antesedente, 
kreensia òf situashon. Por ehèmpel, Santiago a skirbi kosnan sabí tokante esaki den 
su karta (Santiago 2). Siña bo yunan apresiá i rekonosé otronan komo personanan 
balioso kreá pa Dios. Laga nan eksperensiá ku bo ta kere ku nan tambe meresé 
rèspèt, por ehèmpel ora nan ta indiká límitenan òf kompartí sintimentunan personal. 
 

3. Servisio 
Hesus a siña nos pa sirbi i E mes a pone e ehèmpel aki. Djis pensa riba e momentu 
ku El a laba pia di e disipelnan (Juan 13:1-15). Animá boso yunan pa sirbi otronan, 
tantu paden komo pafó di famia. Mustra nan ku no ta semper bo mester pone bo 
mes na promé lugá. Pone un bon ehèmpel dor di sirbi bo pareha i yunan. 
 

4. Amor inkondishonal 
E konsepto di amor inkondishonal ta profundamente ankrá den Beibel. Mustra bo 
yunan ku bo amor no ta dependé di logronan i akshonnan. Naturalmente, ta bon pa 
hiba un kombersashon serio tokante mal puntonan òf kambernan desordená de bes 
en kuando – Pablo tampoko no ta hasi wega tokante di esaki den su kartanan ora e 

ta kere ku su lektornan mester kambia nan komportashon. Pero tambe e ta enfatisá 
ku Dios ta stima nos inkondishonalmente. Nada no por separá nos for di djE 
(Romanonan 8:38-39). Pues no duna muchu importansia na puntonan i metanan no 
alkansá, pero elogiá bo yunan pa ken nan ta i nan intenshonnan. 
 

5. Obedensia 
Amor inkondishonal no ta nifiká ku no tin regla “at all”. De echo, obedensia ta un 
prinsipio bíbliko importante (Juan 14:15). Papia ku bo yunan tokante kua reglanan bo 
ta kere ta importante, i dikon, i kiko e reglanan ei tin di haber ku Beibel. 
 

6. Gradisimentu 
Gratitut ta e kousa i e konsekuensia di un aktitut positivo pa ku bida. Siña bo yunan 
pa ta gradisido pa e bendishonnan di Dios i e bondat di otronan. No keda muchu 
kologá riba kosnan malu, pero konsentrá riba tur loke bo a risibí. Lesa Filipensenan 
4:4-9 huntu i kompartí kiko boso ta pensa tokante ‘loke ta digno di rèspèt, tur loke ta 
bon i puru, tur loke ta digno di amor i tur loke ta digno di honor’. 
 

7. Dominio propio 
Dominio propio ta un fruta di e Spiritu. Siña bo yunan ku nan no mester  keda guiá 
dor di kada impulso i kada emoshon Esaki lo yuda nan hasi eskohonan saludabel 
den bida. Si bo tin difikultat ku regulashon di emoshon i dominio propio, purba traha 
riba esei bo mes. Muchanan lo mira bo kresementu i kosechá e benefisionan di bo 
desaroyo. 
 

 

 

 

 

 

 

 

Tarea 3: 

Lesa e siguiente tekstonan bíbliko aki i skirbi un kompilashon di kiko mas Beibel ta bisa 
tokante edukashon di yu. 

1. Sirag 30, 1-13 
2. Proverbionan 13, 24 
3. Proverbionan 22,15 
4. Proverbionan 23,13 

Pro kastigu físiko 
Na Ulanda for di 2006 a pasa un lei ku no tin mag di uza ‘sota’ mas komo método pa 
disipliná mucha, ni na kas, ni na skol, ni niun kaminda.  Pero apesar di esaki tin vários 

mayor ulandes ku no tin problema pa suta mucha pa siña nan un 
lès. Algun kristian ta di opinion ku gobièrnu no por limitá nan 
derecho riba libertat religioso, komo ku Beibel ta spièrta nos pa 
no spar bo yu di e bara, manera nos por a lesa den e diferente 
tekstonan bíbliko di tarea 3. Nan ta haña ku un klap riba un 
mucha su atras òf na su skouder ta un hèrmènt pa edukashon, 
basta bo us’é for di bo outoridat i no for di impotensia. Mester por 
suta mucha riba su atras, si e hasi algu ku apsolutmente no por. 

Si bo no ke tende, bo tin ku sinti, sigur despues ku a tahá bo e mésun kos tres biaha.  

Sinembargo, nan ta komprendé e miedu di esnan ku ta kontra kastigu físiko, pasobra 
lamentablemente tin mayor ku ta eksagerá ku e konsekuensia ku e kastigu ta bira abusu.  
Pa e motibu ei segun e grupo aki tur korekshon mester sosodé den un atmósfera di amor. 
No mester ta asina ku un mayor ta suta su yu bou di rabia òf pa motibu di impotensia, debí 
ku esakinan sí ta hiba na abuso di mucha. Nan ta haña tambe ku mester tin un límite di edat 
pa loke ta trata kastigu físiko. For di e edat di 8 aña mester uza otro alternativa pa koregí un 
mucha i no ta apropia pa uza kasigu físiko mas.  

Kontra kastigu físiko 
Di otro banda tin hende ta pensa ku no tin nodi di uza kastigu físiko pa disipliná un mucha. 
Nan ta di opinion ku tin hopi otro forma di displiná un mucha ku no ta ku un sota. Nan ta di 
opinion ku hopi biaha ta suta mucha pa motibu di frustrashon i impotensia. Ounke ku bo no 
ta traumatisá un mucha direktamente ku un klap, nan ta ta haña ta un bon kos ku gobièrno a 
prohibí pa suta mucha, pasobra mester protehá muchanan den un pais unda hopi abuso di 
mucha ta sosodé. Pa e motibu ei, nan ta haña ta insensato pa ku Beibel den man grita ku 
kristiannan sí ta permití pa hasié.  

Segun e grupo aki  e frase: ‘Esun ku ta stima su yu ta korigi’é’ lo ta un mihó frase, pasobra 
esei ta netamente loke e versíkulonan di Beibel riba kua e deklarashon aki ta basá 
(Proverbionan 13:24, i otronan) ke siña nos, ounke e énfasis awor ta parse di ta riba e bara.  

Sota tin su limitashon pedagógiko i hopi bia bo ta partié komo un 
señal di bo mes falta di pasenshi òf impotensia. Si bo yu ta keda 
fèrfelá maske no ta fásil, keda buska alternativanan kon pa 
disiplin’é. Por ehèmpel: lag’é sinta den su kamber pa un ora, no 
lag’é wak televishon, telefòn, tèblet etc òf no lag’é bai hunga pafó. 
Ademas, ta masha importante pa splika nan dikon bo ta rabiá ku 
nan aktitut. Mester keda konsiente si ku mester disipliná i koregí 
un mal aktitut di e mucha i no por permití e hasi kiko ku e ke. Esei sigur ku nò, pero a traves 
di un kombersashon por logra ku e mucha ta komprendé muchu mas mihó, unda e limité ta. 

Tarea 4: 

1. Nos a haña vários tep kon ta e mihó maneranan pa eduká un yu.  
Analisá i diskutí ku bo kompañeronan di klas:  
a) Ki diferensia tin entre edukashon di yu ántes i awor.  
b) Kua ta e diferensianan entre edukashon di yu na Kòrsou i edukashon di yu na Ulanda? 
 
2. Kiko ta bo opinion tokante kastigu físiko komo hèrmènt di edukashon? 

3. Kiko ta bo opinion tokante e siguiente sugerensia kon pa disipliná mucha segun su edat? 

Kon disipliná un mucha positivamente segun su edat: 

Beibi 
-Duna ehèmpel 
-Distraí nan promé ku nan rabia 
-Kuida bo lenguahe 
-Ta konsistente 

1-3 aña  
-Mantené bo aktitut firme 
-Antisipá riba e problema 
-Ignorá e kondukta negativo 

3-5 aña 
-Duna un tarea 
-Duna oportunidat pa tuma desishon 
-No duna splíkashon largu 
-No diskuti ku nan durante un rabia 

6-12 aña 
-No usa e palabra "kastigu" 
-Yuda nan analisá e situashon 
-Papia ku nan tokante esfuerso 
-Laga nan eksperensiá frustrashon 

 

  

 

 


